
	“УЛСЫН ХЭВЛЭЛИЙН ГАЗАР” Улаанбаатар хотноо 1990 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ФОМА ГОРДЕЕВ

	(Роман)

	 

	Антон Павлович Чеховт зориулав. 

	 

	
VIII

	Клубт болсон явдлаас хойш гурван өдрийн дараа Фома хотоос долоон мод зайтай орших Званцев худалдаачны мод салладаг зогсоолд мөнхүү худалдаачны хүү, Ухтишев, бас битүү хууз сахалтай, улаан хамартай нэг халзан ноён, дөрвөн бүсгүйн хамт очжээ... Залуу Званцев нүдний хавчаар шил зүүнэ, бие туранхай, царай цонхигор, толгой жижиг, морин сургуультны саравчит малгайтай юүдэн бүхий дөрвөлжин хээтэй урт пальтотой турьхан биеэ тогтоон барьж явах мэт хөлийн нь булчин чичирхийлэх аж. Битүү сахалтай ноён түүнийг Жан хэмээн дуудах бөгөөд хамрын архаг ханиадтай юм шиг гуншина. Жаны хүүхэн нь хөх томтой, өндөр хүүхэн байв. Толгой нь хоёр талаасаа хавчгар, нарийн магнай нь ар тийшээ налж, унжуу хамар нь нүүр царайг нь шувууныхтай төстэй санагдуулна. Түүний энэхүү муухай нүүр ер хөдөлгөөнгүй, гагцхүү жижигхэн хүйтэн харцтай дугуй нүдээрээ нэвт ширтэн, зальжин инээмсэглэнэ. Ухтишевын хүүхнийг Вера гэнэ. Улаан шаргал үстэй, цонхигор царайтай, өндөр нуруутай. Сэгсгэр үсийг нь хараад толгойдоо том малгайг өргөн дух, хацар, чих рүүгээ дарж өмсчихсөн юм шиг санагдах бөгөөд том цэнхэр нүд нь тайвнаар, залхуутай ширтэх бөлгөө.

	Өнөөх битүү сахалт эр нэгэн залуухан тарган хүүхэнтэй зэрэгцэн сууж, чихэнд нь үг шивнэхэд цаадах нь тас тас инээж байлаа.

	Харин Фомад тас хар хувцас өмссөн цэх нуруутай хар үстэй бүсгүй оногджээ. Бор царайтай, долгиотсон үстэй тэр хүүхэн тэргүүнээ ихэмсгээр дээгүүр өргөж  байхыг үзвэл өөрийгөө эдэн дундаа толгой цохиж байна гэж бодож байгаа нь илт.

	Голын толигор мандалд хөвөн яваа салын захын нэгэн хэсэгт зугаалж яваа улс байрлажээ. Салан дээрээ банз дэвсэж, дунд нь болхидуухан ширээ зоожээ. Энд тэндгүй хоосон лонх, идэх уух юмтай сагс сав, чихрийн цаас, амтат жүржийн хальс тэргүүтэн хөглөрнө. Салын өнцөгт шороо овоолж, дээр нь түүдэг асаажээ. Оготор дээлтэй нэг тариачин явган суугаад галд гараа ээж, ноёдын зүг үе үе нүднийхээ булангаар харна. Ноёд дөнгөж саяхан шүхэрлэг загасан шөл уусан. Ширээн дээр нь дарс, жимс өрөөстэй.

	Хоёр хоног наргиж, бас саяхан идсэн хоолондоо үүртэн, сэтгэл уйтгарлан сууж, цөм гол руу харан энэ тэрийг ярих авч, яриа нь байсхийгээд тасалдана.

	Хавар цагийн аястай, цоглог, саруул сайхан өдөр байлаа. Голын булингарт ус үер ихтэй, дээрээс нь тэнгэр хүйтнээр цайвалзах нь нэн сүртэй. Тэртээ уулархаг эргээр хөхөвтөр униар татан, сүмийн загалмайнууд том том од адил гялтганах аж. Уулын эргийн дэргэдүүр гол шуугин урсаж, усан онгоц хойш урагш хөвөн, агаарын анир урсгалын долгио агаар мандлыг намуун авиагаар дүүргэх нугад тэдний дуу чимээ нүргэлэн сонстох аж. Аварга том чиргүүл онгоц мөрний толигор мандлыг нүсэр том гахай хадрах мэт усны урсгал сөрөн хойно хойноосоо цувран хөвнө. Онгоцны яндангаас хар хар утаа хаялан, цэнгэг агаарт аажмаар шингэн алга болно. Ажилдаа уурссан аварга том араатан догшрон хүрхрэх адил яндан үе үе бархирна. Нугад чимээгүй, тайван байлаа. Усанд автсан ганц ганц модод аль хэдийн ногоорчээ. Ус моддын их биеийг далдлан, торгон оройг нь тодруулахад навчис бөмбөлөг хэлбэртэй үзэгдэх нь салхинд үл ялим хөдлөхөд л голын толио дээгүүр хачин гоёмсог навчис хөвөх мэт.

	Улаан шаргал үстэй хүүхэн тэртээ алс руу ширтэн бодлогоширч нам дуугаар гунигтайхан:

	 

	Өргөн Ижил мөрнөөр 

	Өчүүхэн завь хөвөөд

	 

	гэж аялахад хар үст бүсгүй ширүүн харцтай том нүдээр унтууцан анивчиж, өөдөөс нь харалгүй:

	— Тэртээ тэргүй уйтгартай байна... гэлээ.

	— Дуулаг л даа! гэж Фома хүүхнийхээ нүүр өөд харан цайлган зангаар өгүүлэв. Царай нь цонхийж нүдэнд нь оч дүрэлзэн, царайнд нь үл мэдэгдэм залхуутай инээмсэглэл тодрох аж.

	— Алив цөмөөрөө дуулъя!.. гэж сахалт ноёныг хэлэхэд Ухтишев зөрж:

	— Яах юм! Энэ хоёр дуулаг! Вера, чи «Үүрээр явъя...» гэдэг дуугаа дуулаач... Павленька... алив дуулцгаа! гэв.

	Инээмтгий хүүхэн өнөөх хар үст хүүхэн рүүгээ харан хүндэлсэн янзаар:

	— Саша, дуулж болох уу? гэж асуухад:

	— Би өөрөө дуулна! гэж Фомагийн найз хүүхэн хэлээд өнөөх шувуун нүүртэй бүсгүйд хандан:

	— Васса, дуул! гэж тушаав.

	Цаадах нь хоолойгоо гараараа илж, эгчийнхээ нүүр өөд дугуй нүдээрээ ширтэв. Саша гараараа ширээ тулан босож толгойгоо өргөж, эр хүн шиг чанга дуугаар:

	 

	Омголон зүрхэндээ янагийн хайргүй 

	Огтхон ч санах сарвайх юмгүй хүнд л 

	Орчлонд амьдрахад таатай биз ээ...

	 

	гэж уянгалуулахад дүү нь толгойгоо хаян уртаар, гунигтай нарийхан эрдүү хоолойгоор:

	 

	Гоо үзэсгэлэнт хүүхэн миний

	 

	гэж гингэнэснээ эгч рүүгээ нүдээ эргэлдүүлэн харж шингэн аяар

	 

	Гол зүрх өвс шиг шатаад...

	 

	гэв.

	Эгч дүүгийн хоолой нийлэн хүчтэй гоё, чичирхийлсэн аяар усны мандлаар хөвөх аж. Нэг нь зүрх сэтгэлийнхээ тэсвэрлэшгүй энэлэл шаналалдаа харуусаж, гомдол гоморхлын хоронд хахан цацан, гашуудал харамслын галыг нулимсаар мөхөөн, шаналан бархирна. Нөгөө зоримог нарийн дуу нь гомдож гуньхарсан аясаар агаарт цацагдана. Үгээ тодхон хэлж, үг бүрээс нь өшөө хорслын аяс цацарч:

	 

	Аяа, би чамайг дөнгөнө...

	 

	гэж Васса хүүхэн нүдээ анин, өрөвдөлтэй дуугаар аялахад

	 

	Амраглана, түүнтэйгээ, зовооно...

	 

	гэх Сашагийн итгэлтэйгээр заналхийлэх чанга дуу авиа агаарт түгнэ... Гэнэт дууны ая өөрчлөн, дуугаа өндөр болгон дүү шигээ уртаар:

	 

	Догшин салхинаас ч хахир хатуу... 

	Хадаж, хатаасан өвс тариа минь... 

	Хахир хатуугаараа түүнээс ч доор...

	 

	гэж дуулахад Фома ширээ тохойлдон суугаа бүсгүйн нүүр онийлгосон хар нүдийг ширтэнэ. Тэртээ алсыг ширтэх нүд нь цаанаа нэг бах ханасан янзтай гялалзан эргэлдэхэд бүсгүйн цээжнээс урсан гарах зөөлөн дуу хүртэл нүд шиг нь хар, гялалзсан өнгөтэй юм шиг санагдав.

	Тэрээр бүсгүйн энхрий янаглалыг санаад: 

	— «Яагаад ийм сүрхий болчхов? Аймаар...» хэмээн бодов.

	Ухтишев бүсгүй рүүгээ наалдан, сэтгэл уяран бахадсан царайтай тэдний дуулахыг чагнана. Сахалт ноён, Званцев хоёр бие бие рүүгээ тонгойлдон, шивнэлдэж дарс ууж суулаа. Улаан шаргал үст хүүхэн Ухтишевийн гарыг барьж алгыг нь бодлогошрон харж суух бөгөөд хөгжилтэй зантай хүүхэн уйтгартай царайлан, толгойгоо гилжийлгэн, огт хөдлөлгүйгээр дууг бишрэн чагнах аж. Түүдгийн дэргэдэх тариачин эр банзан дээгүүр болгоомжтойхон алхалсаар хүрч ирээд өлмий дээрээ өндийн гараа нуруундаа үүрчээ. Сахалтай, хавтгай нүүрэнд нь гайхсан, баярын гэнэхэн инээмсэглэл тодорно.

	 

	Алив, сайн эр минь, өрөвдөөч!..

	Амраг янагийн гуниглал юутай хэцүү...

	 

	гэж Васса хүүхэн толгой хаялан уйтгартай дуулахад эгч нь түрэв.

	Тэрээр дуулж дуусаад Фоматай зэрэгцэн сууж шөрмөслөг гараараа хүзүүгээр нь тэврэв.

	— За, сайхан дуу байгаа биз дээ?.. гэхэд

	— Тун сайхан! гээд Фома урдаас нь инээмсэглэв.

	— Александра Савельевна! Мөн догь оо! гэж Ухтишевийг хашхирахад цаадуул нь алга ташив. Харин Саша ер тоосонгүй, Фомаг захирангуй тэвэрч:

	— Алив чи, миний дуулсны төлөө нэг юм бэлэглэ...

	— За, бэлэглэе!..

	— Юу бэлэглэх вэ?

	— Юу авмаар байна?

	— Хот ороод хэлнэ... Хүссэнийг минь бэлэглэвэл чамайг би ёстой хайрлах шиг хайрлана даа...

	— Бэлгийн төлөө юү? гэж Фома итгэж ядан жуумалзан асуугаад: — Зүгээр л хайрлавал... гэтэл

	— Зүгээр хайрлах болоогүй... Худлаа хэлээд яах вэ, шуудхан хэлэхэд мөнгө, бэлэгт нь л дурлана... Зүгээр нэг дурлах гэж үү? Алив чамайг сайн хараадахъя үнэ хөлсгүй хайрладаг ч юм бил үү? Одоохондоо муугаар бүү бод. Миний амьдралд... надад их мөнгө хэрэгтэй...

	Фома бүсгүйн ярихыг чагнан, инээмсэглэж бие нь түүнд шүргэхэд давхийнэ. Чихэнд нь Званцевийн хахир, гунигтай дуу сонстон:

	— Оросын алдартай ийм дууны яруу сайхныг би ойлгохгүй юм... Юу байгаа юм? Чоно улих, өлсөж цангасан... зэрлэг бүдүүлэг... нохойн цөхрөнг байдал. Ямар ч баяр хөөр байхгүй... Францчууд, аль эсвэл италичууд яаж дуулдаг бил ээ!..

	— Иван Николаевич аа... Болгоох сон болов уу?.. хэмээн Ухтишев унтууцан хашхирав.

	— Орос дуу нэг янзын, бүдэг... би ч бас тэгж боддог... гэж хууз сахалт дарс балган ярина.

	Нар шингэв. Оройн нар тэртээ алсад, нугын цаагуур харлан буй хүйтэн усанд ягаавтар шаргал толбо тусгана. Нарны туяа ийнхүү наадан тоглохыг Фома харан усны толигор мандлаар гялтганан байхыг ажиглан, яриа чимээг алдаг оног сонсохдоо агаарт эргэлдэн нисэх хар бараан эрвээхийн сүргийн дуу байна гэж боджээ. Саша хүүхэн мөрөнд нь толгойгоо наан чихэнд нь шивнэн ярихад Фома ичихдээ царай нь улайж, бүсгүйг тэвэрч аваад тоо томшгүй үнсэж үнгэлмээр дур хүрч суулаа. Тэрээр энд байгаа улсаас өөр хэнийг ч анзаарсангүй, Званцев, сахалт ноён хоёр түүнд зэвүүтэй санагдав.

	— Чи юугаа гөлрөө вэ? гэх Ухтишевийн дуу хадсан нь тэрээр тариачныг зандарч буй нь тэр аж. Цаадах нь саравчтай малгайгаа авч өвдгөө цохин инээмсэглээд 

	— Би... Авхайн дуулахыг чагнах гэсэн юм... гэхэд

	— Сайхан дуулж байна уу?

	— Юу хэлэх вэ? Хоолой нь бүр цаанаасаа гарч, мөн ч чадалтайяа... гэж өнөөх тариачин эр Сашаг бахдан харж өгүүлэв.

	Эрчүүдийн битүү үгэнд бүсгүйчүүд инээлдэнэ.

	— Чи дуулдаг уу? гэж Саша тариачнаас асуув.

	— Бидний дуулах ч гэж дээ! гэж тэрээр гараа дохив.

	— Ямар дуу мэдэх вэ?..

	— Янз янзын... би дуулах дуртай... гээд тэрээр буруутай мэт инээмсэглэв.

	— Алив хоёулаа дуулъя.

	— Би юугаа хийх вэ? Яаж би тантай эгнэх вэ?

	— За алив, эхлээрэй...

	— Мөн хөгжилтэйеэ... гэж нүүр амаа мурийлган Званцев дуу алдахад:

	— Танд гунигтай байвал, усанд живээд үхчих гэж, Саша хилэнтэйгээр нүдээ эргэлдүүлэв.

	— Үгүй ээ... ус хүйтэн байгаа... гэж бүсгүйн харцнаас далдирч Званцев хэлэв.

	— Таны үхэх цаг болсон! Ус ч их байна. Өмхий хүүрээрээ усыг бүгдийг бузарлаж чадахгүй...

	— Ёстой догь хэллээ!.. Орост янхан хүүхэн хүртэл бүдүүлэг байх юм... гэж залуу хархүү дуу алдав.

	Тэр эр дэргэдэх хүн рүүгээ харан хэлэхэд цаадах нь халамцуу дүрээр инээмсэглэнэ. Ухтишев ч согтуу байв. Хүүхнийхээ нүүр өөд жоотолзсон нүдээрээ харан амандаа бувтнана. Шонхор хамартай хүүхэн цаастай чихэр идэж цаасыг нь хамар доороо барьж сууна. Павленька салын захад очиж зогсоол ус руу амтат жүржийн хальс шиднэ.

	— Ийм утгагүй зугаалгад ер нь явж байгаагүй юм гэж Званцев хөршдөө гомдол гаргав.

	Энэ эвдэрсэн хүн ийнхүү уйдаж байгааг, түүнийг Саша гомдоохыг харж Фомагийн бах ханаж байв. Тэрээр найз бүсгүйгээ ийнхүү жинхэнэ хатагтай шиг омог бардам, хэнтэй ч гэсэн огцом ширүүн харьцаж байгааг энхрий харцаар ширтэнэ.

	Тариачин Сашагийн дэргэд зогсож:

	— Хатагтай! Зоригоо чангалах сан гэхэд:

	— Фома, энэнд аяга архи өг гэв! 

	Тариачин эр архийг уугаад амтархан тамшаална. Саша:

	— За дуул! гэж тушаав.

	Тариачин эр амаа мурийлган нарийн цээл хоолойгоор:

	 

	Амтат дарсыг амсан суухад...

	 

	гэж хангинуулахад бүсгүй догдлон

	 

	Аяа цаашаа явшгүй, уух ч дургүй...

	 

	хэмээн түрэхэд өнөөх эр таатай инээмсэглээд толгой сэгсрэн, нүдээ аниад

	 

	Ах дүүстэйгээ салах ёслол хийх цаг...

	 

	гэж нарийн чичирхийлсэн аясыг агаарт цацлахуй бүсгүй дуу шуу болон цурхиран уйлж:

	 

	Аргагүй боллоо, юутай хэцүү вэ?

	 

	хэмээн аялахад өнөөх эр дуугаа намтган туйлын уй га шуутайгаар

	 

	Алс газар одох цаг боллоо

	 

	гэж үглэн дуулав.

	Ийнхүү хоёр хоолой орилон, гуниглан дуулж үдшийн нам гүмд уусан шингэж, эргэн тойронд бүлээн дулаан, аятай тохитой болчих шиг болж, харгис хар хүч төрсөн гэрээс нь харь газар луу хүчир ажил хөөгдөж байгаа хүний зовлонг амсах шиг боллоо.

	Авиа, дуу ч биш, зовлон гуниг буцлан оргилж буй хүний сэтгэлийн халуун нулимс агаарт чийг татуулах мэт. Тэмцэлд энэлэн шаналсан сэтгэлийн уй гуниг, амьдралын төмөр нударга буун эмзэглүүлэх шархны шархираа эл бүхэн энгүүн бүдүүлэг энэ үгст багтан орж хэнд, юунд ч хариу үл өчих тэртээ холын хоосон тэнгэрт өгүүлшгүй уйтгарт авиагаар дамжих аж.

	Фома дуучдаас зайлсхийн айх гайхах хослон харахад дуу хуур цээжинд нь оволзон долгилж, уй гашууны их хүч зүрхийг нь өвдтөл нь шимшрүүлэв. Хоолой нь ирвэгэнэж, нүүр нь чичив татавхийж, нулимс асгарахад  бэлэн болсныг тэрээр мэдэрч байлаа. Сашагийн том хар нүд баралзан харагдаж, огтын хөдөлгөөнгүй тэр нүд том дээрээ том болчихсон мэт. Хоёрхон хүн биш, эргэн тойронд байгаа улс дуулж, бархирч, шаналж, амьд бүхнийг цөхрөл зовлон чангаар тэвэрсэн мэт.

	Тэр хоёрын дуулж дуусахад Фома сэтгэл хөдөлсөндөө давхийж уйлчихсан царайгаар тэднийг харж инээмсэглэв.

	— Яав? Сэтгэлийг чинь хөдөлгөв үү? гэж Саша ядарсандаа царай цонхийж хүндээр аахилан асуув.

	Фома тариачин эрийг харахад тэрээр духныхаа хөлсийг арчин, юу болсныг ухаарч ойлгоогүй янзтай, сандарсан байртай нүдээр ийш тийш харна.

	Нам гүм байв. Цөм дуугүй, хөдөлгөөнгүй суух аж.

	— Ээ, тэнгэр минь! гэж Фома сүүрс алдан босож ирээд, — Хүүеэ Саша, хүүе, тариачин! Чамайг хэн гэдэг вэ? гэж бараг хашхиртал:

	— Степан... хэмээн тариачин хариу өчихдөө хулчийсан янзтай инээмсэглэнэ.

	— Чи мөн ч сайхан дуулж байна даа! хэмээн Фома шагшран доороо дэвхцэв.

	— Эрхэм ноён минь! гэж сүүрс алдан амьдралын эрхээр л тэр... нохой хамартаа хүрэхээр усч гэгчээр... Харин хатагтай бол ёстой дуулахыг үзүүлж байна. Ээ, тэнгэр минь, дууг нь чагнаж байгаад үхэхэд гомдох юмгүй! 

	— Сайхан дууллаа! гэж Ухтишев хөлчүү дуугаар хэлтэл:

	— Аа, бүү мэд! Юу болж байна? Би зугаалах гэж энд ирсэн. Наргимаар байна. Гэтэл дуулж уяраагаад! Би чадашгүй нь... явлаа! гэсээр Званцев ширээний араас үсрэн босож ирээд нүдэндээ доголон нулимстай унтууцан хашхирав.

	— Жан! Би ч бас явлаа... гэж сахалт ноён хэлэв.

	— Васса! Хувцсаа өмс!.. гэж Званцев хашхирав.

	— За, явцгаая... хүйтэн байна. Мөдхөн бүрий болох нь... гэж Ухтишев тайван хэлэв.

	— Степан, юмаа янзал... гэж Васса тушаав.

	Цөм үймэлдэн, энэ тэрийг ярилцана. Тэд цөм цуцаж ядарч, царай цонхигор, салан дээгүүр гүйлдэн, гуйлан, хоорондоо учир утгагүй, уялдаа холбоогүй үгс ярина. Саша тэднийг хамаа намаагүй түлхэн, юмаа хураана.

	— Степан! Морьдоо дууд!..

	— Би шарз архи ууна. Надтай шарз уух хүн байна уу? гэж сахалт ноён, гартаа шилтэй архи барин амарлингуй дуугаар хашхичив.

	Васса Званцевыг ороолтоороо хүзүүгээр нь орооход цаадах нь өмнө нь зогсоод уруулаа цорвойлгон, нүүрээ үрчийлгэхэд нүүрний булчин нь татганахыг хараад Фомад эвгүй оргиж, тэрээр өөр сал руу очив.

	Энэ хүмүүс ийм сайхан дууг сонсоогүй юм шиг л аашилж байгаа мэт Фомад санагдав. Тэр дуу нэгийг хийх, нэгийг хэлэх түгшүүрт хүслийг оргилуулав.

	Наран хэдийнээ жаргаж, тэртээ алсад хөхөвтөр манан татжээ. Фома тэр зүг харснаа эргэж зогсов. Энэ хүмүүстэй цуг хот руу явахаас дургүй нь хүрнэ. Тэд нар утга холбоогүй үг бувтналдан, гуйвж дайван, салан дээгүүр наана цаана гишгэлнэ. Бүсгүйчүүд нь эрчүүлээсээ эрүүл харагдана. Гагцхүү улаан үст хүүхэн л сандлаасаа өндийж чадахгүй байснаа арай гэж босоод:

	— Бүр согтчихжээ... гэв.

	Фома тариачин эрийн түүдэг түлэхдээ мод хагалж байсан сүхийг далайж, дээш нь хаяж барьж аван тоглон, модны тайрдас дээр сууж байлаа.

	— Аяа, энэ мөн заваан хэрэг ээ! гэх Званцевын зөрүүд дуу гарав.

	— Сашагаас бусад нь өөрийг нь цөм үзэн ядаж байгааг Фома мэдэрч байв. Саша санаанд оромгүй, аймшигт юм хийчхэж чадна гэж бодогдон тэрээр айх гайхах хослох бөлгөө.

	— Муу мал аа! гэж муухай орилон Званцев тариачныг түлхсэнд цаадах нь малгайгаа аван, гэм зэм хийсэн юм шиг холдохыг Фома харжээ.

	— Тэн-эг! гэж Званцев тариачны араас алхан, гараа даллан хашхичив.

	Фома үсрэн босож ирээд чангаар:

	— Наадахыгаа чи бүү оролд! гэв.

	— Юу гэнэ ээ? гэж Званцев түүн рүү эргэж харав.

	Фома цээжээ түрэн түүн рүү ойртов... Гэнэт толгойд нь нэгэн бодол зурсхийн орж ирсэнд тэрээр тавлах аястай инээмсэглэн Степанаас аяархан:

	— Гурван газраар салаа боосон юм уу?

	— Тийм ээ, гурван газраар...

	— Уяаг цавч!..

	— Тэд нар яах юм?..

	— Дуугүй бай! Цавч!..

	— ...Харин...

	— Цавч! Хүнд мэдэгдэхгүйгээр сэмхэн.

	Тариачин сүх авч салуудыг нийлүүлж боосон газар луу очиж хэд цохиод Фома дээр эргэж ирж:

	— Ноёнтон! Би сүүлчийг нь хариуцахгүй шүү! гэв.

	— Айлтгүй ээ...

	— Яваад өглөө!.. гэж тариачин эр амандаа шивнэн, загалмайлан залбирав... 

	Харин Фома сэм инээж сэтгэл нь нэгэн хачин таатай атлаа айх эмээх хослон нэг л тавгүй байв.

	Салан дээрх хүмүүс ийш тийш алгуур холхин, бие биеэ түлхэж, хүүхнүүдээ хувцаслахад нь туслан инээлдэж, энэ тэрийг ярьж зогсоход сал нь аяархан, зөөлөн дайвалзана.

	Салууд хөвсөөр усан онгоцны цуваа руу хүрвэл жийргэвчээрээ мөргөж бут үсэрнэ дээ... гэж тариачин эр амандаа шивнэхэд:

	— Дуугүй бай!.. Завиар араас нь очихгүй юу!..

	— Аа, тийм үү! Дээр нь хүмүүс байгаа шүү дээ! 

	Тариачин эр сэтгэл ханамжтай инээмсэглээд голын эрэг талын сал руу харайв. Фома усан дээр зогсон араас нь хашхирмаар байсан боловч, энэ согтуу хөлчүү улс сал дамжин үсэрч чадахааргүй зайтай болтол чимээгүй байхаар шийдэв. Салууд усан дээрээ холбилзож, аажмаар холдож байгааг хараад Фомад таатай, өег сэтгэл төрж байлаа. Салан дээрх хүмүүстэй цуг одоо хүртэл сэтгэлийг нь эзэмдэн байсан тэрхүү хүнд, бараан зүйл цээжнээс нь хөвөн гарах шиг оргиход цэвэр агаар амьсгалан, тархи толгойг нь саруулсгасан, эрүүл сайхан зүйл орж ирэв. Тасран хөвж байгаа салын торгон ирмэг дээр Саша буруу харан зогсож байх нь дур булаам цэх биетэй Медынскаяг өөрийн эрхгүй санагдуулав. Медынская бол арай намхан нуруутай билээ... Энэ дуртгал Фомаг хатгаж, тэрээр тохуурхсан янзтай чангаар:

	— Хүүе, та нар! Баяртай!.. гэж хашхирав.

	Тэдгээр бөөн хүн гэнэт сандран түүн рүү хошуурч, салынхаа голд бөөгнөрөв. Фома тэдний хооронд бараг алд дэлэм зайнд усан судал татжээ. Хэдэн хором чимээгүй өнгөрөв.

	Тэгснээ гэнэт Фома руу ой гутам өрөвдөлтэй, адгуус мэт айж, цочсон, орь дуу тавьж, — Амь авраарай! гэх Званцевын царгисан нарийн дуу чихэнд чийртэй, бусдаас чангаар хадав.

	— Живүүлж байна... Хүн живүүлж аллаа гэх баргил дуу гарах нь өнөөх хууз сахалтай ноён бололтой...

	Тэдний ийнхүү бархиралдахад түүнийг хазаад авах шиг болж уур унтуу нь хүрч Фома хорсолтойгоор: 

	— Та нар хүн юм уу? гэж хашхирав.

	Хүмүүс айж эмээн салан дээгүүр сандран гүйлдэхэд сал нь далбилзан, хөдөлсөндөө улам хурдтай хөвнө. Ус салыг шүргэлэн, доор нь шал шал хийх нь сонстох аж. Хүмүүсийн орилоон агаарыг зүсэж, тэд дороо цовхчин, гараараа даллан бужигналдах дунд Сашагийн чилгэр бие л огт хөдлөлгүй, чимээгүйхэн салын захад зогссоор харагдав.

	— Хавчинд мэнд хүргээрэй! гэж Фома тохуурхав.

	Сал холдох тусам тэрээр баясаж сэтгэл нь уужирч байв.

	— Фома Игнатьевич! Энэ аюултай тоглоом шүү!.. Би гомдол мэдүүлнэ дээ! гэж зөөлөн, эв эрүүл дуугаар Ухтишев хэлэв...

	— Усанд живчхээд үү? Гомдол гарга, гарга! гэж Фома наргиантайгаар хариу өчив.

	— Чи... муу алуурчин!.. гэж бархиран уйлж Званцев хашхичив. Гэтэл яг энэ үед айж цочсон, гайхсандаа болоод уулга алдах мэт ус цохих дуу гарахад Фома давхийн цочив. Дараа нь хүүхнүүд зэрлэг бүдүүлгээр орилж бархиран, эрчүүд айж эмээсэндээ хашхиран, салан дээрх бүх хүн байсан газраа л хэвээрээ учраа олохгүй зогсох аж.

	Фомаг ус руу харж байтал ус үсчүүлэн нэгэн хар юм өөр лүү нь хөвж байгааг олж харав.

	Тэрээр нэг мэдэх нь ээ л ус руу толгойгоо унжуулан, салын дүнзэн дээр элэглэн хэвтэж, гараа урагш сунгав... Хэдэн хором хүлээхэд учиргүй удах шиг болов... Тэгтэл гараас нь цэв хүйтэн, нойтон хуруунууд барьж авч, өмнөөс нь тас хар нүд гялалзав...

	Хамаг биеийг нь эзэмдсэн үл мэдэгдэм айдас даруй арилж, оргилуун баяраар солигдов. Тэрээр эмэгтэйг уснаас татан гаргаж, тэврэн, нүд рүү нь ширтэн, хэлэх үгээ олж ядан гайхан харав. Өмнөөс нь эелдгээр инээмсэглэх аж...

	— Хүйтэн байна! гээд Саша чичрэв.

	Бүсгүйн дууг сонсоод Фома баясан инээж, гар дээрээ өргөн салан дээгүүр эрэг рүү бараг гүйв. Бүсгүй загас шиг нойтон, хүйтэн авч, хацрыг нь халуун амьсгал илбэхэд цээж нь бөөн баяраар дүүрэв.

	— Намайг живүүлэх гээ юу? гэж биед нь наалдан асуув.

	Гүйж явахдаа Фома: 

	— Чи зөв юм хийлээ гэж бувтнав.

	— Харахад ноомой боловч... чи бас сүрхий юм сэджээ...

	— Цаадуул чинь бархирч байна...

	— Чөтгөр авмарууд! Живж үхвэл чи бид хоёрыг Сибирьд хөөнө... гэж бүсгүй хэлэв. Тэрээр дагжин чичирч салганахад Фома улам хурдан гүйв.

	Голын тэндээс тусламж эрэлхийлсэн орь дуу цуурайтав. Тэртээ холд намуухан урсах усны дунд голын их урсгал руу бүрэнхийд нэгэн жижиг арал хөвж, дээр нь хүний бараан дүрс сүүмэлзэн үзэгдэнэ.

	Үдшийн харуй бүрий болж эхлэв.

	
IX

	Ням гарагийн үд дунд Яков Маякин цэцэрлэгтээ цай ууж суув. Тэрээр цамцныхаа захыг задгай тавьж, хүзүүгээ алчуураар ороон, усан үзмийн ногоон иш овоолсон саравч доорх вандан сандал дээр суугаад нүүрнийхээ хөлсийг арчин, гараа сарвалзуулан хурдан хурдан ярьж:

	— Гэдсэндээ толгойгоо мэдүүлсэн хүн бол тэнэг, өөдгүй амьтан! гэх нь сонстоно.

	Өвгөн нүдээ ууртай, догшноор эргэлдүүлэн уруул амаа мурийлган, бараан царай нь үрчлээстэй чичив татав хийх аж.

	— Фомка миний хүү бол, засаж залруулах сан! 

	Любовь охин хуайс модны мөчрөөр наадан, эцгийнхээ яриаг дуугүйхэн сонсож, уурлан татганах нүүрийг яах нь вэ? гэсэн шиг анхааралтай харж зогсоно.

	Охин нь өсөж томрох тусмаа аавдаа итгэдэггүй, хөндий байдаг зан нь аажимдаа багасаж байгааг өөрөө ч мэдсэнгүй. Ажилдаа улайрч явдаг овсгоотой, ухаалаг эцэг нь амьдралын жимээр зүтгэсээр, ганцаардаж зовж явааг улам бүр мэдэрч, хайрлах болов. Зарим үе тэрээр эцэгтэйгээ маргалдахад өвгөн хэдийгээр тоомсоргүй, тохуурхан эсэргүүцэх боловч, түүнд бас анхаарал тавин, зөөлөн хандах болжээ.

	— Талийгаач Игнат хүүгийнхээ энэ задарсан явдлыг сониноос олж уншсан бол Фомаг алах байсан... Энэ бичсэнийг нь гутамшиг! гээд Маякин ширээ шаав.

	— Зөв шүү дээ! гэж Любовь өгүүлэхэд:

	— Буруу гэж би хэлээгүй... Болгож тавьжээ... Хэтэртэл нь... Хэн ингэдэг байна аа?

	— Тэнд энэ ямар хамаа байна...

	— Сонин... муу луйварчин их сүрхий бичжээ... Фомагийн ааш зангийн талаар... Үзвээс тэр тэдэнтэй хамт явж... бүх явдлыг нүдээр үзжээ.

	— Үгүй ээ, тэр Фоматай цуг зугаалахгүй ээ! гэж Любовь баттай хэлээд эцгийгээ сүрхий харж царай нь час улайв

	— Үгүй ер өө! Любка чи сайхан танилтай хүн байх нь ээ! гэж Маякин ёжлоод, за тэгээд үүнийг хэн бичсэн юм? гэв.

	Охин юм яримааргүй байсан боловч эцэг нь шахаж шаардаж, дуу нь улам ууртай хахир болж ирсэнд тэрээр сандарч:

	— Та түүнд муу юм хийхгүй биз? гэж асуусанд:

	— Би юу? Би түүний толгойг залгина! Маанаг минь! Би яах билээ дээ? Юм эрээчигчид чинь мулгуу улс биш... Чадалтай улс, чөтгөр гэж... Би ямар мужийн захирагч биш, тэр ч гэсэн цаадуулын чинь гарыг мулталж, хэл амыг нь хамхиж чадахгүй... Цаадуул чинь хулгана шиг бага багаар мэрнэ... За тэгээд тэр чинь хэн юм бэ?..

	— Намайг сурч байхад манайд гимназийн сурагч Ежов гэдэг хүү ирдэг байсныг та санаж байна уу?.. Хар үстэй...

	— Харсан... Тэр гэж үү? Хулганын зулзага! Бүр тэр үед л олигтой хүн болохгүй нь мэдэгдээд байсан... Тэгэхэд л түүнийг засаж залруулсан бол хүн болох байсан байж магадгүй...

	Любовь эцэг рүүгээ харж инээмсэглээд:

	— Сонинд юм бичдэг хүн хүн биш гэж үү? гэж зүггүйтэн асуув.

	Өвгөн бодлогошрон сууж, хуруугаараа ширээ тогшин гялалзтал арчсан халуун тогоондоо нүүрээ харж охиныхоо үгэнд юу ч хэлэлгүй, удаан сууснаа толгойгоо дээш өргөн, сүртэй, их л шуналтайгаар:

	— Тэд чинь хүн биш, идээ бээр! Орос хүний цус нь муудаж, муу цуснаасаа болоод иймэрхүү ном сониныхон, улайрсан хуурмаг сүсэгтнүүд гарч ирсэн... Тэднийг газар сайгүй зулгааж хаясан ч улам их идээ бээр болж байна... Юунаас болоод цус муудаж байна? Удаан хөдөлгөөнөөс л... Ийм шумуул хаанаас гараад ирэв? гэвэл намгаас... Тогтонги усанд... урагшгүй амьдралд элдэв муу юм шүглэдэг...

	— Аав, та буруу ярьж байна! гэж Любовь намуухан хэлэв.

	— Юу нь буруу гэж?

	— Зохиолчид бол ёстой сувдаг сэтгэлгүй... ариун хүмүүс... Тэдэнд юу ч хэрэггүй, үнэн шударга хэргийн төлөө зүтгэнэ. Тэд бол шумуул биш ээ...

	Хайрлаж эрхэмлэдэг хүмүүсээ ийнхүү магтсандаа царай нь улайж сандран эцгийгээ итгүүлж чадахгүй болохоороо өөртөө итгэхийг гуйх мэт түүн рүү харна.

	— Ээ харла! гэж өвгөн сүүрс алдаад, — Тэд ямар улс болохыг чи мэдэх үү?.. Бүү мэд! Ежов гэдэг чинь хэн бил ээ? Бурхан даанч тоохгүй! Тэдэнд гагцхүү үнэн л хэрэгтэй гэнэ ээ! Үгүй ер өө. Их даруухан амьтан байх нь ээ! Хэрэв тэр үнэн чинь хамгийн үнэтэй зүйл юм бол... Үүнийг чинь хүн бүр дор бүрдээ сэмхэн эрж хайж ч байгаа юм бил үү? Шуналгүй байна гэж хүн ер байхгүй... Хүний төлөө тэмцэж тэмүүлнэ гэж худлаа... Тэгдэг юм аа гэхэд тэнэг л амьтан болно... Ямар ч ашиггүй... Гол нь хүн өөрийнхөө төлөө тэмцэн босож чадах ёстой... Амин чухал зүйлийнхээ төлөө... Тэгвэл санасандаа хүрнэ! Нээрэн шүү! Би нэг л сонин дөч шахам жил уншиж байна... Чиний өмнө миний нүүр... миний урд чиний нүүр, гэхдээ халуун тогоон дээр туссан царай чинийх боловч бас л өөр... Энэ сонин бичиг тэр л халуун тогоон дээрх нүүрийг харуулахаас биш, жинхэнийг нь олж гаргаж чадахгүй... Тийм атал чи тэдэнд итгэж байдаг... Халуун тогоон дээрх миний дүрс их өөр байгааг... би мэдэж байна...

	— Аав аа! Гэхдээ л ном, сонин бичигт бүх нийтийн түгээмэл эрх ашгийг хамгаалдаг шүү дээ! гэж Любовь гунигтай өгүүлэв.

	— Тэгвэл чиний уйтгарлаад суугааг, хань ижилтэй болох хэдийн нь болчихсоныг ямар сонинд бич ээ вэ дээ? Чиний эрх ашгийг хамгаалж байна уу? Минийхийг ч хамгаалахгүй л дээ! Миний юу хүсэж суугааг хэн мэдэх вэ? Надаас өөр миний эрх ашгийг хэн ойлгох вэ?

	— Аав аа! Энэ биш ээ! Энэ өөр юм! Таныг би эсэргүүцэж чадахгүй боловч, ийм байх ёсгүйг би мэдэж байна гэж Любовь цөхөрсөн аястай хэлэв.

	— Энэ ч ялгаагүй! гэж өвгөн хатуухан хэлээд,  — Орос орон бүр самуурчээ... Тууштай юм алга боллоо, бүх юм гуйвж дайвж хааш яаш болж, хажуу талаараа явж байна... Амьдралд цэгц, замбараа алдагджээ... Хий л олон янзын хоолойгоор орилохоос биш хэнд чухам юу хэрэгтэйг хэн ч ойлгохгүй! Манан буданд автжээ... Манангаар амьсгалж, тэгээд л хүмүүсийн цус муудаж, идээ бээр ихэслээ... бодож сэтгэх эрх чөлөө их боловч, хийх бололцоо байхгүйгээс хүн жинхэнэ амьдарч чадахгүй, ялзарч, өмхийрч байна...

	Любовь ширээ тохойлдон аав руугаа тонгойн:

	— Тэгээд яавал зохих юм? хэмээн асуув.

	— Юм бүхнийг хий! гэж өвгөн шуналтай хашхираад, — Хэн юу чадахыгаа хийг... Үүний тулд хүмүүст эрх чөлөө олгох хэрэгтэй! Дураараа аашлах боломжтой болонгуут, дүрсгүй өөдгүй амьтад дураараа загнахаар заяагдсан мэтээр ухаарч, чадахгүй, мэдэхгүй юмгүй мэт аашилна... Новшнууд тэгээд амьдраад үзэг! Амьдраг л даа! Тэд хазаар ногтгүй болчихлоор дураар дургиж, хэр хэмжээнээс хэтэрч, өд сөд мэт ийш тийш нисэж, дүүлж гарна даа... Өөрийгөө ид шидтэн мэт үзэж гарна даа! 

	Тэгээд л устаж, мөхөж эхэлнэ...

	Өвгөн хэсэг зуур дуугүй болсноо ёжтой инээмсэглэж, дуугаа намтган цааш нь:

	— Барьж бүтээх санаа түүнд бараг байхгүй! Ганц хоёр өдөр баахан ийш тийш гүйж, өрвөлзөөд л мөдхөн, хөөрхий минь, шалчийгаад явчихна тэр... Аргагүй дээ, гол дундаасаа илжирсэн юм чинь... Хөөрхийг тэр үед нь жинхэнэ эзэн болохуйц хүмүүс барьж авна... Амьдралыг ташуураар, үзгээр засах биш, харин ухаан, гар хуруугаараа чиглүүлэн залах хэрэгтэй... Юү болов?

	Ноёд оо! Та нар эцэж туйлдаа юу? Амьдралын шалгуурыг даасангүй юу? гээд өвгөний дуу чангарч, — Одоогийн та нар цөм иймэрхүү л улс... амаа татаад л суусан нь өлзийтэй... Эс тэгвэл модноос өт унагах адил газрын хөрснөөс та нарыг сэгсэрчихнэ шүү! Эрхмүүд минь дуугаа аяд! Ийм л байна даа, Любовка аа! гээд тохуурхан хөхөрч үгээ дуусгав.

	Өвгөн хөгжилтэй байлаа. Нүүр нь үрчлээтэн яриандаа өөрөө уяран нүдээ аниад, амандаа нэг зүйл амтархан идэх мэт уруулаа тамшаалахдаа хамаг бие нь салгална.

	— За тэгвэл тэр үймээн самуун таригчид бүхнийг гартаа авч, амьдралыг өөрийнхөөрөө ухаалгаар хөтөлнө... Ажил үйлс замбараагүйтэх юмгүй болж нэгэн хөгөөр явах болно. Харамсалтай нь тэр цагийг үзэхгүй дээ! 

	Эцгийн үг ар араасаа хөврөн бат бэх тороор охиныг баглаж авах шиг болж, мултран гарч чадахгүй ярианд нь дөжирч, дув дуугүй сууна. Царайг нь тас ширтэн эцгийнхээ үгнээс өөртөө өмөг түшиг эрэлхийлж, номоос олж уншсантайгаа төстэй зүйл сонсохдоо жинхэнэ үнэн гэгч энэ болов уу хэмээн бодно. Гэвч эцгийн нь хорон, бах ханасан инээд зүрхийг маажлан, нүүрэн дээр нь тодрох үрчлээнүүд жижигхэн хар хар могойг санагдуулж, эмээн суулаа. Санаанд нь яруу тодхон, тун энгүүн мэт тэр зүйлийг өөр тийш нь мушгиад байгааг тэрээр мэдэрч байв.

	— Аав аа! Таны бодлоор Тарас ямар хүн бэ? гэж гэнэт дүрэлзэн ассан бодол, хүсэлдээ хөтлөгдөн асуучхав.

	Маякин давхийн цочив. Хөмсгөө ууртай зангидан охиныхоо нүүр лүү хурц нүдээрээ ширтэн, хөндий хуурай янзаар ийнхүү асууруун:

	— Энэ чинь юу гэсэн үг вэ?

	— Түүний тухай ярьж болохгүй гэж үү? гэж Любовь аяархан, санаа зовон асуухад:

	— Түүний тухай би ярих дургүй байна... Чи ч гэсэн хэрэггүй! гэж өвгөн охин руугаа хуруугаараа заналхийлээд хөмсөг зангидан уур уцаартай хэлэв.

	Гэвч тэрээр хүүгийнхээ талаар ярих дургүй байгаагаа хэлэвч, өөрийгөө эндүү ташаа ойлгосон бололтой. Учир нь минут хэр дуугүй байснаа уур уцаартайгаар:

	— Тараска бол бас л идээ бээр... Нусгай жаалууд та нар луу амьдрал амьсгалж байна... гэтэл түүний жинхэнэ амт үнэрийг ялгаж чадахгүй, аль муу юмнаас нь үнхээд л... тархи толгойд чинь муу муухай шүглэжээ. Тараска, одоо гуч гарч яваа... тэр надад хэрэггүй болсон... Мохоо хоншоорт торой чамайг...

	Любовь эцгийнхээ яриаг чих тавин сонсож сууснаа: 

	— Тэр яасан юм? гэж асуув.

	— Хэн мэдэх вэ! Тэр одоо өөрөө ч ойлгохгүй биз... ухаан суугаа биз... Ухаантай л байх учиртай... Уг нь тэнэг хүний үр биш... Зовлон ч чамгүй л үзсэн дээ... Үгүйсгэх үзэлтнүүдийг дураар нь тавих юм!.. Би байсан бол тэдэнд ажил зааж өгөх сөн... Цөл рүү л явуулна. За ухаантнууд минь, элсэн цөлд очоод санаснаараа амьдарцгаа! гээд л чангахан эрчүүдээр дарга тавьчихна даа!.. За тэгэхлээр ариун шударга ноёд оо, та бүхнийг тэжээж эрдэмд сургалаа... Юу сурснаа харуулах цаг боллоо гэх сэн. Би л байсан бол тэдэнд сохор зоос ч үрэхгүй, шим шүүсийг нь шавхах сан! Хүнийг тоохгүй байж болохгүй... тэднийг гянданд суулгах ч юу ч биш! Ноёнтон та хууль зөрчсөн бол... ажилла... Нэг үрээс бүхэл бүтэн түрүү гардаг... Хүнийг ямар ч ашиггүй алга болгож болохгүй! Тооцоотой мужаан зомгол бүрийг ашигладаг шиг хүнийг ажилд үхэн үхтэл нь зарах ёстой... Амьдралд аль хэрэггүй юм байр сууриа олчихсон байхыг тэр гэх вэ... Тэгвэл хүн бол тийм хэрэггүй, новш биш ээ... Аяа! Хүч чадалтай атлаа ухаан мунхаг байх, ухаалаг атлаа хүчгүй байх юутай муу хэрэг... Энэ Фомкаг ч хар... Цаана чинь хэн явж байна, хараач! 

	Любовь эргэж хартал цэцэрлэгийн замаар «Ермака» онгоцны ахмад Ефим малгайгаа хүндэтгэлтэйгээр авч мэхийн ёслон айсуй. Царай нь их гэм хийсэн мэт цаанаа л нэг зовуурьтай харагдав. Яков Тарасович түүнийг харангуутаа л санаа зовуурилж:

	— Юу болоо вэ? гэж хашхирав.

	— Би тантай уулзахаар ирлээ! гэж Ефим ихэд мэхийн ширээний хажууд зогтусахад:

	— Надтай уулзахаар ирснийг чинь мэдэж байна... Юу болоо вэ? Галт онгоц хаана байна?

	— Онгоц тэнд байгаа! гэж тэрээр гараараа хаа нэг тийшээ заагаад хөлөө удаанаар ээлжлэн өргөж зогсов.

	— Ээ, чөтгөр! Тэгээд хаана байна? Яасныг хэлээч!  гэж өвгөн уурсан зандрав.

	Ефим гүн амьсгал авч, үгээ сунжруулан:

	— Ес дэх чиргүүл онгоц бяц үсэрсэн. Нэг хүний нуруу хугарч, бас нэг хүн сураггүй алга болсон, живсэн байлгүй дээ...

	— Аа тийм үү? За Ефимушка, чиний турсагыг чинь хуулъя...

	— Би тэгээгүй... гэж Ефим Шалавхан өгүүлэв.

	— Чи биш үү? Тэгээд хэн тэр вэ? гэж өвгөн хашхичаад хамаг бие нь салганан чичрэхэд:

	— Эзэн өөрөө...

	— Фомка юу? Чи яасан юм?

	— Би... би ачааны агуулахад хэвтэж байсан...

	— Юу? хэвтэж байсан гэж...

	— Хүлээстэй...

	— Юу гэнэ ээ? гэж өвгөн нарийхан дуугаар орилоход

	— Эхнээс нь аваад ярья л даа... Тэд архидан, «Зайл, цаашаа! Би өөрөө командална» гэхэд нь «Болохгүй! Би ямар ч атугай ахмад...» гэтэл — «Наадахыгаа хүл!» гэж тушаав. Даруй хүлчхээд намайг доош нь усан цэргүүд дээр аваачиж тоглоом тохуу хийхээр завдтал... Манай онгоцны өмнөөс «Черногорец» онгоцны зургаан хоосон чиргүүл явж байтал Фома Игнатиевич замыг нь хаажээ. Цаадуул нь шүгэлдэж, зөндөө л дохио өгчээ. Үнэн шүү!..

	— Тэгээд яаж ч чадалгүй... урдах хоёр нь манай онгоцонд тулан ирж хажуу руу мөргөж, манайх ч юу ч үгүй болж, чиргүүлүүд нь няц үсэрсэн...

	Маякин суудлаасаа босож ирэн, хангинасан хорон дуугаар инээв.

	— Цаадуулын чинь зан ааш хэцүү... Эрүүлдээ дуугарахгүй, бодлогошрон явах боловч архи дарс уунгуутаа л пүрш чангарч гарна даа... Тэр үедээ тэд өөртөө ч, ажил үйлстээ эзэн биш болж, заналт дайсан болно... Яков Тарасович, уучлаарай. Би явмаар байна. Эзэнгүйгээр би чадашгүй нь...

	— Дуугүй бай! гэж Маякин догшноор зандраад, — Фомка хаана байна?

	— Тэндээ л байгаа... Тэд ослын дараа ухаарч, ажилчид олж ирсэн... чиргүүлээ босгох гэж байгаа...

	— Тэр тэнд ганцаараа байгаа юу? гэж Маякин доош тонгойн асуув.

	— Үгүй... бүр ч ганцаараа биш... гэж Ефим Любовь руу нүднийхээ булангаар харж, тэдэнтэй нэг галзуу юм шиг хар хүүхэн... дуулна ч гэж үзүүлнэ... Дур булаам... гэж Ефим сүүрс алдан өгүүлэв.

	— Би чамаас тэр хүүхний тухай асуугаагүй! гэж Маякин эгдүүцэн хашхирч царай нь зовуурьтай үрчийж, уйлчих нь уу даа гэмээр охинд санагдав.

	— Аав аа, тайвшир! Хохирол нь гайгүй байлгүй дээ! гэж охин эелдгээр хэлэхэд:

	— Гайгүй гэнэ ээ? Тэнэг эм чи юу мэдэж байна? Чиргүүл онгоц эвдэрсэн юм уу? Хүн эвдэрчхээд байна. Юу бодож байна! Тэр надад хэрэгтэй байсан юм! Мулгуу чөтгөрүүд минь! гэж өвгөн ууртайгаар толгойгоо сэгсрэн, цэцэрлэгийн замаар гэр лүүгээ хурдан алхлав.

	...Энэ үед Фома Ижил мөрний хөвөөн дэх хөдөөгийн нэг байшинд, дөрвөн зуун мод газрын цаана байлаа. Тэрээр шинэхэн бөөн өвсөн дээр, байшингийн гол дунд хэвтэж байв. Дөнгөж нойрноос сэрж, орог саарал, нэлмэгэр үүлтэй тэнгэрийг цонхоор уйтгарт нүдээр ширтэн хэвтэх аж.

	Шартаж, дүнхийсэн толгойгоо Фома хөдөлгөлгүй хэвтэхэд цээжинд нь аниргүй үүлс нүүдэллэх шиг оргиж зүрхийг нь чийглэг хүйтнээр жигнэх шиг болж,  цээжийг давчдуулна. Тэнгэрт нүүх үүлс хүртэл нэг л хулчгар, арчаагүй мэт харагдахад... сэтгэлд мөн л адил тиймэрхүү байв. Сүүлийн хэдэн сард амссан зовлон гачаалаа эргэн санав.

	Тэрээр булингарт халуун усанд ойчоод тэнгэрийн энэ үүл шиг бараан долгио түүнийг хаман авч хаа нэг тийшээ урсган одох мэт. Эргэн тойронд харанхуйн дунд, дуу шуугиан дотор түүнтэй цуг бас өөр бусад улс хөвөн, өдөр бүр өрөвдмөөр өчүүхэн муухай өөр өөр хүн нүдэнд нь бүртэгнэнэ.

	Хөлчүү, орилж бархирсан, шунахай амьтад л түүнийг хүрээлж, мөнгөөр нь наргиж, өөрийг нь харааж, зүхэн, зодолдож, орилолдон, заримдаа бүр уйлалдах аж. Фома тэднийг зодно. Нэгний нь нүүрэн дундуур цохиж, нөгөөгийнх нь сюртукийг хуу татан авч ус руу шидэн, хэн нэг нь мэлхийнх шиг муухай хүйтэн уруулаараа гарыг нь үнсэж, амь гуйж байсан... Санаанд янз бүрийн зүс царай орж ирэн, хэлж ярьсан үг яриа нь ч сонстох шиг... Энгэр нь товч задгай шар торгон цамцтай хүүхэн чангаар, уйлагнасан дуугаар:

	 

	Хоног өнгөрөөж ингээд л амьдаръя,

	Хожим нь яасан ч яах вэ! 

	 

	гэж дуулна.

	...Эдгээр хүмүүс, тэр өөрөө ч бас өнөөх бараан долгионд автан, хог новш адил урсах аж. Энэхүү галзуу хүчтэй долгио хааш нь урсган авч явааг харахаасаа ч эмээх шиг. Тэгээд л айж эмээсэн сэтгэлээ дарсаар даруулж, тийчлэн, орилолдож, тэнэглэнэ. Тэнэглэж марзганаж, шуугилдах боловч хэзээ ч тэдэнд үнэнээсээ хөгжилтэй байдаггүй. Фома ч мөн л тэгнэ. Гэвч энэ болгоныг тэрээр амьдралын эрээн барааныг шалавхан туулж өнгөрөөх сөн гэсэндээ л хийдэг байв.

	Бие сэтгэлээ умартах гэсээр ухаан балартан, хүсэл тачаалдаа автаж, наргиж наадах энэ үймсэн олны дунд Саша л ганцаараа ямагт тайван, нэг янзаараа байх аж. Тэрээр хүнтэй захирангуй ширүүн дуугаар ярих бөгөөд эргэн тойронд нь болж буй хэрэг явдал өөрт нь хамаагүй мэт, хөдөлж явах нь итгэлтэй, өөрөө л энэхүү догшин урсгалыг хөтлөн залах мэт. Фомад тэрээр хуран цугларсан улсын дунд хамгийн ухаантай нь юм шиг, энэ бүх зугаа наргианыг удирдан, ямагт шинэ шинэ юм сэдэж, хэнтэй л бол хэнтэй нэг л аясаар ярина; Хөтөчтэй ч, зарцтай ч, усан цэрэгтэй ч адил, найз бүсгүйчүүдтэйгээ, Фоматай харьцах мэт л ярилцана. Саша бол Пелагаягаас залуу, царайлаг боловч янаглахдаа дуу чимээгүй, хөндий хүйтэн... Цаанаа сэтгэлдээ нэгэн аймшигт зүйлийг бүхнээс нуун, хэнд ч хэзээ ч дурлахгүй, чин сэтгэл гаргахгүй байгаа мэт Фомад санагдана. Хүүхний сэтгэлд байгаа энэ нуугдмал зүйлээс айж эмээвч нүд шигээ тас хар, хүйтэн хөндий, уужуу сэтгэл нь сониуч дур булаах аж.

	Фома бүсгүйд нэг удаа:

	— Бид мөн ч их мөнгө үрлээ! гэсэнд Саша түүн өөд харснаа:

	— Мөнгийг хайрлаж яана? гэж асуув.

	«Нээрээ ч яах юм билээ дээ?» гэж Фома бодоод Сашагийн ийнхүү амархан хариулж чаддагийг гайхав.

	— Чи хэн бил ээ? гэж бүсгүйгээс нэг өдөр асуусанд:

	— Миний нэрийг мартчихаа юу?

	— Арай ч үгүй ээ! 

	— Тэгвэл юуг нь асуусан юм?

	— Удам судрыг чинь лавласан юм...

	— Аа, тийм үү? Би Ярославскийнх, Угличаас ирсэн... борчуулаас гаралтай... ятгачин... За тэгээд миний хэн болохыг мэдээд чамд би илүү сайхан болов уу?..

	— Би мэдлээ гэж үү? гэж Фома инээмсэглэхэд:

	— Энэ бүгд багадаа юу? Тэгвэл чамд өөр юм юу ч хэлэхгүй... Яах юм? Хүн, мал ялгалгүй цөм л нэг гаралтай... Энэ бүхэн шал дэмий хоосон яриа... Өнөөдөр юу хийхээ л бодсон нь дээр...

	Тэр өдөр тэд хөгжим сонсож галт онгоцоор зугаалж, шампан дарс ууж мал болтлоо согтжээ. Саша нэгэн туйлын гунигтай дуу дуулж, Фома уярч бага хүүхэд шиг уйлж суув. Дараа нь тэр бүсгүйтэй «Орос харилцаа бүжиг» эцтэлээ хийж, ус руу үсрэн орж, золтой л живчихсэнгүй.

	Эдүгээ тэрээр энэ бүхнийг сэтгэлдээ эргэцүүлэн бодоод ичиж зовон, Сашад дургүй нь хүрчээ. Түүний чилгэр биеийг харж, жигдхэн амьсгалахыг чагнаж хэвтэхдээ энэ бүсгүйд сэтгэлийн бичин тонгоролцоогүй төдийгүй, өөрт нь хэрэггүй гэдгийг мэдрэв. Согтуу толгойд нь элдвийн хүнд бодол аажмаар орж ирэн, амсаж эдэлсэн бүхэн цээжинд нь бөөгнөрч мушгиралдан, задарч нарийн, орог саарал утас болон хөврөх ажгуу. «Би чинь юу болж байна? Би хэн бил ээ?» гэж тэрээр дотроо бодов.

	Өөртөө тавьсан асуултдаа эргэлзэн бодож, нээрээ л яагаад би бусадтай адил итгэлтэй, амар жимэр байж чадахгүй байгаагаа бодож олохыг оролдов. Ийнхүү бодсондоо бүр эвгүй оргиж, өвсөн дээрээ өнхөрч, Сашаг унтууцан тохойгоор ёвров.

	— Чимээгүй!.. гэж бүсгүй нойрмоглов.

	— За даа! Их юм болж дээ! гэж Фома амандаа бувтнав.

	— Юу гэнэ ээ?

	— Юу ч гээгүй.

	Бүсгүй буруу харж хэвтээд амтархан эвшээлгэж залхуутайгаар:

	— Ахиад ятгачин болчихлоо гэж зүүдэллээ. Би гоцлон дуулж байх юм! Гэтэл өмнө минь мундаг том, заваан нохой араа шүдээ ярзайлган дуулж дуусахыг хүлээнэ... Би түүнээс их айж байна... Дуулахаа зогсонгуут л намайг барьж идэх гэж байгааг мэдээд би дуулаад л байлаа... гэнэт хоолой цуцлаа... Айсан гэдэг жигтэйхэн. Нохой ч шүд амаа билүүдээд л. Яагаад ингэж...

	— Чалчихаа больж үз! гэж Фома уцаарлаж, — Миний талаар юу мэддэгээ хэл... гэв.

	— За тэр чамайг сэрчихсэн байгааг мэдэж байгаа биз дээ? гэж буруу харсан чигээрээ хэлэв...

	— Тийм ээ, би сэрчихсэн байна... гэж Фома бодлогошрон өгүүлээд: — Чинийхээр бол би ер нь ямар хүн вэ?

	— Архиддаг л хүн гэж Саша эвшээлгэн хариу өчив.

	— Александра! гэж Фома аргадангуй өгүүлээд, — Бүү эрхэл! Миний талаар юу боддогоо чин үнэнээсээ хэлээч!..

	— Юу ч гэж боддоггүй! хэмээн тэр хуурай хөндий хариулав.

	Фома хүндээр санаа алдан дуугүй болов. Хормын хэртэй дуугүй хэвтсэнээ Саша өнөөх л хэнэггүй дуугаараа: 

	— Үгүй ер өө! Юу боллоо гэж би элдэв юм бодож байх юм? Өөрийнхөө тухай ч бодох зав алга... Дур хүрэхгүй ч байж болно... гэхэд Фома хөндийхөн инээд алдан:

	— Надад ч хүсээд байх юм алга... гэв.

	Эмэгтэй дэрэн дээрээсээ толгойгоо өндийлгөн Фомагийн нүүр өөд харснаа эргэн хэвтэж:

	— Цэцэрхэж байна, чи... Ингэлээ гээд чамд юу нь сайн болох вэ дээ... Чиний талаар надад хэлэх зүйл алга... Бусдаас чи дээр гэж л хэлнэ... Ингэлээ гээд яах юм?

	— Яагаад бусдаас дээр гэж? хэмээн Фома бодлогошрон асуув.

	— Яах вэ, сайхан дуу дуулахад уйлдаг... хүн муу юм хийхэд зоддог... Бүсгүйчүүдтэй энгүүн байдлаар харьцдаг... харааж зүхдэггүй... Сайн эр байж болох л юм...

	Энэ тайлбар Фомагийн санаанд хүрсэнгүй.

	— Энэ биш ээ! гэж тэрээр нам дуугаар хэлэв.

	— Чиний юу хүсээд байгааг би мэдэхгүй байна... Чиргүүл онгоцоо босгоод дараа нь яах вэ?

	— Яавал дээр вэ?

	— Нижний юм уу, Казань оръё.

	— Яах юм?

	— Наргия...

	— Би дахин наргихгүй...

	Тэр хоёр бие бие рүүгээ харалгүй удаан дуугүй хэвтэв.

	— Чи их хачин зантай, уйтгартай хүн юм! гэж Саша ам нээв.

	— Ахиж архидахгүй ээ! гэж Фома эрс хэлэв.

	— Худлаа! гэж Саша уужуу тайвнаар өгүүлэв.

	— Хараарай! Ингэж амь зуух сайхан уу? Чи юу гэж бодож байна?

	— Харна аа.

	— Үгүй, сайхан? Үгүй юу? гэдгийг хэл л дээ.

	— Тэгвэл энэнээс дээр юм юу байна?

	Фома эмэгтэйн хажуугаас харан уурсаж 

	— Ам хэл нь зэвүүн шүү! гэв.

	— Санаанд чинь тохирсонгүй дээ! гээд Саша инээмсэглэв.

	— Ард олон яаж... амьдарч байна! Нэгэн тийшээ асаад... Жоом хүртэл хаашаа асаж байгаагаа мэддэг байхад чи юу хийх, хаашаа явахаа мэдэхгүй гэж үү?..

	— Хүүе, миний хэрэг чамд ямар хамаатай юм? Хүссэнээ чи надаас авч байна, хүний сэтгэл рүү бүү өнгий!..

	— Сэтгэл рүү? Ямар сэтгэл рүү? гэж Фома зэвүүцэв.

	Бүсгүй тасалгаа дотуур энд тэндгүй хөглөрсөн хувцсаа цуглуулж байхыг, сэтгэлийн тухай хэлсэн үгэнд нь уурлаагүйд дотроо нэг л гонсгордуу түүнийг ажиглаж байв. Бүсгүй ер тоосон шинжгүй, царай нь байдгаараа л харагдана. Уг нь Фома түүнийг уурлаж, нүүр царай нь хувирахыг олж харахыг хүсжээ.

	— Сэтгэлээ ээ!? Сэтгэлтэй хүн чам шиг ингэж амьдарч явах уу? Сэтгэлд гал асаж, ичих зовох хосолж... гэж тэрээр санасандаа хүрэх гэж хашхирав.

	Тэр үед бүсгүй лангуун дээр суугаад оймсоо өмсөж байснаа энэ үгэнд толгой өргөн нүүр өөд нь ширүүн харцаар ширтэхэд:

	— Юугаа харсан юм? гэж Фома асуув.

	— Чи юунд ингэж хэлж байгаа юм? гэж бүсгүй хараагаа салгалгүй сөргүүлж асуув.

	Түүний энэ асуултад цаанаа л нэг заналхийлсэн зуулт байсан болохоор Фома бүсгүйн өмнө хулчийсхийн дорой дуугаар

	— Хэлэхгүй яах вэ? гэв.

	— Ээ чааваас даа! гэж Саша сүүрс алдан хувцаслана.

	— Би яасан юм?

	— Яах вэ дээ... Чи хоёр өөр эцгийн үр шиг янз бүр болоод л... Хүмүүсээс юуг олж ажигласныг минь чи мэдэх үү?..

	— Юуг?

	— Өөрийгөө хариуцаж чадахгүй хүн бол өөрөөсөө айж байгаа хэрэг... Тийм хүн бол ямар ч хэрэггүй.

	— Чи намайг хэлж байна уу? гэж хэсэг дуугүй сууснаа Фома асуув.

	Бүсгүй мөрөндөө хэлхгэр ягаан нөмрөг тохож, тасалгааны дунд зогсоод хөлийнхөө доор хэвтэж байгаа хүнд нам бүдэг дуугаар:

	— Миний сэтгэлийн тухай чи бүү ярь! Би чамд падгүй. Би хэлэх үгээ хэлнэ! Та нарыг ёстой хэлэх шиг хэлээд өгнө өө! Та нарын талаар надад хэлэх үг бий... алх л гэж мэдээрэй!.. Тархин дундуур чинь татаад авбал... солиорно л гэсэн үг... Гэвч үгээр та нарыг анагаашгүй... Ариун даваа гарагт гал дээр л хайруулын тогоо халаадаг шиг л та нарыг шарвал таарна...

	Толгойгоо барьж үсээ задлахад, өтгөн хар үс мөрийг нь бүрхэхэд толгойгоо ихэмсгээр хаялан жигшин уурлаж:

	— Намайг завхай эм гэж бүү бодоорой! Та нар, муусайн эрчүүдийн талаар би юу гэж боддогийг чи мэддэг болоосой... Хорссондоо л дуугүй явдаг шүү... Бодож явдгаа хэлчихвэл сэтгэлд хов хоосон оргиод... амьдрахад бэрхтэй болно вий!.. гэж л айдаг гэв.

	Харин бүсгүй яг энэ үедээ Фомад ахиад л аятайхан санагдав. Ярьж, хэлж байгаад санаа сэтгэлд нь нийцэх зүйл байсанд тэрээр инээмсэглэн, нүүрэндээ баясал тодруулан тааламжтай өнгөөр:

	— Би ч бас сэтгэл дотор нэгэн зүйл овойгоод байгааг мэдэрч байлаа. Үгээ хэлэх цаг нэг л ирнэ дээ! 

	— Хэний эсрэг тэр вэ? гэж Саша тоомсоргүй асуув.

	— Бүхний эсрэг! Худал хуурмагийн эсрэг!.. Би асууна... гэсээр үсрэн босоход:

	— Халуун тогоо бэлэн болж уу, асуу... гэж Саша түүний яриаг үл тоомсорлон тушаахад Фома өөдөөс нь харснаа унтууцан:

	— Тонил цаашаа! Өөрөө асуухгүй юу?..

	— Чи юу гэж загнаад байгаа юм? гэснээ байшингаас гарав.

	...Голын дээгүүр салхи огцом үлээн, оволзон долгилох голын ус салхи сөрөн, шуугин, догшрон хөөсрөх аж. Голын хөвөөний урд бургасны бутнууд салхинд ганхан чичирч газарт налжээ. Агаарт хүмүүсийн шүгэлдэх, орилолдох олон хүний:

	— Ирлээ, ирлээ! гэх нүргэлэх дуу хадав.

	Уулын хажуугийн эрэг доор ачаагүй хоёр чиргүүл онгоц зангуу хаян зогсож, дээш ёрдойх өндөр шургууд савлан дайвалзаж агаарт нүдэнд үл үзэгдэм хээ хуар зурах аж. Чиргүүл онгоцны тавцнаа бүдүүн бүдүүн дүнз овоолж, энд тэндгүй дэгээ, гинж, уяа савлан унжиж, гинжнүүд хоорондоо үл мэдэг харшин дуугарна...

	Улаан, хөх цамцтай хэсэг ажилчид нэг том дүнзийг онгоцны тавцан дээгүүр өнхрүүлэхдээ дороо дэвслэн:

	— Явлаа, явлаа! гэж байдгаараа бархиралдах аж.

	Модон дээр ч улаан, хөх өнгө бас наалдан, салхинд цамц өмд нь, хөөрөгдөн нэг харахад тэдгээр хүмүүс бөгтөр ч юм шиг бөөрөнхий, түнтгэр ч юм шиг болгож харагдуулах аж. Бүгд л цамцныхаа ханцуйг тохойгоо хүртэл шамлаж, хадаас хадах нь хадаж, мод хөрөөдөж, хагалж юм сүлжиж харагдана. Голын дээгүүр салхи үлээж мод хөрөөдөх чимээ гарах нь хөрөө модонд лав суухад, дүнз модон уухилж, сүхээр цавчихад банз мод цуу үсэрч, мод харуулдах хачин чахарна. Төмөр гинж хангинах, өргөх оньсны шийхнах дуу усны долгионы чимээтэй нийлж, салхи хүнгэнэн үлээж, тэнгэрт үүлсийг хөөнө.

	— Алив, эрчүүд ээ! Ахиад нэг! 

	— Аймшигтай зоригт эр минь ахиад нэг... гэж хэн нэг нь нарийхан дуугаар гуйсан янзтай хэлэх нь дуулдав.

	Богино нарийн цэмбэн пиджактай, урт түрийтэй гутал өмссөн гоолиг эр Фомаг шураг нуруугаараа налан сахлаа салганасан гараараа зулгаан, энэ хүмүүсийн ажиллахыг сонирхон зогсоно. Эргэн тойронд гарах энэ их шуугиан чимээг чагнаад ажилчидтай хамт зүтгэж, хашхичин, мод цавчин хүнд ачаа чирч, бусдыг захирч, бүхний анхаарлыг өөртөө татаж, хүн чадал, авхаалж самбаа, санаа сэтгэлээ илчлэн харуулах дур хүрч байвч, тэрээр биеэ барьж, хөдөлгөөнгүй, дуугүй зогсож байх нь түүнд ичгүүртэй байлаа. Энд Фома бүгдийг захирна, өөрөө ажиллах юм бол ажиллах дуртайдаа ингэж байна гэж хэн ч итгэхгүй, харин ажилчдад үлгэр үзүүлж, шахаж шавдах гэсэндээ л хэмээн үзнэ.

	Цамцныхаа захыг задгай тавьсан, шаргал буржгар үстэй залуу Фомагийн дэргэдүүр банз мөрлөж, эсвэл сүх барьж өнгөрөхдөө, наадан тоглох сэрх шиг цовхчин, цовоо сэргэлэн, хөгжилтэй инээн, шоглож хошигнон, сүрхий харааж, хүн амьтанд туслан эцэж цуцахаа мэдэхгүй, мод залтас овоолсон тавцан дээгүүр шаламгайлан гүйж байгааг ажиглаж зогсохдоо тэр залууд атаархаж байгаагаа мэдрэв.

	«Азтай яваа эр байх даа...» хэмээн Фома бодов. Ингэж бодохдоо залуугийн хувцсыг урж хаян, ичээж зовоох дур хүрч байв. Орчин тойронд нь яаруу их ажил өрнөж, тавцан дээр мод бэхэлж, өргөх оньс зоож, гар нийлэн ажиллаж голын ёроолд унасан чиргүүл онгоцыг татаж босгоход бэлтгэж байхад Фома тэднээс зайдуу зогсож энэ их ажилд тэр хэрэггүй байгаагаа мэдрэв.

	Ийнхүү улс амьтны дотор илүүдэж, хэнд ч хэрэггүй байгаагаа бодохоос гомдолтой байв. Бужигналдаж буй ажилчдыг харах тусам улам ч ихээр бухимдаж, энэ бүх ажлыг өөрийн нь тусын тулд хийж байгаа шүү дээ гэсэн бодол зовооно... Гэтэл тэр өөрөө юу ч хийхгүй байдаг...

	«Би юу хийх ёстой... би хаана байвал таарах вэ?» гэсэн бодол шаналгана.

	Буурал ооч сахалтай, үрчлээтсэн орог саарал царайтай, онигор нүдтэй гэрээний ажилчдын ахлагч хүрч ирээд, намуухан боловч үгээр тодхон дуудан:

	— Фома Игнатьич, бэлхэн боллоо, одоо бурхандаа залбираад эхэлбэл яасан юм? гэв.

	— Эхэл, эхэл!.. гэж хэлээд Фома онигор нүдний нь гярхай харцнаас далдиран буруулав.

	— Тэнгэр тэтгэг!.. гээд ахлагч дээлээ товчлон, биеэ цэхлэн зогссоноо, толгойгоо аажим эргүүлж, чиргүүл онгоцон дээрх модыг тойруулан харж чангаар:

	— Эрчүүд ээ! Байр байрандаа! гэж хашхирав.

	Эрчүүд хэсэг хэсгээрээ онгоцны хажуу тал, доош буух үүдээр бөөгнөрч, чимээ шуугиан намдав. Зарим нэг нь овоолоостой модон дээр авирч гараад олсноос барьж зогсжээ.

	— Эрчүүд ээ! Бүх юм жин тан болсон уу? Эм төрөхийн цагт цамц оёх завгүй болно гэгчээр... За, бурхандаа залбирцгаа... гэж ахлагчийн тайван чанга дуу хадав.

	Ахлагч саравчтай малгайгаа тавцнаа хаяад тэнгэр өөд өлийн ухаангүй залбирч гарав. Эрчүүд цөм үүл өөд харан гараа доёлзуулан загалмайлан залбирч эхлэв. Зарим нь чангаар залбирахад намдуу, бүвтнэх дуу шуугиан чимээтэй хутгалдаад:

	— Бурхан минь, адисалж хайрла!..

	— Ариун эх дагина минь...

	— Никола Угодник... гэх дуу сонстох аж.

	Энэ үг яриаг чагнахад сэтгэл нь эмзэглэн, мөн ч дараатай байв. Бүгдээрээ л толгой нүцгэн байхад Фома л малгай авахаа мартчихжээ. Ахлагч залбирч дуусаад, түүнд сургамжлан:

	— Та ч бурхандаа залбирмаар юм даа... гэхэд

	— Хийх юмаа л хий... Надад бүү заа!.. гээд Фома түүн рүү ууртай харав. Цаашлах тутам түүнд улам хэцүү, гомдмоор болж, түүнд хэдэн арван мянган пүү хүнд онгоцыг мөрний ёроолоос татан босгоход бэлэн байгаа, хүчиндээ итгэсэн эдгээр хүмүүсийн дунд илүүдэж байгаагаа улам бүр мэдэрч байв. Ажил нь бүтэмжтэй болоосой, тэгээд тэд өмнө нь ичиж зовоосой!..

	«Гинж нь тасраасай!» гэсэн хорон санаа хүртэл толгойд нь орж ирж байв.

	—  За гэснээ ахлагч гэнэт гараа агаарт дээш өргөн, — За, татаарай! Татаа-р-ай!.. гэж цангинасан дуугаар хашхирав.

	Ажилчид түүний дууг түрж, сэтгэл догдолж, хүчлэн:

	— Нэг, хоёр, гурав аа! Татаарай! Явж байна... гэж орилолдов.

	Өргөх оньс чахран дуугарч, гинж хангинаж, ачаагаа дааж ядан, гэнэт дээш өргөгдөхөд ажилчид хаалганы бариул руу цээжээрээ дарж, онгоцны тавцнаа хүнд хөлөөрөө дэвхцэн хүнгэнэлдэнэ.

	Чиргүүл онгоцны хооронд усны давлагаа цохилох нь олзоо хүнд алдахгүй гэсэн мэт, Фомагийн эргэн тойронд энд тэндгүй гинж, уяа татагдан чангарч, тавцан дээгүүр аварга том орог саарал хорхой адил хөлийн дэргэдүүр гулсан, дээш цуван өргөгдсөнөө доош тас няс хийх нь ажилчдын бархиралдан дуун дарагдан

	— Гараад ирлээ, өндийлөө... гэж тэд хөөр баяр болон хашхиралдав. Талх зүсэх хутга адил, хүмүүсийн орилолдоонд:

	— Эрчүүд ээ! зэрэг, зэр-эг! гэх ахлагчийн цовоо дуу хангинав.

	Фомагийн сэтгэл хачин их хөөрч ажилчдын энэхүү хүчит өргөн гол мэт шуугиан бархиралдаанд усны хүчтэй цалгилах, төмөр тар нярхийх, дотор арзганам хяхнаан дунд уусан орж явчихмаар дур нь гозолзов. Дурандаа нүүр нь хөлөрч, гэнэт тэрээр онгоцны шургаас ухасхийн үүд рүү том том харайлан гүйхдээ царай нь догдлолоосоо цайж:

	— Зэр-эг! зэ-рэг! гэж хахир муухайгаар хашхирав.

	Үүдний бариул хүртэл гүйж очоод, хүчиндээ цээжээрээ мөргөж өвдсөн янзгүй, тавцан дээгүүр чанга гишгэлэн үүд тойрон муухай орилон явна.

	Хөшүүрэг эргүүлж байхдаа алдсан бяр чадлыг орлохуйц нэгэн халуун хүсэл сэтгэлд нь цутган орж ирэв. Үгээр илэрхийлэхийн аргагүй баяр хөөр цээжинд нь буцлан сэтгэл догдолсондоо тэрээр хашхирч байв. Ганцаараа л хөшүүрэг эргүүлж, хүнд ачааг босгох тутам улам бяр амтагдаад байгаа юм шиг санагдахад Фома бөгтийн, доош тонгойж, түүнийг арагш нь түлхээд байгаа хүчээр сөрөн бух шиг зүтгэн, урагшилсаар байв. Урагш алхах тутам сэтгэл нь улам догдолж, ийнхүү хүчлэн зүтгэх  бүрдээ туйлаас бахархах бодлоор солигдож байлаа. Толгой тархи нь эргэж, нүд нь улаанаар эргэлдэн зүтгэхдээ өмнөө юу ч харахгүй, гагцхүү өөрт нь зам тавьж өгч байгааг мэдэрч, өмнө нь замыг таглан байгаа нүсэр том юмыг түлхэн унагааж ялаад, дүүрэн баяртайгаар, чөлөөтэй сайхан амьсгална. Тэрээр ийнхүү амьдралдаа анх удаа цог заль төгөлдөр болж, өлөн сэтгэлийнхээ цангааг гарган, түүндээ бүр хөлчүүрхэн ажилчидтай адилхан хөөрч баясан хашхичин хөл алдав.

	— Бүр гараад ирлээ! ирлээ...

	— Зогс, зогс, сайн бэхлээрэй, эрчүүд ээ!.. 

	Фомагийн хэнхдэг рүү түлхэн арагш болгов...

	— Фома Игнатьич аа, ажил сайхан бүтсэнд байр хүргэе! Ээ, бурхан минь! Мөнхжин бадраг! Ядрав уу? гэж ахлагч талархал илэрхийлэхэд нүүрний нь үрчлээ баяр гэрлээр дүүрч чичгэнэх аж.

	Фомагийн нүүр өөд хүйтэн салхи үлээв. Эргэн тойронд нь сэтгэл дүүрэн, баярлаж бахадсан үг яриа болж, эрчүүдийн хөлөрсөн нүүрэнд инээмсэглэл тодорч, хөгжөөн баяртайгаар, зөөлнөөр бие биедээ хараал ерөөл тавилцан Фома руу хүрч ирэн түүнийг хүрээлэв. Фома хэрхэх учраа олохгүй хий л инээмсэглэхдээ хөөрсөн сэтгэл нь намдаагүй, энэ улс юундаа ийнхүү сэтгэл хангалуун, баяр хөөр болоод байгааг ухаарч амжаагүй байв.

	— Зуун далан мянган пүү манжинг суга татлаа! 

	Фома овоолоостой уяан дээр гарч зогсоод ажилчдын толгой дээгүүр харахад хоёр чиргүүл онгоцны дунд зэрэгцэн бөөн гинж болсон тас хар, мөлгөр гурав дахь чиргүүл онгоц гараад ирчихсэн харагдав. Тэрээр аймшигт өвчнөөс болоод хавдчихсан юм шиг эв хавгүй, доожоо муутай л юм, ижил болсон онгоцнуудынхаа дунд тэднийг түшнэ. Гол дунд эвдэрхий шураг нь уйтгартай гэгчээр ёрдойн, онгоцны тавцнаа цус адил улаан ягаан ус урсан, газар сайгүй, тавцан дээр нойтон модны хугархай, овоолоостой төмөр хөглөрнө.

	Фома энэ нүсэр хүнд заваан эдийг хараад хэлэх үгээ олж ядахдаа хий дэмий л:

	— Босгочхов уу? гэж асуугаад ийм бохир, хэмхэрхий новшийг уснаас гаргахдаа ингэтлээ их баярлаж,  сүйд майд болжээ гэж бодохдоо бас сэтгэл гонсойв.

	— Тэгээд... гэж Фома ахлагчид тодорхойгүй хэлтэл:

	— Давгүй ээ! Шалавхан буулгачхаад хориод мужаан тийш нь оруулчихвал доор нь янзалчихна гэж ахлагч тайвшруулсан өнгөөр өгүүлэв.

	Тэгтэл шаргал үстэй нэг залуу Фомагийн нүүр өөд харан амаа ангайн хөхиүнээр инээмсэглээд:

	— Архи өгөх үү? гэж асуув.

	— Хүлээж бай л даа! Хүн ядраад явж байхад! гэж ахлагч хатуухан зандрав.

	Тэгтэл цаанаас нь эрчүүд:

	— Ядралгүй яах вэ... гэлцэн

	— Амархан юм уу...

	— Дадаагүй юманд ядарна шүү дээ...

	— Дадаагүй байхад будаа идэхэд ч хэцүү...

	— Би ядраагүй... гэж Фома царай барайлган хэлэхэд хүмүүс түүнийг улам нягтаар хүрээлж хүндэтгэсэн дуу гарав.

	— Дуртай ажил бол таатай хэрэг.

	— Бас л тоглоом л гэсэн үг...

	— Эмтэй зугаацахтай л адил...

	Гэтэл өнөөх шаргал үст бас л:

	— Эзэнтэн минь! Ганцхан хувин архи өгчихгүй юү? гэж инээмсэглэн шалав.

	Фома өмнөө зогсож байгаа хүмүүсийн сахалтай нүүрийг хараад тэдэнд ямар нэг гомдмоор юм хэлмээр санагдсанаа толгойд нь түмэн бодол хутгалдан учраа олохоо больж уур уцаартайгаар:

	— Та нарт архидаж л байвал болох нь тэр... Яаж ч байсан та нарт ижил... Бодооч! Энэ бүхэн ямар ашигтай юм!.. Ойлгож ухаардаг ч болоосой! Чааваас даа!.. гэв.

	Тэгэхэд түүнийг тойрсон улсын царайд гайхаж, эргэлзсэн янз тодорч, улаан, хөх өнгийн хувцастай, сахалтай эрчүүд шүүрс алдан шилээ маажилж, хөлөө солбилон зогсох аж. Тэд Фома өөд горьдлого тасарсан янзаар хараад, царай буруулахад:

	— Тийм дээ! Энэ ч... бас хэлдэг л үг... ухаантай л үг... гэж ахлагч санаа алдав.

	— Бид ойлгож л байвал болох нь тэр үү? гэж өнөөх шаргал үст залуу толгой хаялан хэлэх нь Фоматай ахин ярилцах дургүй болж, нэгэнт тэрээр архи өгөхгүй байгааг мэдээд ялимгүй уурлав. Залуу буулт хийж байгаад, сэтгэл ханамжтайгаар:

	— За тэр дээ! гэж Фома сургамжлаад, хүмүүсийн хялайх доогтой харцыг ажиглалгүйгээр, — Ойлгож, ухаарч байвал л... Мөнхийн бүтээл! хийх хэрэгтэй гэдгийг мэдэрдэг юм...

	— Бурханд зориулна гэсэн үг! Энэ бол ёстой үнэн шүү! гэж ахлагч тайлбарлаж эрчүүдийг тойруулан хараад бишрэнгүйгээр санаа алдан, — Үнэн шүү! Нээрээ! гэж цааш өгүүлэв.

	Тэгтэл Фома энэ хүмүүст түүнд өөрөөр хандтал л зөв, зүйтэй жинтэй үг хэлэх юм сан гэсэн хүсэлдээ хөтлөгдөн байв. Харин шар үснээс бусад нь хялайн харж, уйтгартай хүйтэн царайлан зогсох нь Фомад таатай биш байлаа.

	— Мянган жилийн дараа ч гэсэн хүмүүс үзээд, энэ ч аргагүй ариун үйлст хүмүүс бүтээжээ! гэхээр л зүйл хийх хэрэгтэй! гэж Фома хөмсгөө хөдөлгөн ярихад өнөөх шар үст залуу түүн рүү ихэд гайхан харж:

	— Ижил мөрнийг бид уучих уу? Дөнгөх үү? Хагарна даа!.. гэж толгой сэгсрэн өгүүлэв,

	— Түүний энэ үгэнд Фома ичингүйрч, тойруулан харахад эрчүүд доогтой, дүнсгэрдүүхэн инээмсэглэж байхыг үзээд дотор нь зүүгээр хатгаад авах шиг болов.

	Бавгар хөх сахалтай нэг сүрхий эр дуу шуугүй зогсож байснаа гэнэт Фома руу ойртож ирээд:

	— Эзэнтэн минь! Ижил мөрнийг ширгэтэл нь уучхаад, уулаар даруулга хийсэн ч мөдхөн мартагдах болно. Амьдрал урт аа... юм бүгд улиран мартагдана... Овойж товойсон юм хийж бид яаж чадах вэ... хэмээн аажуухан өгүүлэв.

	Тэрээр ийнхүү хэлчхээд доороо нулимаад огт тоосон шинжгүй эргэн явж олны дунд модны шаантаг шиг орж явчхав. Энэ эрийн үг Фомаг хүнд байдалд оруулж, эрчүүд түүнийг тэнэг, хөгийн амьтан гэж бодож байгаа гэж тэрээр мэдрэв. Тэгээд эзний ёсоор тэдний нүдэн дээр энэ байдлыг засахын тулд эрчүүдийн чилсэн байдлыг сарниулж анхаарлыг татах гэхдээ инээдэмтэйгээр хацраа цулцайлган маадайж сүртэй дуугаар:

	— Гурван хувин дарс гаргая! гэж ам алдав.

	Товч үг агуулгатай, хүнд хүчтэй сэтгэгдэл төрүүлдэг. Эрчүүд Фомаг хүндэтгэн зам тавьж өгч мэхийн ёсолж, өглөгч зан гаргасанд нь талархан дэмжив.

	— Алив намайг эрэг рүү буулгаадах! гээд Фома сэтгэл хөдлөх нь мөдхөн зогсоно гэдгээ ч мэдрэв.

	Юунд ч юм сэтгэл нь уйтгарлаж, гоёлын улаан өнгийн палаажтай Сашагийн ширээ засаж, дарс, зууш өрж байгаа байшинд орж ирээд, 

	— Александра! Залхуутай юм, би яах юм бэ?.. гэхэд

	— Залхуутай байгаа бол нэг л юм хүсэж байна даа! Чи яамаар байна?..

	— Би мэдэхгүй байна! гэж Фома гунигтайгаар толгой сэгсрэв.

	— Чи сайн бод л доо...

	— Би бодож чаддаггүй...

	— Балчирхан амьтан бол доо! Наад толгой чинь хэрэггүй... гэж Саша түүнээс холдохдоо тоомсоргүй байдлаар аяархан хэлэв.

	Фома бүсгүйн ярианы өнгийг мэдэрч, хөдөлгөөнийг нь олж харсангүй. Гараараа лангуу тулж урагш бөхийн зогсоод, шал руу харж бүх биеэрээ дайвалзан өгүүлрүүн:

	— Заримдаа бодоод байхад хамаг бодол сэтгэлийг давирхайгаар шавчих шиг болж, бүх юм чамаас холдон хаа нэгтээ орж явчих шиг болно... тэр үед сэтгэл дотор зоорь доторх шиг харанхуй оргиод... Сүрдмээр... тэр ч байтугай чи хүн биш, ёроолгүй гүн жалга шиг... гэв.

	Саша түүн рүү нүднийхээ булангаар харж, нам дуугаар санаашран:

	 

	Аясын салхи үлээхэд 

	Тэнгисийн манан хөөрнө.

	 

	хэмээх нэгэн дуунаас аялав.

	— Наргих ч дур алга... нэг л янз... улс амьтан, зугаа цэнгээ, архи дарс... Уур уцаартай ч болж байна, бүгдийг балбах юм сан... Хүн амьтан санаанд минь хүрэхээ болилоо... Яах ч гэж энэ улс амьд яваагийн нь бодоод ер ойлгохгүй юм! 

	 

	Аяа, хонгор минь ээ...

	Амрагхан чамгүйгээр надад 

	Амьд явахад ч уйтгартайяа...

	 

	гэж Саша өмнөх хана руу харан дуулна.

	Харин Фома гуйвж дайван:

	— Гэвч цөм л амьдардгаараа амьдарч, шуугилдана. Харин би л дэмий бүлтгэнэнэ... Ээж минь ийм сэтгэл догдлолгүй хүү намайгаа төрүүлсэн гэж үү? Загалмайлсан эцэг ярихдаа: «Эх нь мөс шиг хүйтэн хүн байсан» гэдэг. Тэгээд ч түүнийг хаа нэг тийш дуудаад байжээ... Хүмүүс дээр очоод «Ах дүү нар аа! Туслаач! Амьдарч чадахгүй байна!» гээд л эргээд харахад үгээ хэлчихмээр хүн алга... цөм өөдгүй новшнууд л байна!..

	Фома аль муухайгаар хараагаад дуугүй болов. Саша дуулахаа больж, улам холдов. Салхи ширүүсэж, цонхны шилэнд тоос шороо шавна. Пийшин дээгүүр жоом гүйлдэж, гэрээ зомгол асаж шар шур хийлдэнэ. Хашаан дотор тугал өрөвдмөөр мөөрнө.

	Саша Фома өөд дооглонгуй харж:

	— Бас нэг зовлонт амьтан мөөрч байна... Түүн дээр очооч... Хоолой нийлүүлж дуулахгүй юу?.. гээд буржгар толгой дээр нь гараа тавьж, тоглож түлхээд: — Юу гэж гонгиноод байгаа юм? Зугаалах дургүй л бол ажил хий...

	— Тэнгэр минь... гэж Фома толгойгоо сэгсрэн байж 

	— Ойлгоход хэцүү хэлээр чи ярих юм... тун хэцүү... гэснээ бачимдан бараг хашхиран:

	— Ажил, ажил хий гэж?.. Ажил юу юм бэ?.. Нэр нь сайхан ажил... угтаа, цаанаа шал дэмий зүйл! Ажилд ямар ач тус байна? Мөнгө олох уу? Надад мөнгө зөндөө л байна... Чамайг далд ортол булсан ч, багтарч үхтэл чинь мөнгөөр цутгаж чадах л байна... Энэ ажил, үйл гэж дандаа л заль мэх... Худалдаачдыг би харж байна. Өөрсдийгөө харахгүй гэж л зориуд тэд ажилд эргэлдэж байгаа юм... Шулмууд... нуугдаад... Тэднийг энэ бүх үймээнээс нь салгачихвал юу болох вэ? Галзуурч... энд тэндгүй мөргөлж, сохор хүн шиг болно. Ажилтай л байвал хүн аз жаргалтай байна гэж чи бодоо юу? Үгүй, худлаа! Тийм биш ээ!.. Дээгүүрээ хөвүүлэх гэж гол урсаж, ач тусаа өгөх гэж мод ургаж, нохой хүртэл байшин харж... хорвоогийн юм бүхэн хэрэгтэй байхад хүн л жоом шиг газар дэлхий дээр ямар ч хэрэггүй... Бүх юм хүний тулд байхад хүн юуны төлөө амьдардаг билээ.

	Фомагийн бах тав ханав. Өөртөө ашигтай, өөр бусдад аюултай нэгэн зүйл олж авчихсан мэт санагдав. Тэрээр чангаар инээхэд

	— Толгой чинь өвдөхгүй байна уу? гэж Саша нүүр өөд нь ажиглан харж санаа зовсон янзтай асуув.

	— Сэтгэл шаналж байна! хэмээн Фома шартай хэлээд, — Эв зүйг эс олохын учир шанална! Яажшуу аж төрнө? Яах ч гэж? Миний загалмайлсан эцэг ухаантай хүн бий. Амьдралыг хийж бүтээ! гэж тэрээр хэлдэг юм! Харин бусад хүн бол амьдрал бүхнийг барьж идлээ гэдэг юм! 

	— Хүүе! Миний бодоход чи гэрлэ, тэгвэл л болох нь тэр... гэж Саша нухацтайхан өгүүлэв.

	— Яах юм? гэж Фома мөрөө хавчихад:

	— Чамд хом хэрэгтэй...

	— За тэр яах вэ! Чамтай л амьдаръя... Та нар цөм ижилхэн биз дээ? Бие биеэсээ дээрдэх юмгүй... Чамаас өмнө би нэг хүүхэнтэй явж байсан... Би түүнд аятайхан харагдсан юм байх... Өөрөө л ирсэн юм... Сайн хүүхэн... Ив ижилхэн, яг л чам шиг дээ... Чи арай царайлаг. Бас нэг хатагтай! Ёстой жинхэнэ хатагтай, язгууртан авгай дайралдаад... Завхай л гэлцдэг байлаа. Би ч хавьтаагүй л дээ... Боловсролтой, ухаантай. Их гоёно... Миний сэтгэлийг булааж байсан. Түүнтэй учирсан бол яах ч байсан юм, бүү мэд... Одоо би түүнийг архитай уучихлаа, мартлаа... Энэ ч муу хэрэг... Чи ч дээ! Чин үнэнээсээ хэлэхэд чи өөдгүй хүн дээ...

	Фома дуугүй болж бодлогошров. Харин Саша сандал дээрээс босож, уруулаа хазлан байж байшин дотуур холхисноо өмнө нь ирж зогсоод толгойгоо салаавчлан:

	— Хүүе! Би явлаа... гэв.

	— Хаашаа тэр вэ? гэж Фома толгойгоо өндийлгөлгүй асуув.

	— Мэдэхгүй... хаашаа ч яах вэ... чи дэмий юм яриад, чамтай байхад уйтгартай юм...

	Фома толгойгоо өргөн харж,

	— А-ан? Нээрээ юу?

	— Би ч бас тийм хүн... цаг болохоор бодно... Тэгээд л балрах нь тэр... Харин одоо болоогүй, амьдарна аа хө... Дараа нь яавал л яана биз! 

	— Би бас балрах уу? гэж Фома хээвнэг асуув. Тэрээр яриандаа бүр цуцжээ.

	— Мэдээж! Ийм хүмүүс балардаг юм! гэж Саша уужуу тайвнаар хариулав.

	Тэр хоёр хормын хэртэй бие биеэ ширтэн зогсоод:

	— Одоо юу хийх вэ? гэж Фома асуухад:

	— Үдийн хоол иднэ ээ...

	— Үгүй ээ, ер нь л? Тэгээд дараа нь...

	— Мэдэхгүй ээ...

	— Тэгээд чи явлаа юу?

	— Явна аа... Салж явахдаа нэг сайн наргия... Казань ороод тэнд ёстой нэг шаваагаа ханатал наргия... Чамайг би нэг цатгаад өгье...

	— Энэ болно оо. Салахдаа наргилгүй яах вэ! Ээ дээ! Чи ч шулам юм аа! Хүүе, Саша, завхай хүүхнүүдийг мөнгөнд шунахай, тэр ч байтугай хулгайч ч гэлцдэг.

	— Тэгж л байг! гэж Саша тоомсоргүй өгүүлэв.

	— Ийм үгэнд чи гомдохгүй байна уу? гэж Фома сониучлан асуув. — Харин чи бол шунахай биш юм... Би баян хүн, гэтэл чи явна гэж байна. Тэгэхлээр чи хомхой биш юм...

	— Би юу? гээд Саша бодлогоширсноо гараараа дохиж 

	— Магадгүй, хомхой ховдог биш ч байж болно... Гэхдээ гол нь энд биш... Би арай ч бүр гудамжны хүүхэн болчхоогүй байна... Хэнд гомдох бил ээ?.. Яривал ярьж л байг... Хүмүүс мэднэ ээ... ариун шударга хүн бас бий шүү. Намайг шүүгч болговол гагцхүү үхдэлийг л цагаатгана даа! гээд эгдүүтэй муухай инээд алдан байж, — Шал дэмий юм ярих гэж... за суу, хооллоё... гэв.

	...Маргааш өглөө Фома Саша хоёр Устьегийн зогсоолд очиж яваа онгоцны шатан дээр зэрэгцээд зогсож байв. Саша дэрвэгэр том хар бүрх малгайныхаа ирмэгийг дэгжирхэн нугалж, цагаан өд хатгасан нь олны анхаарлыг татахад Фома улс амьтан түүний нүүр өөд ширтэж байх шиг санагдаж ичингүйрэв. Онгоц аахилан, доргин чичирсээр хажуу бөөрөөрөө өнгийн хувцастай улс дүүрэн зогсоолд тулж очиход нэгэн танил нүүр улсын араас нуугдан ширтээд байх шиг санагдахад:

	— Тасалгаанд оръё! гэж Фома сандран найз бүсгүйдээ хэлтэл,

	— Нүглээ амьтнаас нуухыг надад бүү заа! Танилаа хар аа юу? гэж Саша инээмсэглэн хариулав.

	— Хэн нэг хүн намайг отоод байна...

	Зогсоол дээр бужигнах олон руу анхааралтай харснаа царай нь хувирч:

	— Загалмайлсан эцэг ирчхэж! гэж аяархан хэлэв.

	Зогсоолын хажууханд хоёр булиа авгайн дунд шахагдан зогсоод Яков Маякин, бурхны хөрөг шиг нүүрээ дээш өргөн, саравчтай малгайгаараа ёжтойхон эелдэгхэн янзаар даллахад сахал нь чичрэн, толгойны халзан гялайж, нарийн өрөм шиг нүдээрээ Фомаг нэвт ширтэх аж.

	— За, харцага минь! гэж Фома бувтнаад малгай авч, түүн рүү толгой дохив.

	Фомагийн ийнхүү мэхийн хүндэтгэхэд Маякин таатай байгаа янзтай доороо дэвслэн, биеэ атирахад нүүрэнд нь хорон инээмсэглэл тодров.

	— Хатуухан шан хүртэх нь дээ, хүү минь! гэж Саша тохуурхав.

	Энэ үг загалмайлсан эцгийн инээмсэглэлтэй нийлэн Фомагийн цээжинд нүүрсний цог адил төөнөв.

	— Яахыг нь үзье... гэж тэрээр амандаа хэлээд гэнэт сэтгэлдээ нэгийг бодон тайвширч бие нь хөшингө болов. Онгоц зогсоолд тулж очиход хүмүүс үймэлдэв. Үймээн дунд Маякин нэгэн үе далд орон, дахин толгой нь шомболзон сүрдэм инээмсэглэхэд Фома хөмсөг зангидан, өөдөөс нь эгцлэн харж, дамнуургаар аажуухан алхлан өмнөөс нь бууж явахад араас түлхэн, шахаж, овооролдоход сэтгэл нь улам сэргэх аж. Явсаар өвгөнд тулж очиход Маякин түүнийг найрсгаар мэхийн ёсолж угтаад, 

	— Фома Игнатьич та одоо хаачихсан бол? гэхэд

	— Хувийн ажилтай гэж Фома мэндэлсэн ч үгүй эрс хариулав.

	— Зүйтэй, эрхэм минь! гээд Яков Тарасовичийн царай гэрэлтэн «Өдтэй малгайтай хатагтай таны юу сан бол? гэсэнд

	— Амраг бүсгүй... гэж Фома загалмайлсан эцгийнхээ ширүүн харцнаас далдиралгүй чанга хэлэв.

	Саша ард нь зогсож мөрөн дээгүүр нь Фомагийн эрүүнээс толгой нь доогуур цухуйх атигар өвгөнийг хэнэггүй харж байв. Фомагийн ийнхүү чангаар хэлсэнд хэрүүл болох нь гэсэн шиг улс тэдэн рүү харж байв. Маргаан үүсэж болзошгүйг мэдэрч, Фомагийн маргахад бэлэн байгааг доор нь ойлгов. Тэрээр нүүрээ үрчийлгэн, уруулаа хазлан намдуухнаар

	— Ярилцах юм байна... Зочид буудалд очих уу? гэв.

	— Болно... удахгүй шүү...

	— Завгүй байна уу? Чиргүүл онгоцоо эвдэх гэж яараа юу? гэж өвгөн тэссэнгүй хэлчхэв.

	— Эвдрэх л юм бол эвдэж л таарна биз дээ? гэж цовоо дуугаар өөдөөс нь Фома шазруун өчив.

	— Аа, тэгэлгүй дээ!.. Чи өөрөө хураасан хөрөнгө биш юм чинь, чамд хайран биш байгаа. За явъя!.. Бүсгүйгээ түр ч атугай орхиж болох сон болов уу? гэж Маякин нам дуугаар өгүүлэв.

	— Саша, хот ороод Сибирийн буудлаас өрөө авчхаарай... Би удахгүй очно... гээд Маякинд хандаж: — Би бэлээн! гэж эрс хэлэв.

	Зочид буудал хүртэл тэр хоёр дуугүй явав. Загалмайлсан эцэг нь алхааг нь гүйцэх гэж харайн явааг хараад зориуд улам хол хол алхлав. Өвгөнийг эсэргүүцэх, үг сөргөх дур нь хүрч, арайхийж биеэ барьж явлаа. Маякин зочид буудлын үйлчлэх танхимд орж тэртээ буланд суухдаа:

	— Хүн гуай! Цангис жимсний ундаа нэг шил өгөөч! гэж захиалахад:

	— Над шил шарз авчир! гэж Фома тушаав.

	— За тэгэхлээр... Мод муу бол хөзрөөсөө эхэлж яваарай... гэж Маякин тохуурхан хэлтэл:

	— Та миний тоглоомыг мэдэхгүй... гэж ширээнд суунгаа Фома хэлэв.

	— За боль! Олон хүн тэгж тоглодог юм.

	— Эсвэл толгойгоо хагартал эсвэл хана туурга цууртал би тоглодог юм! гэж Фома нударгаараа ширээ шаан омогтой өгүүлэв.

	— Архи чинь гараагүй байгаа юм уу? гэж Маякин инээмсэглэв.

	Фома сандал дээр түүн рүү шахаж суугаад, нүүр амаа үрчийлгэн

	— Загалмайлсан аав аа!.. Та ухаантай хүн... Таны ухааныг би хүндэтгэдэг...

	— Хүү минь, баярлалаа! гэж гараараа ширээ тулж өндийн мэхийв.

	— Би одоо хорьтой биш... жаахан хүүхэд биш гэдгээ танд хэлмээр байна.

	— Тэгэлгүй дээ! Аргагүй зуу насалсан юм чинь, юу гэх вэ! Шумуул чам шиг өчнөөн жил амьдарсан сан бол лав тахианы хэртэй болох сон биз...

	— Тоглоом хийхээ больж үз! гэж их тайван сануулсанд Маякин бүр мэл гайхахдаа нүүрний нь түмэн үрчлээ нь чичирхийлж үзэгдэв.

	— Та яах гэж энд ир ээ вэ? гэж Фома асуув.

	— Чи ч замбараагүйтээ шив дээ. Аль хэр хөрөнгөөр тоглож байгааг чинь харах гэсэн юм... Би чиний төрөл садан болох хүн... Чамд надаас өөр хүн байхгүй...

	— Таны санаа зовдог нь илүү зан... Та... миний бүх ажил төрлийг гартаа ав, бүгдийг... Би өөрийн дураар явж байя...

	Энэ үг Фомагийн амнаас санамсаргүй гарчээ. Урьд нь ийм санаа хэзээ ч толгойд нь ордоггүй байжээ. Харин загалмайлсан эцэгтээ ийм үг хэлчхээд, сүүлд нь санатал үнэхээр хамаг ажил төрөл, мөнгө хөрөнгөө өгчихвөл чөлөөтэй болж, хаашаа ч явж, яаж ч байсан өөрийн дураар болох сон гэдгийг ойлгов... Энэ мөчийг хүртэл тэрээр нэгэн чөдөр, тушаагаар боогдсон биеэ суллаж чадахгүй, баригдаж явсан бол одоо уяа аяндаа сулран алдуулах шиг боллоо. Цээжин дотор нь түгшүүр, баярын итгэл найдвар дүрэлзэн асаж тэрээр:

	— Ингэсэн нь л дээр! Бүгдийг нь ав... Би харсан зүгтээ алга боллоо... Би ингэж амьдарч чадашгүй нь... Нэг л хүнд юм дүүжилчихсэн юм шиг... Дураар, чөлөөтэй амьдрахыг хүснэм... Өөрөө бүгдийг мэдэж... Тэгвэл би өөртөө таарч тохирох амьдрал эрж хайна... Тэрнээс биш, би ямар хоригдол юм уу... Та бүгдийг нь авчих... Намайг ямар худалдаачин гэх вэ! Би дургүй байна... Хүн амьтнаас холдон зайлж, өөрөө нэг ажил хийе. Тэгэхгүй болохоор ингээд л архидаад л, эмс бүсгүйчүүдтэй зууралдаад л... гэв.

	Маякин Фомагийн ярихыг чих тавин чагнаж суухдаа царай нь сүрхий догшин дүртэй болж, хөдөлгөөнгүй чулуужчихсан мэт. Танхим дүүрэн дүнгэнэх дуу гарч, дэргэдүүр нь янз бүрийн улс амьтан өнгөрсөөр байв. Цаадуул нь Маякинд тонголзон явахад өвгөн загалмайлсан хүүгийнхээ наанаа инээмсэглэж байвч цаана л нэн сандарч, зовлонтой царайг ширтэн харж:

	— Ээ, миний муу зараахан, исгэлэн жимс минь! гэж тэрээр сүүрс алдан яриаг нь таслан өгүүлээд: — Чи бүр мангартаж гүйцэж... дэмий юм яриад л... Шарз уусандаа тэр үү? Аль эсвэл тэнэгтэж байна уу гэдгээ ойлгох хэрэгтэй.

	— Аав аа! Хүмүүс бүх эдлэн хөрөнгөө ч орхидог байсан шүү дээ...

	— Миний үед биш ээ! Миний ойр дотнын улс биш... Тэрнээс биш би тэдэнд үзүүлээд өгөх байсан...

	— Явсан улс бурхан шашныг эрхэмлэх болсон... Би бол тэднийг тэгж дураар нь тавихгүй... Юунд би ингэж чамтай нухацтай яриад байна гэж бод оо вэ? Ээ дээ!..

	— Аав аа та, яагаад дургүйцээд байгаа юм? гэж Фома унтууцав.

	— Чи аан гэж бай! Хэрэв чи яндан хөөлөгч бол, золиг минь, байшингийн дээвэр өөд авир!.. гал сөнөөгч бол, усан хөөргөн дээр ажилла... Алив ажилд өөрийн гэсэн ёс журам гэж байдаг...

	Тугал баавгай шиг хүрхэршгүй! Тэгэхлээр чи өөрийн гэсэн амьдралаараа л амьдар... Хэрэггүй юманд хошуу бүү дүр! ёс жамаараа л амьдрах хэрэгтэй! 

	Өвгөний онгорхой хар амнаас Фомад танил болсон итгэлтэй, хурц үгс асгаран гаравч Фома тэр бүхнийг үл сонсон, амархан олдмоор санагдах эрх дураараа амьдралыг мөрөөдөх бодолдоо автан, тэрхүү бодол тархинд нь бүр шингэн түүнд амь зуухад нь саад болж, бачимдуулдаг тэр бүхэн: бүүдгэр, уйтгарт амьдрал, загалмайлсан эцэг, усан онгоц, наргиан цэнгээнийг огоорох хүсэл цээжинд нь оволзож байлаа.

	Өвгөний яриа хол хөндий сонстон, сав суулганы хангинах дуу, шалан дээгүүр яваа зарц нарын хөлийн чимээтэй нийлэн бас хаа нэгтэйгээс гарах согтуу хүний дуутай холилдох аж.

	— Наад толгойд чинь дэмий бодол шингэчихжээ- Залуугийн омогтоо л шатах нь тэр... гэж Маякин ширээ цохин хэлээд, цааш нь: — Эрмэг зан чинь тэнэглэл, үг яриа чинь дэмийрэл... Сүмд очиж суух уу, чи? гэв.

	Фома дуугүй чагнаж байв. Эргэн тойронд гарах дуу чимээ хаа нэг тийш зайлан холдох мэт. Нэг доороо овооролдож түлхэлцэн, бие биеэ тойрч, унаж ойчин, орилолдон нүд нь шуналтайгаар эргэлдэж, яах гэж ингээд байгаа нь мэдэгдэхгүй үймэлдэх бужигнасан хүмүүсийн дунд байна гэж Фома бодно. Тэдний хэрхэх гээд байгааг мэдэхгүй, тэдэнд итгэхгүй болохоор ч тэр дунд байхад эвгүй байв.

	Хэрвээ тэр дундаас алдууран гарч, амьдралын заахаас нь эргэн харвал л чи хаана нь байвал зохихыг олж үзэх сэн.

	Фомагийн бодлогошрон суугааг Маякин хараад зөөлнөөр ийнхүү өгүүлрүүн:

	— Аз жаргал л эрж байгааг чинь би ойлгож л байна.. гэвч аз жаргал тийм амар олдохгүй., Ойд мөөг түүхтэй л адилхан эрэх хэрэгтэй, бөхөлзөж тонголзох хэрэгтэй... олчихвол хортой хар мөөг эсэхийг ялгах хэрэгтэй шүү дээ. гэнэ.

	— Та намайг энэ бүхнээс салгаад өгөх үү? гэж Фома гэнэт толгойгоо өргөн асуухад Маякин түүний дүрэлзэх харцнаас нүд буруулав. — Амьсгал авмаар байна... энэ бүх ажил хэргээс намайг салгаад өгөөч! Бүх юм яаж байгааг хөндлөнгөөс нь харъя л даа... Тэгвэл л... Харин энэ чигээрээ явбал архинд ороод замаа алдана...

	— Дэмий юм бүү ярь! Юу гээд солиороод байгаа юм? гэж Маякин уурлав.

	— За тэгвэл яах вэ? гэж Фома тайван өгүүлээд, — Та хүсэхгүй байгаа юм биз дээ? Олигтой юм болохгүй дээ... Буулгаж өгнө дөө! Та бид хоёрт одоо өөр ярих юмгүй. Баяртай! За би ажилдаа орлоо! Шатна даа!..

	Фома үзтэл өөртөө итгэлтэй, уужуу тайван ярьж байгаа нь загалмайлсан эцэг нэгэнт ингэж шийдсэнээс хойш, одоо түүнд саад болохгүй мэтээр ухаарсан бололтой. бололтой. Гэвч Маякин сандал дээрээ бие цэхлээд, мөн л энгүүн, тайвнаар:

	— Би чамайг яахыг чи мэдэж байна уу?

	— Яавал л яана биз! гэж Фома гараа дохив.

	— За тэгэхлээр, би хот ороод, чамайг солиорсон гэж улс амьтанд үнэмшүүлээд, чамайг галзуугийн эмнэлэгт хүргүүлэх л талын юм бодохоос...

	— Тэгж болдог юм уу? гэж Фома итгэж ядан, гэхдээ л хоолойд нь эмээсэн өнгөтэй асуув.

	— Манайд болохгүй юм гэж байхгүй шүү дээ! Хонгор минь! 

	Фома доош тонгойсноо загалмайлсан эцгийнхээ нүүр өөд нүднийхээ булангаар сэмхэн хараад, — «Өрөвдөхгүй л аваачаад хорьчихож чадна» хэмээн бодоод айдас нь хүрэв.

	— Чи хэрвээ үнэнээсээ тэнэглээд байвал би ч гэсэн чамтай нухацтайхан л үзнэ дээ... Хөл дээр чинь зогсоож өгнө гэж би талийгаач эцэгт чинь амласан юм. Тэгээд ч би чамайг хүний зэрэгтэй явуулна! Хөл дээрээ зогсоож өгөхгүй бол төмрөөр хуяглана... Тэгвэл зогсох болно... Энэ бүхэн бол архи их ууснаас л тэр гэдгийг би мэдэж байна... Харин эцгийнхээ хураасан хөрөнгийг саваагүйтэж үрэн таран хийвэл би чамайг ёстой болгоод өгнө өө... Тэгж ч дураар чинь тавихгүй гэж мэдээрэй... Надтай тоглох тийм ч таатай биш шүү! 

	Маякин хацар дээрх үрчлээс дээш татагдан, бүлцгэр нүдээрээ ёжтой, хүйтнээр инээмсэглэн, духан дээр нь хачин хээ халцарсан толгой өөд нь зуран гарчээ, Царайд нь өрөвдөх шинж огтхон ч үгүй.

	— Тэгэхлээр надад явах замгүй болох нь- ээ! Та замыг минь таглаад... гэж Фома царай даран асуув.

	— Явж болно оо! Яв л даа... Харин би чамайг засаж залруулна... Тэгээд л яг байр сууриа олчихно... гэв.

	Түүний ийнхүү өөртөө итгэлтэйгээр, шулуухан сайрхаж байгаад Фомагийн шар хөдлөв. Өвгөнийг цохиод авахгүй гэсэндээ гараа халаасандаа хийж, сандал дээрээ цэхлэн өндийж, шүдээ зуун өмнөөс нь:

	— Та юундаа сайрхаад байгаа юм? Таны ганц хүү хаана байна? Охиноо хар, юу хийж гийгүүлж байна? Амьдралыг зохион байгуулна гэх... Тэгэхдээ та ухаантай, их юм мэддэг хүн... Та яах гэж амьд яваагаа хэл л дээ! Үхэхгүй юм уу? Амьдрахын тулд та юу хийсэн бэ? Таны юуг дурсах бил ээ?.. гэв.

	Маякиний үрчлээ чичгэнэн доош унжсандаа царай нь өрөвдмөөр зовуурьтай харагдав. Тэрээр амаа ангайсан боловч тэрний өмнөөс нь ихэд гайхан бараг айсан янзтай хараад юу ч дуугарсангүй.

	— Муу гөлөг! Дуугаа тат! гэж нам дуугаар хэлэв.

	Фома сандлаасаа босож, саравчтай малгайгаа дарж өмсөөд өвгөнийг зэвүүцэн харж:

	— Наргина аа! Зад наргина! гэхэд

	— Гайгүй ээ, тэгэхийг чинь харна аа...

	— Баяртай, эрхэм ээ! гэж Фома жуумалзав.

	— Баяртай! гэж Маякин аяархан, амьсгаадах мэт хэлэв.

	Яков Маякин архины гуанзанд ганцаараа суусаар хоцров. Тэрээр ширээний ард суугаад, чичирхийлсэн хуруугаа асгарсан квасад дүрж норгоод тосгуур дээр хээ зурах аж. Хуурай хуруугаараа тосгуур дээр юу зурсныхаа учрыг олохгүй байгаа юм шиг ширээн дээрээсээ тонгойжээ.

	Халзан толгой дээр нь хөлсний дусал бөнжгөнөн, хацрын үрчлээс улам ч ихээр татганах аж.

	Яков Тарасович үйлчлэгчийг толгой дохин дуудаад: 

	— Хэдийг төлөх вэ? гэж их л нухацтай асуув.

	
X

	Маякинтай муудалцахаасаа өмнө Фома уйдсандаа жаахан хэнэггүйтэж л архиддаг байсан бол одоо хүмүүст өширхөж, адармаатан, тэгэхээс тэгэх гэсэн юм шиг заримдаа түүнийгээ өөрөө ч мэдээд гайхан сайхан наргиж явав. Тойрч хүрээлж байгаа хүмүүсийн эрүүл нь болохоор аз жаргалгүй, тэнэг, согтуу нь бүр ч үзэшгүй тэнэг мунхгийг мэдэж байв. Тэднийг хэнийг нь ч тэр тоохгүй, нэр усыг нь асуудаггүй хэзээ, хаана танилцсанаа мартаж орхино. Харин яаж ийгээд ч гэсэн тэднийгээ гомдоож, муу юм хийх дур хүрнэ.

	Өндөр үнэтэй, тэргүүн зэргийн зоогийн газруудад Фомаг өөдгүй амьтан, дуу зохиогчид, илбэчин, жүжигчид наргисаар байгаад үгүйрч хоосорсон газрын эзэд түүнийг хүрээлж байв. Тэд анхандаа сургах гэж, амтат хоол, архи дарсны амтыг мэддэгээрээ гайхуулж байснаа сүүлдээ Фомад долигонож мөнгө зээлэх болов. Фома өөрөө тэр мөнгөөр төлөх баталгаагаар зээлж авдаг байв. Архины жижиг гуранзуудад Фома дээр үсчин, байр хөлслөгч, түшмэд, дуучид шавж наргина. Тэдний дунд байх нь аятайхан, чөлөөтэй байдаг байв. Тэдний яриа ойлгомжтой заримдаа эрүүл саруул, сүрхий санаа ч гарах бөгөөд аргагүй л хүний амьдралаас ярина. Гэхдээ тэд бас л өнөөх «цэвэрхэн улс» шиг л мөнгөнд шунахай, ичгүүр сонжуургүйгээр өөрийг нь шулахад Фома тэр бүхнийг харж, тэднийг бүдүүлгээр дайрч доромжилно.

	Мэдээж, бас хүүхнүүд ирнэ. Фома бие сайтай болохоор үнэтэй, хямд, царайлаг, царай муутай хүүхнүүдийг мөнгөөр зодож авч их мөнгө өгч, долоо хоног шахам нэгийг солих боловч тэдэнд бусад эрчүүлээс дээр хандана. Тэрээр хүүхнүүдийг шоолж, заваан гомдмоор үг хэлэх авч, халамцуудаа ч гэсэн нэг л хулчгардуу байна. Хамгийн ичгүүр сонжуургүй нь ч гэсэн түүнд балчир хүүхэд шиг хөөрхийлөлтэй санагдана. Ямар ч эрийг зодоход бэлхэн байдаг мөртөө тэрээр хэзээ ч эмэгтэй хүнд гар хүрч үзээгүй, харин уурлахдаа хамаагүй харааж загнана. Өөрийгөө тэднээс хавьгүй хүчтэйд тооцох бөгөөд тэднийг туйлын аз жаргалтай хүмүүс гэж үзнэ. Хамаа намаагүй завхайрч, түүгээрээ гайхуулдаг хүүхнүүд Фомад ичингүйрэх сэтгэл төрүүлж, түүндээ бантаж хулчгар, эвгүй болно. Нэг удаа согтуу саваагүй нэг завхай хүүхэн зэрэгцэн сууж хооллож байгаад амтат гуаны хальсаар хацар луу нь цохичхов. Фома халамцуу байв. Доромжлуулсандаа царай нь цонхийж, гараа халаасандаа хийн босож ирээд гомдсондоо чичирхийлсэн хоолойгоор:

	— Чи муу өт хорхой зайл! Надаас өөр хүн байсан бол тархийг чинь хага цохих байсан. Би та нарт зөөлөн ханддаг юм. Та нарт гар хүрдэггүй... Үүнийг хөөж зайлуул! гэжээ.

	Саша хүүхэн Казаньд ирээд хэд хоногийн дараа Фоматай цуг архидаж байсан архины заводын эзний хүүтэй нөхөцжээ. Шинэ эзэнтэйгээ Кама гол руу явахдаа Саша Фомад

	— Хонгор минь, баяртай! Дахиад уулзах ч юуны магад, бидний зам нэг! Харин сэтгэлээ сул тавьж болохгүй... Бодох санах юмгүйгээр зугаал, яах вэ дээ, будааг нь идчихвэл аягыг нь шал руу хага шид... гэдэг биз. Баяртай!..

	Саша түүнийг уруул дээр нь озон үнсэхэд нүд нь улам хар харагдав.

	Ийнхүү явж байгаад нь Фома баяртай байлаа. Тэр бүсгүйгээс бүр залхаж, цэвдэг тоомсоргүй зангаас эмээдэг байсан. Гэвч сэтгэлд нь нэгэн уяа алдуурч, шалавхан буруу харж:

	— Таармааргүй бол... эргээд над дээр хүрээд ирээрэй! гэж аяархан хэлэв.

	— Баярлалаа гэж бүсгүй хэлээд яагаад ч юм ер бусын сөөнгөдүү дуугаар инээд алдав.

	Фома энэхүү бужигнаан дундаас амьдралын зах сэжүүр лүү гарах гэсэн бүдэгхэн итгэлдээ автан хоног өдөр өнгөрөөсөөр явлаа. Шөнөд нь тэрээр ганцаараа үлдэж, нүдээ тас аниад сүрдмээр бөөн хүмүүсийг санаандаа ургуулан бодож хэвтэнэ. Тоост манангаар дүүрсэн нэгэн их хонхорт хуран цугларсан энэ бөөн хүмүүс нэг доороо шуугин үймж байх нь гурилан тээрмийн шанаган доторх үр тариатай адилхан санагдах аж. Хөл доор нь нууцхан байгаа үл үзэгдэх тээрмийн чулуу тэднийг цайруулахад хүмүүс давлагаа аятай доор нь оволзон, нэгэн үе даруй цайруулагдан алга болох гэсэн мэт доошоо тэмүүлж, нөгөө үе өрөвдөх сэтгэлгүй тээрмийн чулуунаас зугтах гэхдээ дээш зүтгэлэх мэт.

	Бужигнасан олны дундаас Фомад танил царай олон үзэгдэнэ. Эцэг нь улс амьтныг яран зүтгэж, замдаа тохиолдсоныг дайран унагаж, цээжээрээ түрэн, чанга чанга хөхөрч явснаа... хүмүүсийн хөлд унан алга болов. Загалмайлсан эцэг нь болохоор могой шиг мурилзан, нэгэн үе хүний мөрөн дээр үсрэн гарч, нөгөө үе хөлийн завсраар сүлжин гарч хув хуурай, уян налархай, шөрмөслөг биеэрээ зүтгэнэ... Любовь охин эцгийнхээ араас даган нэг үе ойртон, нөгөө үе хоцрон орь дуу тавина. Пелегая хүүхэн хаа нэг тийш эгцхэн, хурдан явна... Харин Софья Павловна сүүлчийн удаа уулзахад зочдын өрөөндөө байсан шигээ гараа унжуулан унжийн зогсож харагдана. Нүд нь дүрлийн, айсан янзтай. Саша болохоор огт тоосон шинжгүй, үймэх олныг үл ойшоон, хар нүдээрээ тайван ширтэж үймэх олны дундуур шулуухан орж явчхав. Чимээ шуугиан, инээдэм, хөлчүү согтуу бархирах дуу, хурц маргаан Фомагийн чихэнд сонстож, том нүхэнд чихэгдэн, үймж байгаа бөгөөд бөөн хүмүүсийн зүгээс дуу чимээ, орилоон бархираан тасрахгүй, бие биеэ дайран, авиран асаж, нэгнийхээ мөрөн дээр гарч, сохор юм шиг мөргөлдөн, ноцолдож, унаж ойчоод харагдахаа болино. Мөнгө сарьсан багваахай шиг хүмүүсийн толгой дээгүүр хийсэн сарчигнах чимээ гаргахад хүмүүс шунахайран гараа сарвайж, алт мөнгө хангинаж, архи дарсны шил дуугарч, бөглөө нь мултран, хэн нэг нь мэгшин уйлж, эмэгтэй хүний гунигт дуу гарч, ийнхүү дуулна.

	 

	Болж бүтэж байгаа дээр нь 

	Борхон зүрхээ баясгаж авъя 

	Харин хожим юу болох нь 

	Хамаа байж уу, бидэнд! 

	 

	Ийм зураглал Фомагийн толгойд бат шингэж, нэгэн үл мэдэгдэм сэтгэл сэргээж, гол руу горхи цутган орох лугаа адил айдас, жигшил, өрөвч сэтгэл, уур уцаар зэрэг өдий төдий зүйл нийлэн орж нэгэн учир үл ойлгогдом сэтгэл цээжинд нь төрөх аж. Энэ бүхэн цээжинд нь хүсэл мөрөөдөл болон буцалж, хүчинд нь автан амьсгаадаж, нүдэнд нулимс цийлгэнэж, энэхүү утгагүй хөл үймээнийг зогсоож, амьдралын бужигнаан, шуугианд өөрийн гэсэн юм оруулж, хатуухан үгээ чангаар хэлж, тэднийг өөд өөдөөс нь бус, нэгэн чигт оруулах гэсэндээ тэднийг цочоон, араатан шиг ульж, хашхирмаар бодогдоно. Тэднийг толгойноос нь гараараа барьж аваад бие биеэс нь салгаж, заримыг нь нүдэж, нөгөөдүүлийг нь илж, цөмийг нь зэмлэн, нэгэн галаар гэрэлтүүлэх сэн гэсэн хүсэлд автана... 

	Түүнд хүнд хэлмээр ухаалаг үг, дүрэлзэх гал юу ч байсангүй, гагцхүү өөрт нь ойлгомжтой, биелэх аргагүй хүсэл л байв... Дотор нь хүмүүс буцалж байгаа тэр хонхрын гадна өөрөө байгаа юм шигээр төсөөлж байлаа. Өөрийгөө тэрээр хөл дээрээ баттай зогсож байгаа, хэлгүй хүн болгон үзэв. Тэгээд тэрээр хүмүүст хандан:

	— «Яаж амьдрах нь энэ вэ? Ичихгүй байна уу?» гэж хэлэх сэн.

	Цаадуул нь хэрэв зогсвол: «Тэгээд яаж амьдрах юм бэ?» гэж асууна даа.

	Тэгж асуусны дараа тэрээр өөрөө өндөрлөг дээрээс онхолдон унаж хүмүүсийн хөлийн доор, тээрмийн чулуу руу өнхөрсөөр очно. Түүнийг шоолж инээлдэн байж тонилгох нь тэр... 

	Архидсанаасаа галзуурах гээд л толгойд нь энэ аймшигтай бодол орж ирээд байгаа юм шиг түүнд заримдаа санагдах аж. Элдвийн зүүд зэрэглээ шиг бодлоосоо сэтгэлээ чангалан байж салах боловч ганцаархнаа үлдэнгүүт, эсвэл гайгүй согтсон бол дахиад л дэмийрэлд автан шанална. Эрх дураараа байх хүсэл улам ихсэж, лавширсаар байвч, эд баялгийнхаа чөдөр тушаанаас мултарч чадахгүй л байлаа.

	Ажил үйлдвэрлэлийг хөтлөхөөр итгэмжлэгдсэн Маякин бараг өдөр бүр Фомад өөрт ногдох үүрэг хариуцлагын хүндийг мэдрэхүйцээр ажлыг зохион байгуулж байв. Байсхийгээд өр төлбөр нэхэх, ачаа тээвэрлэх хэлэлцээр хийе гэх, урьд нь өөрсдөө л хийдэг байсан аар саархан зүйлээ хүртэл түүнээс асуух болов. Архины гуанзнуудаар түүнийг эрж хайж, юу хийх, хэрхэхийг хүртэл лавлаж ирнэ. Тэгэхэд Фома яаж хийхийг өөрөө ойлгохгүйгээр тэг, ингэ гэхдээ түүнд далдуураа тоомсоргүй хандаж, голдуу хэлснээр нь биш, өөрсдөдөө ашигтайгаар хийчихдэгийг харж л байв. Энэ хэргийн ард загалмайлсан эцэг нь байгааг мэдэж байв. Өвгөн л өөрийнхөө замаар явуулах гээд л шахаж байна гэдгийг ч ойлгож байв. Гэр орондоо эзэн биш, зөвхөн нэгэн бүрэлдэхүүн хэсэг гэдгээ мэдэрч байв. Энэ нь түүний уурыг ихэд хүргэн өвгөнөөс хөндийрүүлж, хүсэл эрмэлзэлдээ автан, ажил үйлээ баллаад ч гэсэн хамаагүй мултран гарах сан гэж тэмүүлсээр байв. Тэрээр архины гуанз, янхны газруудаар мөнгөө хайр найргүй цацаж явав. Гэвч ийм байдал удаан үргэлжилсэнгүй.

	Яков Тарасович банк дахь гүйлгээний харилцах данснуудыг хааж, бүх хадгаламжийг авчээ. Сүүлдээ түүнд өр төлөх баталгаагаар ч гэсэн мөнгө өгөхдөө их л дурамжхан болсон нь мэдэгдэх болов. Энэ нь түүний шарыг хөдөлгөж, дургүйг хүргэв. Худалдаачдын дунд Фома солиорчихсон, түүнийг асрамждаа авахгүй бол горьгүй гэсэн цуу тараасныг дуулаад айх болов. Тэрээр загалмайлсан эцгийнхээ эрх мэдлийн цар хэмжээг мэдсэнгүй, хэнтэй ч зөвлөлдсөнгүй гагцхүү л Маякин худалдаачдын дунд нэр хүндтэй, юу хүссэнээ бүтээж чадна гэдгийг мэдэж байв. Маякин ийнхүү өөрийг нь барьж захирч байгаад эхлээд эвгүйрхэж байснаа аяндаа түүнд нь дасаж толгой өөд татахгүй архидах болов. Энэ үед түүнийг ганцхан хүмүүс л сэтгэлийг нь тайтгаруулна. Өдөр ирэх тутам тэрээр эдгээр хүмүүс өөрөөс нь бүр ч утгагүй, доор, амьдралын эзэн биш, харин боол, амьдрал тэднийг санаснаараа л хугачин дарж, нугачин эргүүлж буйг ойлгож байв.

	Фома алхам бүрдээ шавар, балчигт шигдэн орох аюултай намаг дундуур явах мэт амьдарч, харин загалмайлсан эцэг нь түүний хэрхэн аж төрж явааг соргогоор ажиглан хуурай, хатуу газарт зогсох аж.

	Маякин Фоматай муудалцсаныхаа дараа гэртээ бодлогоширч, уруу царайлж иржээ. Нүд нь хуурай гялалзан, хамаг биеэ чухамдаа чанга татсан утас шиг л цэхэлжээ. Нүүр нь үрчлээтэн, царай нь улам жижигхэн, бардам болчихсон мэт... Любовь эцгийнхээ царайг хараад бие нь мууджээ гэж санажээ. Эцэг нь өрөөн дундуураа дуу шуугүй уцаартай ийш тийш холхин, охиныхоо асуултад хуурай, хөндийхөн ганц нэгхэн үгээр хариулж байснаа сүүлдээ шууд л 

	— Больж үз! Чамтай ярихтай мантай байхад... гэж шууд зандрав.

	Охин эцгийнхээ хурц, ногоон нүд гунигтай байгааг харж өрөвдөөд хоол ундны ширээний ард суухлаар нь хүрч очоод гараа мөрөн дээр нь тавьж, царай өөд нь эелдгээр сэтгэл түгшин хараад:

	— Аав аа! Таны бие тавгүй байна уу? гэж асуув. Охины ийнхүү эелдэг зан гаргах нь ховор, тэр үед ганцаардмал өвгөн дандаа уярч, хэдийгээр хариу үг хэлдэггүй боловч тоож таашаадаг байв. Харин одоо мөрөө хавчин гарыг нь авч хаяад 

	— Явж байрандаа оч! — Евагийн загатнаа чамайг, учрыг олно оо! бас... гэв.

	Гэвч Любовь явсангүй, эцгийн нүд өөд сүрхий хараад гомдсон дуугаар:

	— Аав аа! Та яагаад надтай нэг жаахан хүүхэдтэй ч юм уу, эсвэл тэнэг хүнтэй харьцаж байгаа юм шиг ярьдаг юм бэ? гэж асуухад:

	— Яагаад гэвэл чи бие том ч, ухаан муутай... За, ийм л байгаа юм даа... чамд хэлэхэд... Суу, хоолоо ид... гэнэ.

	Любовь охин холдож эцгийн урдаас харан уруулаа гомдонгуй хазан дуугүй суув. Маякин өвгөн урьд урьдынхаасаа удаан идэж, тавагтай хоолоо яаралгүй халбагадан:

	— Чиний наад бузартсан ухаан эцгийнхээ бодлыг ойлгож чаддаг сан бол гэж гэнэт хэлээд исгэрэх шиг чимээ гарган сүүрс алдав.

	Любовь халбагаа хажуу тийш болгоод уйлан алдаж;

	— Аав, та намайг гомдоож яах гэсэн юм? Би дандаа л орь ганцаараа байгааг харж байгаа биз дээ. Надад ямаршуу хэцүү байгааг та мэдсээр байж, нэг ч зөөлөн үг хэлдэггүй... Та ч бас ганцаардмал... хэцүү байгаа... 

	— Аа, Валаамын илжиг үг хэлэх нь энэ үү? гээд өвгөн мушилзан инээмсэглээд, — За, тэгээд цааш нь гэв.

	— Аав та ухаанаараа хэтэрхий бардах юм... 

	— Өөр юу гэмээр байна?

	— Энэ тусгүй... Та намайг биеэсээ зайлуулаад яах бил ээ? Танаас өөр хүн надад байхгүй шүү дээ! гээд охины нүдэнд нулимс гүйхийг эцэг нь ажиглаад нүүр нь татавхийж:

	— Чи хэрэв охин биш байсан болов уу! Чи Марфа-Посадница1 шиг ухаалаг бол... Ээ, Любовь минь! Би бүгдийг, Фомкаг ч нулимаад орхих юм сан... За за битгий усан нүдэл!..

	Охин нулимсаа арчин:

	— Фома яасан юм? гэж асуухад нь:

	— Самуурч байгаа юм... Үгүй ер өө! Ха-ха! "Миний бүх хөрөнгийг аваад намайг дураар минь тавиад өгөөч!" гэнэ ээ. Тэгээд л өөрөө архины гуанзаар явж байх гэнэ!.. Манай Фома ийм л юм бодож сууна! гэв.

	— Юу гэсэн үг вэ, энэ чинь!.. гэж Люба эргэлзэж асуухад, — Энэ болов уу? гэж өвгөн уурсан, бие нь татганан байж, — Энэ бол эсвэл их архидсанаас, эсвэл эхийн удмаас... хуучин шүтлэгтнийх... Энэ нь бүр цаанаасаа бол ч ихээхэн үзэлцэх хэрэг гарна... Тэр бүр над руу дайрч, их тэнэглэж байна... Залуу болохоороо заль мэх алга... «Бүгдийг нь ууна» гэж байна лээ. Гайгүй ээ, би чамайгаа нэг уучихна аа! 

	Маякин гараа толгой дээрээ өргөн, нударгаа зангидан уурлан далайж:

	— Яаж зүрхлээ вэ? Энэ хөрөнгийг нь хэн хурааж, цуглуулсан юм? Чи юу? Эцэг чинь дөчин жил зүтгэж байж л хураасныг чи үрэн таран хийх нь үү? Бид бүгдээрээ хана шиг зогсох газраа зогсож болгоомжлох газраа болгоомжилж, цувахдаа цувсаар байрандаа л хүрнэ... Худалдаачид бид олон зуун жилийн турш Орос орноо авч явсан, одоо ч мөрөн дээрээ л авч яваа... Их Петр хаан бол бурхнаас заяагдсан их ухаантай хүн, биднийхээ хэрийг сайн мэднэ. Тэр хаан биднийг яаж дэмждэг байлаа? Биднийг худалдааны үйлсэд сургах гэхдээ ном ч хэвлэж өгсөн. Долоон зуун хорин онд хааны тааллаар хэвлэсэн Полидор Виргилий Урбинскийн эд юмс зохиогчдын тухай ном тэр байна... Үүнийг ойлгох л хэрэгтэй! Петр хаан бидэнд явах зам гаргаж өгсөн. Одоо бид хөл дээрээ зогсож байна. Биднийг явуулаад өгөөч! Бид амьдралын суурь тавьж, тоосгоны оронд газарт хэвтэж, одоо давхруудыг нь босгох хэрэгтэй... Бидэнд өөрсдийн санаснаар ажиллах боломж хэрэгтэй байна! Бид энэ чигийг л барих ёстой... Энд л бидний зорилт оршиж байна... Фомка үүнийг ойлгохгүй байна... Ойлгож, энэ хэргийг цааш нь үргэлжлүүлэх хэрэгтэй... Эцгийнхээ хөрөнгө байна, түүнд... Намайг үхэхлээр миний Хөрөнгө нэмэгдэнэ. Нохойн гөлөг! Ажилла! Зүтгэ! Гэтэл тэр солиорч явдаг. Үгүй, тэгэхгүй, чи азнаж бай! Би чамайг нэг болгоод өгье!.. гэнэ.

	Сэтгэл хөдөлсөндөө өвгөн амьсгаадан, нүд нь гялалзан, өмнө нь Фома сууж байгаа юм шиг ууртайгаар охин руугаа харахад Любовь эмээв.

	— Эцгүүд чинь замыг тавьсан байхад та нар түүгээр явах ёстой. Би тавин жил юуны төлөө ажиллав? Миний хүүхдүүд хаана байна?

	Өвгөн тэргүүнээ гунигтайяа гудайлган, дуу нь тасарч, дотроо л ярих мэт бүдэгхэн 

	— Нэг нь сураггүй алга болсон, нөгөө нь архичин! Охин... Үхэхийн өмнө хэнд би ажил үйлдвэрлэлээ шилжүүлэх вэ?.. Хүргэнтэй бол ч... Фомкаг л тэгж байгаад... Чамтай суулгана... Та нарт л хамаг юмаа өгчихье гэж бодож байсан... Гэтэл Фомка тохирохгүй боллоо... Өөр хүн нүдэнд өртөхгүй л байна... Одоогийн хүмүүс ч гэж дээ!.. Урьд нь ёстой төмөр хүмүүс байлаа... Одоо бол хэврэг гэдэг нь... яагаад ийм болов?

	Маякин охин руугаа сэтгэл түгшин харж, цаадах нь дуугүй байхад:

	— Чамд юу хэрэгтэй байна? Чинийхээр би яаж амь зуувал дээр вэ? Яамаар байна? Чи сурлаа, ном уншлаа. Одоо чамд юу хэрэгтэй байна? гэж асуув.

	Гэнэт Любовьд зөндөө асуулт тавьж, их л сандраав. Эцэг нь ийнхүү асуусанд охин дуртай байсан ч гэсэн эцгийнхээ өмнө нэр хүндээ алдчих вий гэж эмээсэндээ хариулахаас болгоомжлов. Тэгээд сэтгэлдээ үгээ тунгаан, ширээн дээгүүр харайх гэж байгаа юм шиг сэтгэлдээ үгээ тунгаан, ширээн дээгүүр харайх гэж биеэ хураан, хоолой чичрэн, итгэл муутайхан:

	— Бүгд аз жаргалтай, сэтгэл дүүрэн... хүн бүр адил тэгш... эрх чөлөө хүн болгонд агаар шиг хэрэгтэй... Аливаа хэрэгт тэгш эрх!..

	Эцэг нь уужуу тайван атлаа жигшсэн янзаар:

	— Чамайг гаднаа гяланцаг тэнэг эм гэдгийг ч би мэдсэн юм гэв.

	Охин толгойгоо гудайлгаснаа дээш өргөж, их л гунигтайгаар:

	— Та л өөрөө... эрх чөлөө... гээд л ярьдаг.

	— Дуугүй бай!.. гэж өвгөн ширүүн загнаад, — Хүн бүрээс нэг юм гадагш унжаад байгааг харахгүй байна уу? Гуйлгачин хүртэл өөрийн гэсэн бардам зантай, бусдад ямар нэг зүйлээрээ сайрхаж явдаг... Балчир хүүхэд ч нөхдийнхөө дунд толгой цохихыг мөрөөддөг... Хүн ер нь бусдад бууж өгдөггүй, тэнэгүүд л тэгж боддог... Хүн болгон дотроо өөрийн гэсэн санаатай явдаг. Өөрийн санаагаа тоодоггүй хүмүүсийг л нэг ижилхэн болгож болно... Ээ чааваас даа, чиний байж байгаа... Ном уншиж уншиж, дэмий юмаар тархиа дүүргээд л ... гэв.

	Өвгөний царайд гашуун зэмлэл, хортой жигшилт тодров. Ширээнээс сандлаа сүр сар хийлгэн түлхэж, үсрэн босож нуруугаа үүрээд, толгойгоо сэгсрэн, амандаа нэгийг ууртайгаар шүгэлдэх адил шивнэн өрөөн дотуур тогдгонон гүйв. Любовь гомдож, сандарсандаа царай цонхийн, эцгийн өмнө тэнэг, арчаагүй байдалтайгаа мэдрэн, түүний шивнээг чагнан, зүрх нь түгшив.

	— Орь ганцаараа үлдэв... Яг л Иов шиг... Ээ тэнгэр минь!.. Би юу хийх бил ээ? Би ухаангүй гэж үү? Би овжин биш гэж үү?

	Охин эцгээ туйлаас өрөвдөж, түүнд туслах сан, хэрэг болох сон гэсэн хүсэл тэмүүлэлд автав.

	Дүрэлзсэн нүдээр эцгээ ажиглаж байснаа гэнэт аяархан;

	— Аав аа... аав минь ээ, гуниглаад яах вэ... Тарас амьд байгаа шүү дээ! Тэр... магадгүй... гэхэд Маякин гэнэт шаасан гадас шиг доороо зогтусаад, тэргүүнээ аажимхан өргөн:

	— Залуудаа мод мурийж дагаагүй юм, өтөлсөн хойно хугарна даа... Гэлээ ч гэсэн... Тарас ч одоо надад сүрэл л гэсэн үг... Фомагаас дээрдэнэ гэж үү?.. Ачаа үүрч дөнгөх үү?.. Гордеевын хүү өөрийн гэсэн зан ааштай... бас ч эцгийн зан ч бий шүү... Ихээхэн ачаа даах л хүн дээ... Харин Тараска ч... Чи яг зөв үед саналаа... 

	Хормын өмнөхөн л гомдон гонсойж сэтгэлээр унаж тасалгаа дотуур занганд орсон хулгана шиг уйтгарлан зүтгэлж байсан бол одоо бодолхийлсэн царайтай, аажуу тайван, итгэлтэйгээр ширээ рүү очиж, сандал ширтсэнээ суугаад:

	— Тараскаг л оролдоод үзье... Усолье хотод л нэг заводод ажилладаг гэсэн... Соод гаргадаг гэл үү... Худалдаачид л ярьж байсан... Лавлаж мэдье... гэлээ.

	— Аав аа, би түүнд захиа бичих үү? гэж баярласандаа царай нь улаарч Любовь аяархан асуув.

	— Чи юу? гэж Маякин халти харан асууснаа, чимээгүй хэсэг бодсоноо, — Болно оо! Энэ нь ч дээр биз! Авгайтай юу? Яажшуу аж төрж байна? Юу бодож... За бичих болохоор чинь би хэлээд өгнө... гэхэд

	— Аав аа, та шалавлаарай! гэж охин нь хэлэв.

	— Шалавхан л чи хүнтэй суумаар байна даа!.. Би нэг шар залууг ажиглаад яваа... Тэнэг эр биш бололтой. Гадаадын сургуультай байх аа... 

	— Аав аа, тэр чинь Смолин уу? гэж Любовь сэтгэл түгшин, сониучлан асуув.

	— Тэр байлаа гэхэд юу гээ вэ? гэж Яков Тарасович ултай лавлав.

	— Зүгээр... Би түүнийг танихгүй... гэж Любовь тодорхойгүй хариулав.

	— Танилцуулна... Любовь, одоо цаг болсон шүү! Фома найдвар бага... гэхдээ л би түүнээс бүр буцаагүй л байна.

	— Би ер нь Фоматай сууна гэж бодоогүй... 

	— Энэ л муу хэрэг... Чи жаахан ухаалаг байсан бол, тэр ингэж солиорохгүй ч байсан юм бил үү? Би та нарыг хоёулхнаа байгааг хараад л дотроо «Миний хүүхэн ч залууг татаад авч байна» л гэж бодож явсан. Эндүүрчээ!..

	Эцгийнхээ сургамжлах үгийг сонсож суунгаа бодлогоширчээ. Сүүлийн үед эрүүл саруул, хүч чадалтай бүсгүйн толгойд голдуу л хүнтэй суух юм бодогдох болжээ. Ганцаардлаасаа гарах өөр замыг тэр олж чадахгүй байв. Эцгээ орхиод, ном эрдэм сурахаар хаа нэг тийшээ явах мөрөөдөл, бусад их бага олон янзын хүсэл хэдийн буурч алга болжээ. Уншсан янз янзын номоос нь түүнд бүдэг тунадас үлджээ. Тэр нь амьд, гэхдээ сийвэн шиг амьд эд байв. Түүнээс үүдэн бүсгүйн сэтгэлд амьдралдаа ханамжтай биш, хувийн эрх чөлөөтэй байх эрмэлзэл, эцгийнхээ асрамжаас гарах хүсэл төрөвч, тэр болгоноо хэрэгжүүлэхийн сачий байсангүй, яаж ч хэрэгжүүлэхээ огтхон ч мэдэхгүй байв. Харин бие цогцос нь өөрийг бодогдуулж, хүүхдээ тэвэрсэн залуу эхчүүдийг харахлаараа уйтгарлан, сэтгэл шаналах аж. Үе үе бүсгүй толины өмнө зогсон, нүднийхээ эргэн тойронд хар хүрээтсэн толигор махлаг нүүрээ гуниглан харахад өөрийгөө өрөвдөх шиг болж, амьдрал өнгөрсөөр түүнийг хаа нэгтээ умартаад байгаа мэт. Энэ удаад эцгийнхээ ярихыг чагнаж суухдаа тэр Смолин ямаршуу хүн байгааг өөртөө төсөөлж байв. Бүр гимназид сурч байх үедээ сэвхтэй царайтай, шантгар хамартай, цэвэрхэн хувцасласан, нэлээд буурьтай, залхуу хүрмээр хүү байсан. Бүжиглэхдээ болхидуу, хүнд оргисон, ярихдаа барагтай л байж билээ. Тэр цагаас хойш он цаг улиран өнгөрч, тэрээр гадаадад явж, суралцаад иржээ. Одоо ямаршуу бол оо бол? Тэгтэл бодол санаа нь Смолиныг орхин ахдаа шилжиж захианд нь ямаршуу хариу ирэх бол гэж зүрх нь шимшрэн бодов. Ямаршуу хүн байгаа бол? Ахыгаа санаандаа төсөөлөн бодтол Смолиныг ч, эцгийн дүрийг ч таглаж гарч ирээд Тарастай уулзталаа хүнтэй суухгүй гэж тэрээр өөрөө өөртөө хэлж байв.

	Гэтэл эцэг нь гэнэт

	— Хүүе, Любовка! Юу бодчихоо вэ?

	— Хурдан явж байна... гэж тэрээр инээмсэглэхэд:

	— Юу хурдан гэж?

	— Бүх юм... долоо хоногийн өмнө тантай Тарасын тухай ярьж болохгүй байсан... одоо тэгтэл... 

	— Хэрэг болоод л тэр, охин минь. Хэрэгцээ болох гэдэг хүч. Пүрш дэх ган саваа ч тахийдаг, ган бол тэсвэртэй! Тарас ямрыг үзнэ! Хүн амьдралын хүчийг эсэргүүцэж чаддагаараа л үнэ цэнтэй. Амьдралын хүч хүнийг эргүүлж эс чадвал, хүн түүнийг дураараа эргэлдүүлнэ. Үүнийг би хүндэтгэнэ. Аяа, би ч өтөлжээ! Гэтэл амьдрал улам их овжин болжээ! Түүнийг жил ирэх тутам улам ихээр сонирхох боллоо. Бүгд л цөм тэгж ажиллаж, амьдардаг болоосой... 

	Өвгөн уруулаа амтархан тамшаалж гарынхаа алгаа үрэн, нүд нь өлөн гялалзан:

	— Харин та нар шингэн цустай улс! Өсөж гүйцээгүй байж, санаагаараа өтөлчихсөн, үлбэгэр дорой амьтад, хөгшин манжин адил... Амьдрал улам сайхан болж байгааг та нар мэдэхгүй байна... Би энэ газар шороон дээр жаран зургаан жил амьдарч, одоо хадан гэртээ явахад бэлэн болоод байна. Гэтэл урьд нь намайг залуу явахад газар дээр цэцэг цөөхөн ч байсан, бас ийм ч гоё цэцэг байгаагүй... Бүх юм гоё болсоор байна. Энэ барилга байшинг үзэхгүй юү? Зэр зэвсэг янз бүрээрээ байна... Том том галт онгоцнууд! Их ухаан заржээ! Энэ бүхнийг хараад «Энэ хүмүүс, сүрхий улс аа!» гэж дотроо бодож явдаг. Цөм сайхан, цөм аятайхан, гагцхүү миний л залгамжлагч та нар ямар ч сүйхээгүй! Борчуулаас гаралтай аль нэг муу зальтай эм ч та нараас овсгоотой... Энэ Ежов гэгчийг хар... Тэр юу юм бэ? Гэтэл амьдралыг захирах шүүгч шиг өөрийгөө үзэж, бүдүүн зүрх гаргаж байна. Тэгвэл та нарын байж байгаа!.. Гуйланч амьдарч байна. Турсагыг чинь хуулаад, амьдаар чинь та нарын махан дээр давс цацвал ч ёстой үсэрч гарна биз дээ! 

	Ясархуу жижиг биетэй, үрчийж хорчийсон, үс халцарч амьдралын галд хуйхлагдаж, хярууслагдаж харласан, амандаа шүдний хар хар ёзоортой Яков Тарасович залуухан, тарган, биерхэг охиноо олиггүй жигшүүрт үгээр харааж, дүрсхийн уурласаар байв. Охин нь өмнөөс нь зовнингуй инээмсэглэж, сэтгэлдээ хүсэл тэмүүллээр дүүрэн, сэтгэлийн тэнхээтэй, тууштай эцгээ улам хүндэтгэх болов...

	Харин Фома архидаж, тэнэсээр явлаа. Хотын нэгэн үнэтэй зоогийн газар Саша хүүхнийг өвлөж, ивээлдээ авсан архины заводын эзний хүү түүнийг баяр хөөр болон угтав.

	— Юутай сайхан учрал бил ээ! Би энд гурван өдөр ганцаардаж гүйцлээ... Энэ хотод нэг ч олигтой хүн алга, яая гэх вэ дээ, өчигдөр сониныхонтой танилцлаа... Давгүй, хөгжилтэй л улс юм... Анхандаа язгууртан зан гаргаж намайг дайрч байснаа сүүлдээ мал болтлоо согтоод... Би чамайг тэдэнтэй танилцуулна... Энд нэг шог найруулал бичдэг хүн байна. Яагаа вэ, чамайг мандуулсан... Хэн сэн бил ээ? Наргиантай эр ээ, золиг гэж...

	— Саша яасан бэ? гэж Фома энэ эрээн костюмтай, өндөр нуруутай хөнгөмсөг залуугаас царгисан чанга дуугаар асуув.

	— Тэр Саша чинь шал дэмий хүүхэн юм! Нэг л хачин бүдүүлэг... Хамт байхад уйтгартай... Чөтгөр авмар... Мэлхий шиг хүйтэн, болъё, би тэрийг орхилоо...

	— Хүйтэн ч үнээн гэж Фома бодлогошрон өгүүлэв.

	— Хэн ч гэсэн өөрийнхөө хийх зүйлээ дээд зэргээр хийдэг байх ёстой! Нэгэнт л хүний ивээл, асрамжид орсон бол үүргээ тун сайн гүйцэтгэх хэрэгтэй. Хэрэв бузгай хүүхэн юм бол... За архи уух уу?

	Архи уулаа. Мэдээж, согттолоо уув.

	Үдэш болоход зочид буудалд бөөн улс хүрч ирэв. Фома согтуу, бас уйтгартай, дуугүй байснаа буруу хазгай өгүүлрүүн:

	— Зарим хүмүүс — өт хорхой, бусад нь бор шувуу гэж би ойлгодог. Худалдаачид бол бор шувуу... Тэд чинь өт тоншдог... Тэгэх учиртай... Тэд хэрэгтэй... Та нар ч, би ч — юунд ч хэрэггүй... Бидэнд биеэ өмөөрөх юм алга... Бид ямар ч хэрэггүй... Ер нь ямар хэрэгтэй юм? Үүнийг ойлгох хэрэгтэй... Ах дүү нар аа!.. Би ямар хэрэгтэй юм... Миний хэрэг байхгүй... Намайг үхүүлээд өгөөч, алаач... Би үхмээр байна...

	Фома хөлчүүрхэж, нулимс зөндөө асгаруулав. Түүн рүү нэг жижигхэн хар хүн ойртож суугаад нэгийг сануулж, хутгаар ширээ цохин түүнтэй үнсэлцэх гэж асаж:

	— Дуугүй бай! Үг хэлье! Тохьгүй амьдралын арслан, заануудаар үг хэлүүлье! Оросын түүхий нандин сэтгэлээр ариун сайхан үг хэлж байна. Гордеев бархир, бүр чанга бархир... гэж хашхична.

	Тэр эр ахиад Фомагийн мөрнөөс зууралдан, энгэр өөд нь асаж жигдхэн зассан үстэй бөөрөнхий, хар толгойгоо нүүр өөд ойртуулахдаа үргэлж л ийш тийшээ эргэлдүүлэх учир нүүрийг нь харж болохгүй байсанд Фома унтууцаж биеэсээ холдуулан түлхэж уурсан босоод:

	— Битгий асаад бай! Хоншоор чинь хаана байна? гэж хашхирав.

	Эргэн тойронд нүргэлсэн хөлчүү инээд хадаж, өнөөх архины заводын эзний хүү сөөнгө дуугаар нэг хүнд:

	— Манайд ажилла! Сард зуун рубль, хоол байр өгье! Нээрэн шүү! Хүрээд ир! Сониноо хая, би чамд их хөлс өгнө! гэж хашхирах нь дуулдав.

	Бүх юм жигдхэн, долгио маягтайгаар хоёр тийшээ ганхана. Хүмүүс түүнд нэгэн үе ойртож, нөгөө үе холдож, тасалгааны адар доошоо бууж, шал нь өөдөө болж, няц дарах гээд байгаа мэт Фомад санагдав. Дараа нь хэмжээлшгүй өргөн, догшин урсгалт голоор хаа нэг тийш хөвж байгаа мэт санагдаад хөл дээрээ гуйвж айсандаа тэрээр:

	— Хаашаа явж байна? Онгоцны ахмад хаана байна? гэж хашхирч гарав.

	Хариуд нь согтуу хүмүүс утга учиргүй чанга инээлдэх сонстож, өнөөх хар хүний огцом, эвгүй дуу гарч:

	— Зөв шүү дээ! Нээрэн ахмад хаана байна? гэх нь дуулдав.

	Хоёр цонхтой жижигхэн тасалгаанд Фома сэрээд нэгэн хуурай модон дээр хараа нь тусав. Мод цонхны доор байв. Салбархай холтостой бүдүүн модны махийсан, хар хар навч нахиагүй мөчир агаарт сэрийгээд, салхинд ганхан, гомдолтойёо хяхнан дуугарах бөгөөд өрөөний гэрэл гэгээг хаах аж. Бороо орж, цонхны шилээр ус урсаж дээврээс гоожих чимээ гарч, мэгшин байв. Тэрхүү уйлагнах дуунд өөр нэг нарийхан, тасалдсан, цаасан дээгүүр хурдан гүйх үзгийн шаржигнах чимээтэй нийлэн үе үе хэн нэг хүн амандаа үглээд байх шиг сонстов.

	Фома дүнсгэр толгойгоо дэрэн дээрээ чүү чамай эргүүлж, ширээний ард суугаад цаасан дээгүүр үзгээр хурдан хурдан зурж, бөндгөр толгойгоороо таашаасан аястай дохиод, ийш тийшээ савчин мөрөө хавчин суугаа дотуур өмд, унтлагын цамцтай атигархан биеэрээ халуун юман дээр суучихсан мэт сандал дээрээ эргэлдээд, яагаад ч юм босож чадахгүй байгаа атигар хар хүнийг олж харав. Эцэнхий нарийхан солгой гараараа духаа чангаар үрж, агаарт үл ойлгогдох тэмдэг хийж, нүцгэн хөлөө шалан дээгүүр чирч, хүзүүн дээр нь нэгэн судас гүрэлзэн, чих нь хүртэл хөдлөв. Нүүрээ Фома өөд эргүүлэхэд түүний нэгийг шивнэн буй нимгэн уруул, шонхор хамар, шингэн сахлыг олж үзэв. Өнөөх хүний инээмсэглэх бүрд сахал нь дээш сөрвийх аж... Үрчгэр шар нүүр, цовоо гялалзсан хар нүд нь түүнд зохисонгүй.

	Фома түүн рүү харсаар байж нүд нь чилж, өрөөн доторхыг аажуухан тойруулан харав. Хана руу шаасан том том хадаасанд бөөн сонин өлгөснөөс болоод хана овойж хавдчихсан юм шиг санагдав. Адрыг урьд цагаан цаасаар наасан бололтой, одоо бол ховхорч цүлхийгээд урагдаж навсайжээ. Шалан дээр гутал, хувцас, ном, цаас хөглөрнө... Тасалгаа нэлэнхийдээ буцалсан халуун усаар шалзалсан мэт харагдана.

	Атигар хүн үзгээ хаяад ширээн дээрээ тонгойн, хуруугаараа ширээний ирмэгээр шалмаг тогшин, намуухан дорой дуугаар

	 

	Айх хэрэггүй, бөмбөрөө авцгаа! 

	Аяа, Маркитан бүсгүйг шов хийтэл үнс! 

	Энд л гүнзгий ухааны санаа бий. 

	Тэнд л гүн ухааны утга бий.

	 

	гэж аялав.

	Фома хүндээр сүүрс алдан:

	— Зельтерский уух сан... гэтэл

	— За! Нөхөр минь сайн уу? Зельтерский уух уу? Шарзтай уух уу, дангаар нь уу? гэсээр атигар хүн сандал дээрээсээ үсрэн босож буйдангийн дэргэд хүрч ирэв.

	— Шарзтай бол сайн сан... гээд Фома хэлээд түүн рүү сарвайж буй хуурай, халуун гарыг атгаж, нүүр өөд нь ширтэхэд...

	— Егоровка! гэж тэрээр үүд рүү харан дуудаад Фома руу эргэж, — За Фома Игнатьевич! Танихгүй байна уу? гэж асуув.

	— Санаж байна... дайралдаж л байсан...

	— Дөрвөн жилийн турш уулзаж явлаа... Олон жил өнгөрчээ! Би Ежов байна...

	— Ээ, тэнгэр минь! Энэ чинь чи байсан юм уу? гэж Фома гайхаж буйдан дээрээс өндийв.

	— Би ч өөрөө үүнд заримдаа итгэдэггүй. Гэвч баримт байгаа болохоор яах вэ. Баримт гэдэг бол төмрөөс резин бөмбөг ойдог шиг элдэв эргэлзэх бодол түүнээс ойчдог тийм зүйл юм...

	Ежовын нүүр инээдтэй мурийж, гар нь яагаад ч юм цээжээ тэмтэрч гарав.

	— За, тийм байж! гэж Фома үгээ зөөгөөд, — Чи яасан их өтлөө вэ? Хэд хүрч байна даа?

	— Гуч...

	— Тавь хүрсэн юм шиг, хатангир, шар туяа татаад л... Зовлон нэлээд амсаа биз дээ?

	Нэг ангийнхаа хөгжилтэй, сэргэлэн нөхрөө ийм муу хувцас хунартай, ийм муу, нохойн байр шиг юманд сууж байгааг өрөвджээ.

	Тэрээр өөдөөс нь харж, нүдээ гунигтай ирмэн нүүр ам нь чичгэнэн, нүд нь ууртай дүрэлзэх аж. Ежов рашааны бөглөө онгойлгох гэж ноцолдох бөгөөд шилээ өвдөгнийхөө завсар хавчуулж, бөглөөг мултлах гэж их л хүчилж байв. Ийм турьгүй байгааг хараад Фома өрөвдөж:

	— Амьдрал ч чамайг сорж гүйцээ шив!.. Ном сураад... гэж бодлогошрон хэлэхэд

	— Уу! гэж ядарсандаа царай цонхийсон Ежов шилэн аягыг сарвайв. Дараа нь духаа арчин, Фомагийн дэргэд буйдан дээр суугаад:

	— Шинжлэх ухааныг муу хэлэхээ боль! Шинжлэх ухаан бол бурхны ундаа... Гэвч совсын тосноос нь цэвэрлээгүй архитай адил хамаагүй хэрэглэж болохгүй. Найз минь, хүний аз жаргалд шинжлэх ухаан бэлэн зэлэн биш, түүнийг ашиглах хүмүүсийн толгой нь өвддөг... одоо чи бид хоёрын толгой өвдөж байгаа шиг... Чи архи хамаагүй ууж байна уу?

	— Өөр юу хийх вэ? гэж Фома хэлээд инээмсэглэв.

	Ежов сонжсон байдлаар нүдээ онийлгож анивчин Фома руу хараад:

	— Өчигдөр чиний донгоссоныг энэ асуулттай чинь харьцуулаад чи бас л нэг их сайхан биш амьдралаас болоод л наргиж явааг сэтгэлээрээ мэдэрч байна...

	— Аяа! гээд Фома хүндээр санаа алдан, буйдангаас босож ямар амьдрал гэх вэ дээ? Тэгэхлээр... олигтой биш... Гон бие... юу ч ойлгохгүй байна... юм бүхнийг нулимаад хаямаар... нэг тийшээ тонилоод өгөх сөн... Юм бүхнээс зугтаамаар... Уйтгар гуниг! 

	— Энэ сонин байна! гэж Ежов хэлээд алгаа үрэн, доороо шоволзоод, — Үнэн л бол сонирхолтой байна. Амьдралд сэтгэл дундуур явахын ариун бурхан худалдаачдын унтлагын өрөөнд нэвтрэн орж, тостой шөл, нуур далай шиг цай, бусад шингэнд живж үхсэн амьгүй албат нарт ч хүрснийг нотолж байна. Чи надад бүгдийг дэс дараалалтай яриач... би наад сэдвээр чинь роман бичье...

	— Миний тухай чамайг нэг юм бичсэн гэж надад хэлсэн, үнэн үү? гэж Фома сониучлан асуув. Ийм өрөвдөлтэй амьтан бичсэн гэдгийг ойлгож ядан, хуучин нөхрөө дахин анхааралтай харав.

	— Бичсэн! Чи уншаагүй гэж үү?

	— Үгүй, уншаагүй...

	— Тэгээд чамд юу гэж ярьсан?

	— Намайг сайн болгож тавьсан л гэсэн.

	— Тэгэхлээр... Чи өөрөө уншъя гэж сонирхоогүй хэрэг үү? гэж Ежов Гордеев руу эгц харан шалгаав.

	— Би уншина! гэж Фома нөхөртөө ая тал засаж хэлэхдээ Ежовын өмнө эвгүй байдалд орж, түүний бичсэн зүйлийг уншаагүйд Ежов гомдож байгаа юм шиг санагджээ.

	— Нээрээ, миний тухай бичсэн байхад уншихад сонин шүү дээ! гэж цагаахнаар инээмсэглэв.

	Эл уулзалт бага насны дуртгалыг сэргээж, тэр бүгд ой ухаанд нь улирч өнгөрсөн үеийн тэртээгээс бүдэгхэн гэрэлтэх бяцхан гал адил сүүмэлзэх бөлгөө.

	Дээр нь халуун тогоотой цай буцалж байгаа ширээ рүү очоод давирхай шиг өтгөн цай хоёр аяганд дуугүйхэн хийгээд Фомад хандаж:

	— Нааш ир, цай уу... Яриад бай даа! 

	— Надад ярих юм байхгүй... Миний амьдрал хов хоосон. Харин чи л надаас их юм мэддэгээр өөрийнхөө тухай надад яриач гэв.

	Ежов годгонон эргэлдэж, толгойгоо хаялан бодлогошров. Тийнхүү бодлогошроход царай нь хөдөлгөөнгүй болж, хамаг үрчлээ нь нүднийхээ хавьд бөөгнөрч, цацраг адил хүрээлснээс болж нүд нь хонхойж дух нь улам хүнхийнэ.

	— Тийм дээ, би мэр сэр юм ч үзсэн... Мэдвэл зохихоосоо ч арай илүү зүйл мэддэг, мэдэх хэрэгтэйгээсээ илүүг мэдэх ч хортой, бас мэдвэл зохих зүйлийг мэдэхгүй байх ч хортой... Яаж амьдарч ирснээ би чамд ярих уу? Оролдоод үзье. Миний амьдралыг хэн ч сонирхдоггүй болохоор би хэнд, ч хэзээ ч ярьж яваагүй... Өөрийг чинь хүмүүс сонирхохгүй байх ч даанч гомдолтой...

	— Царай зүсээр чинь ч, ер нь бүх байдлаар чи сайнгүй амьдарч ирснийг харж байна... гэж нөхрийн нь амьдрал ийнхүү сайнгүйд сэтгэл ханамжтайгаар Фома өгүүлэв.

	Ежов аягатай цайгаа авч залгилаад, аягаа дийз дээр чулуудчихаад сандал дээрээ хөлөө тавьж, хоёр гараараа өвдгөө тэврэн дээр нь эрүүгээ тавин суув. Ийм байдалд тэрээр резин адил уян налархай, атигархан харагдах бөгөөд ийнхүү өгүүлрүүн:

	— Миний багш байсан оюутан Сачков, одоо анагаах ухааны доктор, зусарч амьтан намайг хичээлээ тогтоочихлоор «Коля, маш сайн байна! Чи авьяаслаг хүү. Жижиг тайж нар бид ядуу дорд улс, бүхний дээр гарахын тулд сурах л хэрэгтэй... Орос орон ухаалаг, шударга хүмүүсээр дутагдаж байна... Тийм хүн болохыг л хичээ... Тэгвэл чи хувь заяаныхаа эзэн, нийгэмд хэрэгтэй хүн болно. Жижиг тайж нар бидэнд л манай улс орон хамаг найдвараа тавьж байна. Бид л тэнд гэрэл гэгээ, шударга үнэнийг түгээх ёстой гэдэг байлаа. Би тэр малд итгэж байсан. Тэр цагаас хойш хорь шахам жил өнгөрч бид өслөө. Гэвч амьдралд гэрэл гэгээ, оюун ухааныг оруулсангүй. Орос орон өөдгүй амьтдаар дүүрсэн архаг өвчинд урьд адил баригджээ. Жижиг тайж нар бид нар ч тэрхүү олны дунд хутгалдан орлоо. Миний багш өөрийн үзэл бодлогогүй, туйлбаргүй тэр зарц, хотын даргын үгнээс гарахгүй бялдуучилна... Харин би бол нийгмийн, албаны алиалагч. Энэ хотод намайг андахгүй... Гудамжаар явж байхад л хөтөч хүртэл дэргэдэх нөхөртөө «Ежов явж байна! Их хуцдаг эд ээ! Ялаанд бариулна даа!» гэж байх юм. Ингэж нэрд гартлаа бас л зүтгэх хэрэгтэй...

	Ежов нүүр амаа ярвайлган, гагцхүү уруул дээрээ инээмсэглэл тодруулах аж. Яриаг нь Фома ойлгохгүй байв. Нэг юм хэлэх гэхдээ нэг доор цөмийг нь бөөнөөр нь хэлчихнэ.

	— Харвасан газраа оносонгүй...

	— Их том болно гэж боддог байлаа... Тэгээд өсөх л байсан... гээд шог найруулагч сандал дээрээс год үсрэн босож өрөөн дундуураа гүйх шахан:

	— Амьдралд бүрэн бүтэн үлдэхийн тулд асар их хүч хэрэгтэй... Хүч чадал ч байсан... Би бас уян налархай, хөнгөн овжин ч байсан... Энэ бүхэн юм сурахад л тустай байсан... Одоо бол надад ямар ч хэрэггүй... Би болон миний адил олон хүн амьдралд хэрэгтэй зүйл олж хураах гэж өөрөө өөрсдийгөө цөлмөсөн... Үнэтэй, хэрэгтэй хүн болох гээд би өөрийгөө үнэ цэнгүй болгочихсон юм. Эрдэмд биеэ зориулаад бас турж үхэхгүйн тулд зургаан жил хэсэг тэнэгүүдэд ном зааж тэдний эцэг эхчүүд намайг элдвээр доромжлон чамлахааргүй л муу юм амслаа. Цай талхны мөнгө төдий олохоос би гутал аваад өмсчих мөнгө олж чадахгүй л өглөгийн нийгэмлэгүүдээс зээл хошуу цорвойн гуйдаг байлаа... Өглөгчид хүний зовлогыг амьтай голтой байлгахад тусалснаараа хэчнээн хүний амин сүнсийг алж устгаснаа тоолдог сон бол... Тэдний амь зогоох талх авахад зориулж өгсөн рубль бүрд ерэн есөн мөнгө нь амин сүнс, сэтгэлийг устгах хор агуулж байдгийг мэддэг сэн бол... Тэдний ариун үйлээсээ шавхан гаргаж байгаа сайхан сэтгэл, бардам зангийн энэ илүүдэл нь дэлбэрдэг сэн бол... Хорвоод өглөг өгч байгаа хүнээс муухай, зэвүүн хүн гэж байхгүй, гар тосож авч байгаа хүн шиг аз жаргалгүй хүн гэж ер байхгүй! 

	Ухаан санаа нь самуурсан мэт Ежов тасалгаа дотуур ийш тийш харайхад хөл доор нь цаас сарчигнаж, урагдан, хэсэг хэсэг болон хийснэ. Тэрээр шүдээ хавиран, толгойгоо хаялж, хоёр гар нь шувууны бэртсэн далавч адил агаарт хий унжина. Фома түүн рүү хараад, нэгэн үе өрөвдөж, нөгөө үе ингэж шаналж байгааг үзэхэд аятайхан ч юм шиг болов.

	Гэтэл Ежовын хоолой тослоогүй гогцоо шиг нэг хачин хяхнан дуугарав.

	— Ихийг санаж багатай эвлэрэх чадвараасаа болж хүн шиг явъя гэсэн ядуу хүн бүрийн заяа тавилант тэнхээгээс болж, хүмүүсийн өглөгт сэтгэлд хордсоноосоо би үхлээ... Сүрьеэгээс илүү өөрийгөө дутуу үнэлснээс болоод олон хүн үрэгддэгийг чи мэддэг үү? Тэгээд л олон түмний удирдагчид, цагдаагийн газарт харгалзагч ч болчихдог шиг байна! 

	— Хэсгийн цагдаа нарыг чөтгөр аваг! Тэр яах вэ, чи өөрийнхөө тухай ярь л даа...

	— Өөрийн тухай... Би энэ л байна шүү дээ! гээд тэрээр өрөөний дунд зогсоод цээжээ балбаж байв.

	— Чадах юмаа би бүгдийг хийсэн... олон түмнийг хөгжөөж өгснөөс өөр юу ч хийж чадаагүй!.. гэхэд.

	— Хүүе, чи азна. Амар жимэр амь зуухад юу хийх хэрэгтэйг чи хэлээч, өөрөөр хэлбэл өөрөө өөртөө сэтгэл хангалуун байхад...

	— Түүний тулд тайван л амьдрах хэрэгтэй. Өөрөө өөртөө сэтгэл дүүрэн байхаас л муу өвчин адил сэрэмжлэх чухал! 

	Энэ үгэнд Фомагийн сэтгэл өчүүхэн ч догдолсонгүй, толгойд нь ямар ч бодол орж ирсэнгүй, хий хоосон  цуурайтав.

	— Хүрч чадахааргүй нэгэн зүйлд зүрх сэтгэлээ өгч амьдрах хэрэгтэй... Дээш тэмүүлсээр байгаад хүн өсдөг учиртай... Ийнхүү өөрийнхөө тухай ярихаа больж өөр зүйл ярихдаа өөр өнгөөр, дуу нь чанга, итгэлтэй, тайван хангинаж, нүүр царай нь сүрлэг, төв болов. Тэрээр тасалгааны гол дунд зогсоод гараа тэнийлгэн дээш өргөн юм унших мэт:

	— Биеэ тоосон хүн бол нийгмийн цээжинд бугласан хавдар юм... Тийм хүн үлгэр болсон цэцэн ухааны эмтэрхий хэлтэрхий, сохор зоосны үнэ цэнтэй үнэнээр өөрийгөө дүүргэж, харамч эзэгтэйн өөрт нь ч тэр, өрөөлд ч огтын хэрэггүй элдвийн хог новшоо хадгалдаг пин адил байна. Түүнд гар хүрч, үүдийг нээхэд л ялзарсан үнэр ханхлан, амьсгалах агаарыг үхширсэн үнэрээр дүүргэнэ... Тэр азгүй хүмүүсийг бат сэтгэлтэй, итгэл үнэмшил, зарчим баримталдаг гэж хэлнэ... харин тэдний итгэл үнэмшил нь сэтгэлийнхээ гуйранч нүцгэрлийг нуун далдлах өмд л юм гэдгийг хэн ч анзаардаггүй. Тэдний багахан духан дээр хэн хэний сайн мэдэх «Тайван байдал, хэр тааруулах» гэсэн үг ямагт гялалзаж явах бөгөөд энэ бол хуурамч бичиг билээ. Чангахан шиг гараар духыг нь арчаад орхивол жинхэнэ бичгийг олж харах болно. Тэр нь «явцуурал, тэнэг санаа» гэсэн бичиг байв.

	— Тийм хүнийг би хэчнээн олныг харав аа! Тийм хогийн мухлагууд хэчнээн олон болоо вэ! Тэнд нас барагчийн хувцасны даавуу, давирхай, мөсөн чихэр, жоом устгах хор зэрэг байхаас эрүүл саруул, шинэ сэргэг зүйл нэгээхэн ч олж харахгүй, тийшээ ганцаардалд автсан шаналгаат сэтгэлтэй, амьд сэргэг зүйл олж дуулах хүсэлтэй хүн л очно... Өмнөөс чинь халуухнаараа байгаа зажлуур, бүр зажилж зажилчихсан, үеэ өнгөрөөсөн хуучин номын санаа л хэлж өгнө. Тэр хуурай хөндий, хахир харгис санааг илэрхийлэхэд олон тооны чанга хоосон үг орно... Тийм хүний ярьж байгаа нь хооллож ундаалсан цатгалан адсагд хонхнууд зүүгээд хотоос гадагш хог зөөлгөж яваа юм шиг л санагддаг. Хөөрхий золгүй амьтан, хувь тавиландаа хангалуун явна.

	— Тэд бас л илүүдсэн хүмүүс... хэмээн Фома хэлэв. Уруулан дээрээ ёжтойхон инээмсэглэл тодруулан өмнөөс харан зогсоод Ежов:

	— Үгүй, тэд чинь илүүдсэн хүмүүс биш... Миний яавал болох болохгүйг заахаар үлгэр үзүүлэхээр байж байгаа улс. Үнэндээ тэд өвтэгш байдлаас ангид элдвийн гажиг согогтой зүйл хадгалдаг анатомийн музейд байх ёстой л доо... Амьдралд илүү зүйл гэж нэгээхэн ч үгүй, би хүртэл хэрэгтэй! Гагцхүү үхмэл зүрхний оронд өөрийгөө хайрлах үхширмэл сэтгэлийн том шархтай хүмүүс л илүүдсэн байдаг боловч ядахдаа үзэн ядаж, уураа гаргахад миний мэт хүмүүст тэд бас хэрэгтэй...

	Ежов үзэн яддаг хүмүүсээ өдөржингөө л газарт ортол муулж, загнахад Фомад ч бас халдварлаж, эсэргүүцэн тэмцэх сэтгэл төрөвч, нэгэн үн Ежов үл итгэх санаа дүрсхийн орж ирээд:

	— Улс амьтны нүүрэн дээр чи ингэж ярьж чадах уу? гэж шулуухан асуусанд:

	— Боломжийн ямар ч тохиолд хэлнэ. Ням гараг бүр сонинд... Хүсвэл уншиж өгье л дөө?..

	Тэрээр Фомагийн хариу өчихийг хүлээлгүй хананаас сонины хэдэн хуудас салган авч тасалгаа дундуур гүйнгээ уншиж гарав. Ежов архирч, орилж, инээж шүдээ ярзайлгах нь хагартлаа уурлан гинжнээсээ алдуурах гэж зүтгэж байгаа нохойтой адилхан байв. Фома нөхрийнхөө бүтээлийн утга учрыг олохгүй боловч зоригтойгоор хорон үгээр шоолж, хурцаар дайрсныг мэдрэхэд халуун уурт сууж гацуурын мөчрөөр гуядуулах шиг нэн таатай байлаа. Зарим нэг тасархай хэллэг өгүүлбэрийг ухаарахдаа 

	— Догь оо! Болгож өгчээ! гэнэ.

	Хотын нэртэй хүмүүс, худалдаачдын танил нэр гарах бөгөөд тэднийг Ежов эрс, зоригтой хүндэтгэлтэйгээр шоглож, зүү шиг нарийнхан хатгуураар хатгаад авсан байв.

	Фомагийн ийнхүү сайшааж, нүдээрээ дуртай байгаагаа илчлэхэд Ежов улам зоригжин чангаар орилж хашхирч, эцэж сульдахдаа буйдан дээр ойчин, дахин үсрэн босож ирээд Фома руу гүйж ирэхэд:

	— За алив, миний тухай бичсэнээ уншаач! гэв.

	Ежов бөөн сонин дундаас ухаж байгаад нэгэн хуудас тастан авч хоёр гартаа барин, өмнө нь алцайн зогсоход Фома түшлэгт сандалд шигдэн сууж, инээмсэглэн чагнана.

	Фомагийн тухай тэмдэглэл сал дээр архидсанаас эхэлжээ. Ежовын уншиж байх үед зарим нэг үг шумуул хазаад авах шиг халуун оргиулна. Царай нь төв болж, толгойгоо гилжийлгэн, дүнсийн дуугарахгүй байлаа. Гэтэл шумуул шиг хазах нь бүр хэтэрлээ...

	— Хүүе, чи бүр хэтэрлээ... Хүнийг гутааж чадах боловч бурхны өмнө үнэнчээр зүтгэхгүй байна... гэж сэтгэл дундуур зовнин өгүүлэв.

	— Дуугүй бай! азна! гэчхээд Ежов цааш уншсаар байлаа.

	Хэрүүл маргаан, замбараагүй явдал гаргахдаа худалдаачид бусад давхаргынхаас хавьгүй сүрхий гэж уг өгүүлэлд дүгнээд, — Яагаад ийм байна? гэж Ежов асуугаад тэрээр хариулахдаа:

	— Ийнхүү зэрлэг бүдүүлэг зан гаргадаг нь алхайн хэвтэж, аагаа багтааж яддагаас болж соёл дутсанаас л үүдэн гарч байгаа юм. Манай худалдаачдын бараг ихэнх нь эрүүл саруул боловч, ажилсаг биш давхарга гэдэгт эргэлзэх зүйлгүй...»

	— Энэ ч зөв шүү! гэж уулга алдаад Фома ширээ шаан цааш нь: — Жишээ нь, надад бухын хүч байна, харин ажил гэвэл бор шувууных л...

	«Худалдаачин хүч чадлаа юунд гаргах вэ? Биржид их хүч гаргах юмгүй, тэгээд л тэр их хар хүчээ архины гуанзанд наргиж архидахад гаргаж явна. Амьдралд хүч чадлаа зориулчихмаар, үр ашигтай, хэрэгтэй үйлийг тэд мэдэхгүй байна. Тэр худалдаачин зэрлэг араатан л гэсэн үг. Харин амьдрал бол түүний хувьд тор л юм. Түүний эрүүл саруул бие, өргөн далайцтай цар хэмжээнд тор багадаад, соёл дутсандаа тэрээр ийнхүү агсамнаж байна. Худалдаачдын агсамнах нь торонд баригдсан араатан хүч чадал дээрээ бас жаахан ухаан нэмж, түүнийгээ л эмх замбараанд оруулбал бүр ч аюултай... Тэгвэл тэд хэрүүл маргаан гаргахаа больчихно... Энэ чинь түүхт явдал болно шүү дээ! Ээ бурхан минь, тийм л гайтай юм бүү болоосой. Учир нь тэд засаг төр лүү зүтгэлж, хүчирхэг ганцхан давхарга л болох зорилго тавина... Ингэхэд тэдэнд мөнгө хөрөнгө дутагдахгүй...»

	Ежов сониноо уншиж хажуу тийш нь чулуудчихаад:

	— За, юу хэлмээр байна, энэ үнэн үү? гэж асуухад:

	— Төгсгөлийг нь би ойлгохгүй юм... Харин тэр хүчний талаар бол яах аргагүй үнэн гэж Фома хариу өчив.

	Фома амьдралын талаар хүмүүсийн тухай бодож санаж явдгаа, сэтгэлийнхээ хямралаа шулуухан Ежовт хэлчхээд буйдан дээр ойчиж дуугүй болов.

	— А-ан! Чи бүр иймдээ хүрчихсэн үү!.. Энэ ч сайн л хэрэг... Чи номд ямар бил ээ? Ямар ном уншдаг вэ?

	— Үгүй, би номд дургүй, уншдаггүй...

	— Уншдаггүй болоод л чи дургүй байгаа юм...

	— Уншихаас ч айдаг... Нэг хүүхэн ном уншсаар байгаад... энэ архинд орохоос ч доор... Ном ямар хэрэг байна? Нэг хүн элдэв юм зохиочхоод, нөгөө нь түүнийг нь уншиж суудаг... Сонирхолтой бол ч бас яах вэ... Гэхдээ яаж аж төрөхөө номоос суралцана гэдэг бол нэг л дэмий зүйл... Номыг бурхан биш, хүн л бичсэн болохоор хүн өөртөө ямар хууль, жишээг тогтоон гаргаж чадах билээ...

	— Евангели судар яагаа вэ? Түүнийг хүн л бичсэн шүү дээ...

	— Түүнийг Христ бурхны шавь нар бичсэн. Одоо тэд байхгүй...

	— Зөв л эсэргүүцэж байна! Бурхны ном зохиогч шавь нар одоо байхгүй л дээ. Харин өөдгүй муусайн Иудүүд (урвагч) л үлджээ...

	Хэлсэн үг бүрийг нь жинлэж үзэх мэт Ежов их л анхааралтай сонсож байгааг харахад Фомад аятайхан байлаа. Тэрээр амьдралдаа өөрт нь ийнхүү хандаж байгаа учраас, түүний ярихыг ойлгож авах гээд байгааг мэдэрч, хэлэх үгээ бодолгүй чөлөөтэйгөөр, зоригтой бодсон санаснаа нөхөртөө урсгаж гарав.

	— Чи ч сонин залуу юм даа! гэж Ежов тэр уулзалтаас хойш хоёр хоногийн дараа хэлэв.

	Хатуухан ярих боловч, зүрх сэтгэлд чинь их л омог, шазруун зан байна! Амьдралын жам ёсны талаар бага зэрэг юм мэдчихээд л яривал уу, чангаар, бүхэнд дуулдтал хэлэх сэн... гэж бодогдох юм...

	— Үгээр эрх чөлөөтэй болох биш! хэмээн Фома санаа алдан: — Бүхнийг мэддэг, чаддаг дүр үзүүлдэг хүмүүсийн тухай чи ярьсан... Тийм хүмүүсийг би сэднэ... Жишээ нь, миний загалмайлсан эцэг... Тэдэнтэй тэмцэж... үнэн нүүр царайг нь илчлэх сэн! Ихээхэн хорлонтой улс даа!..

	— Фома! Энэ бодлоосоо салахгүй бол яаж амьдрахыг чинь би төсөөлж чадахгүй байна! гэж Ежов бодлогошрон хэлэв.

	Амьдралын гал дөлд хуйхлагдсан энэ атигар хүн архи бас ууна. Өглөөний цайны дараа тэрээр орон нутгийн сонин гарчиглаж, шог найруулал биччихээр материал эрж хайна. Олонгуут л шууд ширээний буланд суугаад л доор нь биччихнэ. Тэгээд л редакцад очиж, өөр хотуудын сониноос уншиж, хайчилбараар «Хөдөөгийн зураглал» хийнэ. Баасан гарагт тэрээр ням гарагийн шог найруулал бичих ёстой. Ийм ажил хийгээд сардаа зуун рубль авна. Ежов шалавхан биччихээд л чөлөөт цагаа «бурхны өглөгийн газруудыг судлах, тоймлох»-д зориулна. Тэрээр Фомаг дагаж шөнө дүл болтол клуб, зочид буудал, архины гуанз хэсэж, «нийгмийн нинжин сэтгэлийг бохирдлоос арилгах сойз» гэдэг нэртэй булангийнхаа материалд цуглуулна. Утга зохиол хянадаг газрын «Үнэн ба шударга ёсыг амьдралд түгээх хэрэг эрхлэгч», сониныг «уншигчдыг хортой үзэл санаатай танилцуулдаг, эмхэтгэл» гэх бөгөөд сонинд өөрийн бичсэн зүйлээ «сэтгэлийн жижиглэн худалдаа» буюу «бурхан шүтээний байгууллагуудын эсрэг санаархал өөд авирах нь»

	Ежовын зүгээр ярьж байгаа, тоглож байгаа алин болохыг Фома сайн мэддэггүй байв. Тэрээр юуны ч тухай ярьсан хурц, дайчин хэлж, эрс зэмлэдэг нь Фомад таашаагдана. Харин үгээ хурцаар эхлэвч, өөрийгөө эсэргүүцэж, үгүйсгээд ямар нэг талаар инээдэмтэйгээр дуусгана. Тэгэхлээр нь энэ хүнд хайрлаж явдаг, өөрт нь нэвт шингэсэн, өөрийг нь удирдан залдаг зүйл байхгүй юм шиг Фомад санагджээ. Тэрээр өөрийнхөө тухай нэг л онцгой өөр дуугаар ярих бөгөөд сэтгэл хөдлөн ярих тусмаа бусдыг хайр найргүй харааж зүхнэ. Тэрээр Фомад наана, цаанатай хандана. Заримдаа түүнийг дэмжиж:

	— Чадлаараа хөмрүүл, үгүйсгэ! Хүнээс үнэтэй юм гэж нэгээхэн ч байхгүйг сана! Эрх чөлөө! Эрх чөлөө! гэж байдаг чадлаараа хашхир!.. гэж омголон, сэтгэл догдлон хэлэв.

	Ежовын үгийн гал дөлөнд шатаж, ашиг завшаанаа бодоод амьдралыг тэлж өргөжүүлэхийг хүсдэггүй хүмүүсийг үгүйсгэж, хамруулж гарна даа гэсэн мөрөөдөлд автана. Тэгтэл Ежов бодлыг нь тасалдуулж,

	— Больж үз! Чи юу ч чадахгүй! Чам шиг хүн хэрэг байхгүй... Хүчтэй боловч ухаалаг биш та нарын үе өнгөрсөн... Чи хожимджээ... Амьдралд чамд багтах шингэх зай алга... гэхэд:

	— Үгүй байлгүй? Худлаа! гэж Фома гайхан хашхираад: — За тэгвэл чи юу хийж чадах юм бэ?

	— Чамайг ална! гэж Фома нударгаа зангидан уурсан хэлэхэд:

	— Ээ, мануухай! гээд гайхан мөрөө хавчиж, итгэлтэй авч их л харамссан өнгөөр: — Энэ чинь ямар хэрэг байна! Би чинь тэртээ тэргүй дутуу үхсэн амьтан шүү дээ...

	Тэгээд гэнэт уйтгарлаж ууртаа шатаж хамаг бие нь дагжин чичирч:

	— Хувь заяа минь намайг гомдоосон юм! Арван хоёр жилийн турш би машин адил яах гэж ажилласан бил ээ? Сурах гэж... Гимнази, их сургуульд амрахыг умартан арван хоёр жил өөрт ямар ч хэрэггүй, зөрчилтэй уйтгартай, шал дэмий юм оролдож тархиа гашилгав аа? Шог найруулагч болох гэж үү? Өдөр бүр уншигч олныг хөгжөөн, шоглож, тэдэнд энэ бүхэн хэрэгтэй, ашигтай гэж өөртөө итгүүлэх гэж үү? Сум бүрийг гурван зоосоор үнэлж сэтгэлийнхээ хамаг цэнэгийг буудаж дууслаа... Тэгээд аль хэр итгэлийг би олов оо? Хорвоогийн амьдралд бүх юм юунд ч таарахгүй, бүгд хэмхэрхий, эвдэрхий байх ёстой гэсэн л итгэлийг олж авав... Би юунд дуртай бил ээ? Өөртөө л... Миний дурлах зүйл дурыг минь татаж чадахгүй байгааг мэдлээ...

	Ежов бараг уйлах шахаж, турьгүй, нарийхан гараараа хүзүү цээжээ маажилна.

	Гэвч заримдаа сэтгэл нь сэргэж, цовоо сэргэлэн байдлаар:

	— Үгүй ээ, юманд учир, суманд занги бий гэдэг шүү дээ! Цээжинд хүч орлоо, шилбүүр адил тас хийлгэлээ! Гайгүй ээ, сониноо хаяад, даацтайхан нэг юм барьж авна аа, нэг бага шиг ном бичнэ... Түүнийгээ би «Одохуй» гэж нэрлэнэ. Тийм нэртэй нэг уншлага бий. Нас нөгчигчдөд уншдаг юм. Дотроо хүч тэнхээгүй болсон өгөршсөн тэр нийгэм сөнөхийнхөө даваан дээр миний номыг хүдрийн заар адилаар хүлээн авах болно.

	Фома Ежовыг ажиглаж, түүний үгийг эргэцүүлээд, энэ хүн өөр шиг нь сул дорой, төөрөгдсөн хүн юм гэдгийг мэдэв. Гэвч Ежовын үг яриа Фомагийн хэлийг баяжуулж, заримдаа аль нэгэн санааг тун оновчтой, жинтэй хэлчихсэндээ өөртөө баярлана.

	Ежовын гэрт аливаа зүйлийн худал хуурмаг, заль мэхийг олж харсан, бүхнийг ойлгож мэдсэн, бүх юмтай зөрчилдсөн нэг л онцгой хүмүүстэй нэг бус удаа учирч явлаа. Тэрээр чимээгүйхэн тэдний яриаг чагнаж байхад омголон зан байдал аятайхан санагдавч, нэг л бардам омогтой юм шиг түүнд хандаж байгаагаас болоод тэдэнтэй Фома нийлж чадахгүй байв. Дараа нь Ежовын өрөөнд болох юм бүхэн гадаа гудамжнаас, зочид буудлынхаас нь нүдэнд ухаалаг, дээр байгаа нь ялгаран тусна.

	Тэр хүмүүст тасалгааны онцгой өөр үг яриа, дохиотой бөгөөд өрөөнөөс гарангуут жирийн, бусдын адил болон хувирна. Тасалгаандаа тэд заримдаа их түүдэг мэт асаж, Ежов хамгийн тод цуцал нь бөгөөд тэрхүү түүдгийн гэрэл гэгээ Фома Гордеевын сэтгэлийн харанхуйг бүдэгхэн гэрэлтүүлэх аж.

	Нэг өдөр Ежов ийнхүү өгүүлрүүн:

	— Өнөөдөр наргия! Манай үсэг өрөгчид нийлж артель болж, хэвлэлийн эзний бүх ажлыг гэрээлж авч байгаа юм. Тэгээд наргих юм байх. Намайг урьсан. Ийм зүйл зохион байгуулахыг тэдэнд би зөвлөсөн, Очих уу? Чи тэднийг сайн дайлна биз дээ?..

	— Болно... гэж Фома хэлэв.

	Амьдралд дарамт болоод байгаа цагийг хэнтэй ч өнгөрүүлсэн түүнд хамаагүй байлаа.

	Тэр өдрийн оройн хотоос зайдуу ойн цоорхойн захад Фома, Ежов хоёр зэгэл царайтай хүмүүсийн дунд сууж байв. Үсэг өрөгчид нийтдээ арван хоёр хүн байх бөгөөд аятайхан хувцасласан тэр хүмүүс Ежовтой энгүүн, нөхөрсгөөр харьцаж байгаад Фома баахан гайхав. Тэрээр Ежовыг тэдний дарга ч юм уу, эзэн шиг, цаадуулыг нь зарц юм шиг санаж явжээ. Ежов Фомаг тэдэнтэй танилцуулахад цөм л гар барьж уулзсандаа баяртай байна гээд л байсан мөртөө нэг л анзаарахгүй байх шиг байв. Фома тэдэн дунд ганцаардаж байгаагаа мэдэрч, Ежов ч түүнийг нэг их анхаарахгүй тэгэхээс тэгэх гэсэн юм шиг хөндийрөөд байх шиг болохоор нь тэрээр бут руу орж, зайдуухан гарч хэвтээд ажиглаж байлаа. Атигархан биетэй шог найруулагч үсэг өрөгчдийн дунд түүдгийн дэргэд бужигнан шар айргийн бөглөө авч, харааж, чанга чанга хөхөрч, тэдэнтэй аль болохоор ижилхэн байхыг хичээх аж. Тэрээр энэ өдөр урьдынхаасаа ч энгүүнээр хувцаслажээ.

	— Ахан дүүс ээ! Та бүхэнтэй цуг байхад сайхан байна... Би ч бас л өчүүхэн хүн шүү... шүүхийн манаач, бага дарга Матвей Ежовын хүү бил ээ! гэж хөхиүнээр өгүүлэв.

	«Яах гэж ингэж ярьж байгаа юм? Хэн хэний хүү байх нь ямар хамаа байна... Удам гарлаар нь биш, ухаанаар нь хүндэлдэг...» гэж Фома бодож хэвтэв.

	Наран жаргаж, тэнгэрт үүлсийг цусан улаан өнгөөр будан аварга том галан түүдэг аслаа. Ойн зүгээс чийг ханхалж, анир чимээгүй оргиж, ойн цоорхойн хажууханд хэсэг хүний бараан дүрс бүртэлзэн шуугилдах чимээ гарав. Туранхай, намхан биетэй, сүрлэн дэлбэгэр малгайтай нэг эр баян хуур наадаж, саравчтай малгайгаа шилэн хүзүүн дээрээ хаячихсан хар сахалтай хүн намуухнаар дуу аялах аж. Өөр хоёр хүн саваа мод татаж бяраа үзнэ. Хэдэн хүн шар айраг, хуурай идэх юмтай сагсны дэргэд овооролдоно. Сахалд нь буурал орж яваа нэгэн өндөр хүн цайвар утаа савсах түүдэг рүү гишүү өрдөх бөгөөд нойтон мөчир галд орохдоо шаржигнан, тас няс хийх чимээ гарна. Баян хуур хөгжмийн хөгжилтэй аяс эгшиглэн, дуучны хоолой түүнийг түрэн авч хүнгэнэнэ.

	Бусдаас зайдуу бага шиг жалганы хажууд гурван залуу хэвтэх бөгөөд өмнө нь Ежов зогсож ийнхүү өгүүлрүүн:

	— Та нар хөдөлмөрийн ариун тугийг мандуулж явна... би ч та нартай адилхан тэрхүү армийн жирийн цэрэг, бид цөм хэвлэлийн албанд зүтгэнэм, тиймээс ган бат найрамдал нөхөрлөлтэй байх ёстой...

	Фома хүмүүсийн яриаг чагнаад Ежовын үгийг сонссонгүй. Өндөр нуруутай, сүрьеэ өвчтэй хувцас муу, ууртай нүдтэй нэг эр шаргал үстэй, сахалтай залуу эр хоёр ярилцах нь:

	— Миний бодоход энэ тэнэг явдал! Мань мэтийн хүмүүс яаж гэрлэх юм бэ? Хүүхэд шуухадтай болно, тэжээж дөнгөхгүй шүү дээ... Авгайгаа хувцаслана... Тэгээд бас ямар ааш араншинтай хүүхэн дайралдах юм бил ээ?

	— Тун сайн хүүхэн... гэж шаргал үст намуухан хэлэв.

	— Одоохондоо ч сайн байгаа л даа... Сүйт бүсгүй байх нэг хэрэг, эхнэр бол өөр шүү... Ер нь гол нь түүндээ ч биш... Бэл хөрөнгө л дутна даа... Өөрөө ажилд зүтгэсээр биегүй болоод... цаадхыгаа ч тамлаад... Бид нар шиг улс юун гэрлэхтэй мантай... Ийм цалинтай байж, гэр бүлээ яаж тэжээх бил ээ? Намайг хар л даа... гэрлээд дөрвөн жил боллоо... тэгээд мөдхөн үхэх гэж байна! 

	Тэрээр ханиалгаж, ханиалгасандаа хахаж цацна... Тэгж тэгж зогсохлоороо амьсгаадан нөхөртөө: 

	— Чи боль. Ямар ч хэрэггүй гэж сургана.

	Цаадах нь гунигтайяа толгойгоо гудайлгахад Фома дотроо «сүрхий ярьж байна!» гэж бодов.

	Өөрийг нь анхаарахгүй байгаад Фома ялимгүй гомдовч эдгээр тугалганы тоос нэвт шингэсэн бараан царайтай хүмүүсийг хүндэтгэх сэтгэл бас төрөх аж. Тэд цөм ажил хэрэгч, сүрхий яриа хөөрөөтэй тэдний ярианд ямар нэг онцлог үгс цухалзана. Хэн нь ч долигонож сүйд болохгүй, бас архины гуанзанд наргиж байхад элдвийн юм шалгаагаад байхгүй нь түүнд аятай санагджээ...

	«Үгүй мөн их бардам улс аа!» гэж тэрээр дотроо бодон жуумалзав.

	— Николай Матвеич та номоор биш, амьдралаар ярь л даа! гэх хэн нэг хүний зэмлэх дуу гарав.

	— Найз нөхөд өө! Та бүхний ах дүүсийн туршлага юунд сургав?

	Ежов малгайгаа авч, толгой дээгүүрээ даллан чанга дуугаар илтгэж байгаа тэр зүг рүү эргэн харах үедээ:

	— Ноён Гордеев та, наашаа ойртооч! гэж найр тавив.

	Тэр зүг харвал өмнө нь намхан нуруутай, урт савхин гуталтай, шувуун цамцтай бүдүүн хар хүү цагаан санаанаасаа инээмсэглэн зогсоод нүүр өөд нь харж байв. Түүний том хамартай, инээд алдсан хавтгай, дугуй нүүр нь аятайхан санагдав.

	— Ойртож бололгүй дээ... Шарзаа амсах цаг болоогүй юу? Юмыг яаж мэдэх вэ гээд арваад шил шарз авчирсан юм...

	— Аяа! Та ч ухаалаг худалдаачин юм аа... Таны энэ «Дипломат бичгийг» би нөхдөдөө мэдэгдье!.. гээд хэлсэн үгэндээ өөрөө эхлэн инээд алдаад чангаар инээв. Фома ч бас хөхөрч, түүдэг галын зүгээс, энэ залуугаас ч дулаан илч, хөгжүүн баясан цацран гарч байгааг биеэр мэдрэв.

	Үдшийн гэгээ аажимдаа тасрав. Баруунтаа алсад тэнгэрийн хаяа руу аварга том улаан хөшиг бууж, гүн цэнхэр тэнгэр, тэнд наадах оддын анивчаа нээгдлээ. Тэртээ алсад хот бараантан, нүдэнд үл үзэгдэх гар гэрэл чийдэн асааж, энд ой анир чимээгүйн дунд лүглийн огторгуй өөд бараан хана мэт өндийжээ... Сар хараахан гараагүй, талын дээгүүр бүлээн харуй бүрий буужээ.

	Түүдэг галаа тойрон дугуйрч сууцгаав. Фома Ежовтой зэрэгцэн гал руу нуруугаа харуулан суухад хөгжилтэй, энгүүнээр гэрэлтсэн нүүр харагдана. Цөм л архиндаа согтоогүй боловч, сэтгэл сэргэж хөхрөлдөн, алиа хошин үг ярьж, тоглоом тохуу хийлцэн, дуу аялж, өргөст хэмх, цагаан талх, хиамаар даруулан архи ууцгаана. Энэ бүхэн Фомад нэн таатай, сайхан байсанд дэргэдэх хүмүүсийнхээ баяртай, хөөртэй байдалд дасаж энэ хүмүүст хандаж элэгсэг, сэтгэл санаанд хүрэхүйц үг хэлэх сэн гэж бодож суулаа. Түүнтэй Ежов зэрэгцэн суугаад газар дээгүүр өнхөрч, түүнийг мөрөөрөө түлхэж, толгой сэгсрэн, амандаа нэгэн дуу гонгиноно...

	— Ахан дүүс ээ! «Оюутны дуу» дуулъя!.. Алив, нэг, хоёр оо

	 

	Хамт байх хоног өдрүүд...

	Харвасан сум шиг хурдан өнгөрөөд...

	 

	гэж нэг нь баргил хоолойгоор хүнгэнэв.

	— Хөдөлмөрчид өө! Чин зүрхнээсээ та бүхэнд хэдэн үг хэлэхийг зөвшөөрнө үү? Та бүхэнтэй хамт байхад надад сайхан байна... Аз жаргалтай байна... Энэ нь та нар хөдөлмөрийн хүмүүс... та нар аз жаргалтай байх эрхтэй... энэ эрхийг хэдийгээр хүлээн зөвшөөрөөгүй ч гэсэн... Шударга улс та нарын энэ эрүүл саруул, сэтгэлийг ариутгагч орчинд тун сайхан, амьдралдаа хорлогдсон гон бие надад чөлөөтэй амьсгалахад таатайяа...

	Ежовын хоолой чичирхийлэн цангинаад толгой нь хамаг бие нь салганаж байгаа Ежовын үрчийсэн нүүр бөнжгөнөв. Гар луу нь бүлээн юм дусахад үг хэлж, өөд харав. Тэрээр:

	— Би ганцаараа биш... Хэмхэрсэн, хувь заяанд эрсэдсэн өвчтэй хүмүүс олон... Бие, сэтгэлээрээ дорой болохоор бид та нараас хүчтэй... Гэвч түүнийг юунд хэрэглэх билээ... Бид та бүхэнтэй нийлэхэд баяртай байна. Бид та нарт бие сэтгэлээ зориулж, туслахад бэлэн байна... Бид өөр юу хийх бил ээ? Та наргүй бол бид хөрсгүй, бид наргүй бол та нар гэрэл гэгээгүй гэсэн үг! Нөхөд өө! Бид бие биеэ нөхөж явахаар заяагдсан улс! гэж ярьж байв.

	«Тэндээс юу гуйгаад байгаа юм?» гэж Фома Ежовын энэ үгэнд эргэлзэн бодож суув. Үсэг өрөгчдийн царайнд ч бас уйдсан, эргэлзсэн, гайхаж тээнэгэлзсэн янз илт байв.

	— Найзууд аа! Ирээдүй та нарынх шүү! гэж Ежов сулхан өгүүлээд энэ хүмүүсийг захирах эрхээ найр тавин өгөхдөө ирээдүйдээ ч харамсах мэт гунигтайяа толгой сэгсэрч байв.

	— Ирээдүй ариун шударга хөдөлмөрийн хүмүүст оногдоно. Та бүхэнд хийх агуу их ажил байна! Та нар шинэ соёлыг бүтээх ёстой. Би бол санаа сэтгэл, мах цусаараа та нарынх, цэргийн хүү би... та бүхний ирээдүйн төлөө ууцгаая! Ура! 

	Аягатайгаа уучхаад Ежов газарт лагхийтэл суучихсанд үсэг өрөгчид түүний гасалсан дууг нэг зэрэг түрэн авч, моддын мөчрийг доргитол хүчтэй дуу агаарт хадан уриа цуурайтуулав.

	— За одоо дуулцгаая! гэж бүдүүн залуу санал гаргахад,

	— Тэгье! гэж хоёр гурван хүн дэмжив. Ямар дуу дуулахаа маргалдаж гарав. Тэдний маргалдахыг Ежов чагнаж байснаа толгойгоо ийш тийш эргэлдүүлж, бүгдийг тойруулан харж:

	— Ах дүүс ээ! Миний үгэнд ганц хоёрхон үгээр ч гэсэн хариулаач... гэж дахин хашхирав.

	Цаадуул нь аажмаар дуугүй болж, зарим нь шохоорхон харж, нэг хэсэг нь жуумалзан, зарим нь илт дургүйцэв. Гэтэл Ежов ахин өндийж ирээд сэтгэл хөдлөн: 

	— Амьдралаас уйдсан энэ бид хоёр... Бид хоёрт хүний анхаарал дутаж байна. Хүнд тустай байгаагаа мэдэрвэл л бид аз жаргалтай байх болно... Нөхөд өө! Энэ бол их тэнэг хүн...

	— Хүүе, Николай Матвеич, зочноо битгий гомдоогоорой! гэх хэн нэгний дургүйцсэн баргил дуу гарав.

	— Тийм ээ, энэ хэрэггүй зүйл! Гомдмоор үгээр юу хийнэ? гэж өнөөх Фомаг түүдэгт урьсан бүдүүн залуу дэмжив.

	Дараа нь бас нэг нь чангаар:

	— Бид амарч, хөгжилдөхөөр ирсэн... гэхэд

	— Тэнэгүүд! Сайн санаат тэнэгүүд! Та нар энийг өрөвдөж байна уу? Гэхдээ хэн болохыг нь мэдэх үү? Энэ бол та нарын цусыг сорогчдын л нэг... гэж Ежов сулхан хэлээд инээд алдав...

	— Николай Матвеич ээ, больё! гэж Ежовт хандан шуугилдав. Тэгээд түүнийг тоохгүйгээр шуугилдаж гарав. Фома нөхөртөө огт гомдсонгүйгээр барахгүй харин өрөвдөв. Өөрийг нь Ежовын дайралтаас хамгаалж байгаа хүмүүс шог найруулагчийг зориуд тоохгүй байгааг харав. Ежов түүнийг мэдвэл гомдох байх даа! Тэгээд нөхрөө эвгүй байдалд оруулахгүйг хичээн түүний хажуу тал руу ёврон, цайлган янзаар инээмсэглэн:

	— За хараалч минь, уух уу? Одоо харих уу? гэхэд

	— Харих ий? Хүмүүсийн дунд байх газаргүй хүнд ямар гэр орон байна? гэж Ежов дахин хашхирав.

	Түүний хашхирах дуу олны шуугианд уусан сарнив. Тэгэхэд Ежов бөхийн Фомад хандаж, 

	— Эндээс явъя!.. гэв.

	— За явъя л даа!.. Жаахан байсан ч яах вэ... Сонин байна... Тэнгэр минь, энэ чөтгөрүүд биеэ сайхан авч явж байна шүү...

	— Би даараад байна. Байж ч чадашгүй нь...

	Фома босож, малгайгаа авч, ажилчдад мэхийн ёслоод, хөгжилтэй чанга дуугаар:

	— Ноёд оо, гялайлаа, дайлсанд баярлалаа. Баяртай! гэхэд түүнийг даруй бүчин авч:

	— Байзна л даа, хаачихна вэ? Хамт дуулцгаая гэхэд:

	— Үгүй, явалгүй горьгүй... Нөхөр маань ганцаараа буцахад эвгүй, би хүргэж өгье... Сайхан найрлаарай! 

	— Жаахан байгаач дээ! гэж бүдүүн залуу чихэнд нь, — Ганцаарыг нь үдээд өгч болно гэж шивнэв.

	Бас өнөөх сүрье өвчтэй хүн нам дуугаар:

	— Та үлд... Би цаадхыг чинь хот хүргээд, тэргэнд суулгаад өгье! гэв.

	Фома үлдмээр байсан боловч юунаас ч юм айдас нь хүрэв. Ежов босож ирээд пальтоны нь ханцуйнаас зуурч, амандаа:

	— Явъя! Чөтгөр авмарууд! гэв.

	— Эрхмүүд ээ! Баяртай. Явлаа! гээд Фомаг хэлж, харамсаж байгаагаа эелдгээр илэрхийлж байгаа ажилчдаас холдон явав.

	Түүдгээс хориод алхам холдоод 

	— Ха-ха-ха! гэж Ежов инээж: — Уй гунигтай үдэвч, намайг явсанд дотроо баяртай байгаа... Мал болоход нь би тэдэнд саад хийсэн...

	— Тийм ээ, саад болоод байна лээ. Юу гэж чи олон юм ярьдаг юм? Хүмүүс наргих гэж ирсэн байхад чи үглээд салдаггүй. Тэдэнд залхуутай шүү дээ.

	— Дуугүй бай! Чи юу ч ойлгохгүй байна! гэж Ежов огцом хашхираад, — Чи намайг согтуу гэж бодоо юу? Бие махбод минь согтсоноос, сэтгэл санаа цоо эрүүл байна. Хорвоод тэнэг, муу муухай, мунхаг өрөвдмөөр юм яасан их юм бэ? Эд нар ч ялгаагүй мулгуу зовлонт улс...

	Ежов хоёр гараараа толгойгоо барьж дороо гуйван минут хэртэй зогсов.

	— Тийм ээ! гээд Фомаг цааш нь, — Тэд нар бусадтай ер адилгүй юм... Эелдэг... Ноёдтой л адилхан юм... хэлж байгаа нь зөв зүйтэй... Гэтэл тэд жирийн л ажилчид шүү дээ! гэлээ.

	Тэдний ар талд харанхуйн дунд ажилчид чангаар найрал дуу дуулж гарав. Эхлээд аяа алдаж байснаа, ойн цоорхойн шөнийн цэвэр агаарт дуу нь тарж цангинан хадав.

	Ээ бурхан минь. Сэтгэл юунд татагдана вэ? Нөхөрлөл, ах дүүсэг ёс, хайр дурлал, цэвэр ариунаар ажиллах дур хүслийг хэн тайлах бил ээ?

	Бодлогоширсондоо нөхрийнхөө яриаг ч Фома анзаарсангүйгээр 

	— Энэ жирийн хүмүүсийг сайн ажиглавал давгүй улс... Тун давгүй... Тариачид... ажилчид... Ерөнхийдөө бол морьд адил л ачаа зөөгөөд л аахилаад...

	— Амьдралын хүндийг л эд нуруундаа үүрч яваа! гэж Ежов уурлан, — Морьд адил зөөгөөд л... хэл амгүй хүлцэнгүй... Энэ хулчгар зан л бидний золгүй байдал, зовлон шүү дээ...

	Ежов гуйвсаар удаан дуугүй явж байснаа гэнэт сандран ходоодноос нь гарах мэт хүнгэнэсэн дуугаар гараа даллан уншиж гарав.

	 

	Айхтар мэхэлжээ, намайг амьдрал

	Аяа, хэчнээн ч зовлон амсав даа, би! 

	 

	— Найз аа, энэ бол миний шүлэг! гээд тэрээр зогсон, толгойгоо гунигтайяа сэгсрэн:

	— Цаашаа юу гэдэг бил ээ? Ээ, мартчихаж... 

	 

	Зүгээр аяндаа цээжнээ тэр бүхэн асахгүй... 

	Зүүд нойронд ч зэрэглээтээд...

	 

	— Найз аа! Тэнэг болохоороо чи надаас аз жаргалтай юм...

	— Битгий донгос! гэж Фома уцаарлан зандраад, — Тэдний дуулахыг чагна... гэхэд

	— Бусдын дуу сонсох дур алга!.. Надад өөрийн дуу бий... бий... гээд эв дүйгүй хоолойгоор:

	 

	Зүгээр аяндаа цээжнээ тэр бүхэн асахгүй 

	Зүүд нойронд ч зэрэглээтээд...

	Зүйл зүйлийн л олон дуу...

	 

	Ежов эм хүн шиг гиншин уйлахад Фома түүнийг өрөвдөв. Мөрнөөс нь угзарч:

	— Больж үз, явъя... Чи ч мөн ядруу эр ээ дээ... гэлээ.

	Ежов хоёр гараараа толгойгоо бариад тахийсан биеэ цэхлэн, хүчилж дахиад л уйтгартай, эв хавгүйхэн:

	 

	Тэд олуулаа байна, тэндээ 

	Тэгээд байранд багтахгүй нь ээ... 

	Хөг аяар үхдэлийн хувцас өмсгөж 

	Хөөрхийлөлтэй, гунигтай олон ч дуу 

	Хөөрхий тэдэнд зориулав би...

	 

	— Ээ, бурхан минь! гэж Фома гашуудан шүүрс алдав.

	Анир чимээгүй, харанхуйг нэвтлэн алсаас найрал дууны тод ая сонстов. Нэг нь дууны дахилтын аяар исгэрч, энэхүү чих дөжрөм тод шүгэлдэх дуу тэнхээт хоолойн эгшиглэх долгиог гүйцэх бөлгөө. Фома тэр зүг харахад ой өндөр бараан хана болон харлаж, түүдгийн анивчин наадах галан толбо, түүнийг тойрон зогсох хүмүүсийн бүдэг бараан дүрсийг олж үзэв.

	Ой мод хэнхдэг цээж шиг, түүдэг гал түүн дээрх цус шарх адил... Бүх талаас гүн харанхуй нөмөрч ойн тэрхүү зургийн дэвсгэрт хүүхэд шиг жижигхэн үзэгдэж, түүдгийн дөл дунд дүрэлзэн шатах мэт гараа сарвалзуулан дуугаа чангаар хүчлэн дуулах ажээ.

	Харин Ежов, Фоматай зэрэгцэн зогсож

	 

	Өөд бологсдыг мөнх нойрсоход 

	Үймүүлж саад болохгүй, ханатлаа дууллаа 

	Тэнгэр минь, сэтгэлийг тайтгаруул, 

	Тэр одоо эдгэршгүй өвчилжээ

	 

	хэмээн бархиран дуулна.

	Гунигтай уйлагнах чимээнд Фомагийн бие арзасхийж, атигар биетэй шог найруулагч маань галзуу мэт татганан, газар элэглэн унаж, өвчтэй хүүхэд уйлах адил аяархан, өрөвдөлтэй мэгшин уйлахад Фома түүний мөрнөөс татан 

	— Николай, болиоч! Юу болж байна аа? Яасан зовдоггүй юм... гэв.

	Ежов ичиж зовохоо умартаж, уснаас гогодон гаргасан загас адил газар дээгүүр тийчлэн, өнхөрч, өргөж босгоход Фомагийн цээжинд чангаар наалдан, нарийхан гараараа түүнийг тэврэн уйлсаар байв.

	— За хонгор минь, тэр яах вэ!.. гэж шүдээ тас зуун өгүүлэв.

	Амьдралд хавчигдан зовж шаналсан нөхрийнхөө зовлонг харж зэвүүцэн, түүнийг өмөөрөн гомдож, уйтгарласандаа харанхуйн дунд хотын гэрэл гялалзах тэр зүг харан зогсож,

	— Ээ, чөтгөрүүд... золигт гармар... хэмээн бүдүүн дуугаар чанга бархирав.

	— Любовка! Өнөө орой сүйт эрээ хүлээж авахад бэлтгэ! Аятайхан ширээ засчих... Хуучин мөнгөн эдлэлээ олигтойхон гаргаарай, жимсний вааруудаа ч бас... Хүний нүдэнд тусахаар ширээ зас! Юмтай айл гэдгийг хараг! гэж Маякин бирж худалдаанаас буцаж ирээд охиндоо хэлэв.

	Любовь цонхны дэргэд доошоо тонгойн аавынхаа оймсыг нөхөж суугаад:

	— Аав аа, яах юм бэ дээ? гэж дүргүй, гомдонгуй асуув.

	— Амтлах, янзлах гэж! Бас ёс журмыг бодож... Учир нь охин гэдэг морь биш, тоноггүйгээр шууд далд орохгүй...

	Охин уцаарлан толгойгоо өргөн, гомдсондоо царай нь улайж, оёж байсан юмаа хойш тавин эцэг рүүгээ харснаа... оймсоо дахин авч, улам тонгойн суув. 

	Өвгөн бодлогошрон сахлаа имрэн, өрөөн дотуур харц дээгүүр алхах нь гүн бодолд автсан бололтой.

	Эцгийн хэлсэн үг охинд хэчнээн гутамшигтай гэдгийг тэрээр өөрөө ойлгохгүй, сонсохыг ч хүсэхгүй гэдгийг Любовь мэдлээ. Цуг сууж, ухаалаг ном уншиж, замбараагүй хүсэл мөрөөдлийн учир утгыг олоход туслах, боловсролтой нөхөртэй болох юм сан гэсэн сайхан мөрөөдөл нь охиноо Смолинтой суулгах гэсэн хүслээр голдуу л эцэг эхийнхээ тооцоогоор хүнтэй сууж, гоёж гоодохоос өөр юм мэддэггүй худалдаачны охидоос хавьгүй дээр гэж Любовь өөрийгөө бодож явдаг байлаа. Гэтэл одоо тэрээр бас л бусдын нэгэн адил болох цаг ирж, эцэгт нь ажил үйлдвэрлэл залгамжлах хүргэн хэрэгтэй болсон учир л хүнтэй суулгах гэж байна. Эцэг нь охин эр хүний хайр дурыг татаж чадахгүй болохоор мөнгөн эдлэлээ гаргасан нь дээр гэж бодсон бололтой. Ийнхүү бодоод дургүйцсэндээ хуруугаа хатгаж, зүүгээ хугалсан боловч түүний хэлэх үгийг эцгийн сэтгэл ойлгохгүй гэдгийг мэддэг тул дуугарсангүй.

	Харин өвгөн өрөөн дундуур холхин, амандаа шашны судрын бадаг аялгуулан уншиж, сүйт эртэйгээ яажшуу харьцах талаар сургамжилна. Тэгснээ хуруугаараа нэг зүйл тоолоод, хөмсөг зангидсанаа инээмсэглэн:

	— Тэгэхлээр... «Тэнгэр минь, намайг, миний нүгэл хилэнцийг... шүүж... бялдууч, зальхай амьтдаас авран тэтгэ...» Эхийнхээ бадмаараг чимгийг зүү... гэв.

	— Аав аа, болиоч! яах юм! гэж охин гунигтай өгүүлтэл:

	— Чи битгий унжганаад бай! Хүний хэлж байгааг сонс...

	Тэгээд эцэг нь ногоон нүдээ онийлгон хуруугаараа нүднийхээ өмнө аваачин юм тоолон бодож гарав.

	— Гучин таван хувь болж байна... Луйварчин эр юм! «Үнэн мөнийг чамд ойлгуулж хайрла...»

	— Аав аа! гэж Любовь гунигтай, эмээсэн янзаар дуудахад:

	— А-ан?

	— Тэр... танд ямар санагдав?

	— Хэн тэр вэ?

	— Смолин...

	— Смолин уу?.. тэр ч... луйварчин... ажилсаг эр... За, за, би явлаа. За чи... юм хумаа зэх...

	Любовь ганцаараа үлдээд хийж байсан юмаа хойш тавьж нүдээ тас аньж сандлынхаа түшлэгийг налан суув. Чанга атгасан гараа тэрээр өвдөг дээрээ тавихад, хуруу нь шажигнан дуугарав. Басамжлуулсандаа гомдож гоморхож, хожим хойчдоо юу болох бол гэхээс зовнин эмээж, битүүхэн:

	— Ээ бурхан минь!.. Тэр хүн ёс төртэй л байгаасай... Халуун хайртай, ариун журмын л... байгаасай... Тэнгэр минь!.. Хүнтэй зөвлөх юм сан!.. Хэнтэйгээ ч зөвлөх вэ дээ... гав ганцаараа... Ядахдаа Тарас ч байсан болоосой.., гэж залбирав.

	Ахыгаа дурсан санахдаа бүр ч гомдолтой оргиж, өөрийгөө улам их өрөвдөв. Тэрээр Тарас ахдаа бичсэн урт, баяр хөөртэй захиандаа ахдаа хайртай, түүнд их л найдаж явдгаа хэлээд даруй ирж аавтайгаа уулзахыг гуйж, хамт хэрхэн амьдрах бодлоо илчлэн, бас эцгээ ухаантай, юмыг ойлгоно гэдгийг ятган ухуулж, хөөрхий эцэг нь хэдий ганцаардавч амьдрах их чадлыг нь шагшин биширч, бас өөрт нь эвгүй ханддаг гэж хүртэл гоморхжээ.

	Любовь хоёр долоо хоног хэртэй хариу тэсэж ядан хүлээж байгаад, захиа ирэнгүүт баярлаж, гомдсондоо чухам л галзуурах аядав. Хариу захиа товч, хуурай хөндий аястай байв. Сарын дараа ажлаар Ижил орно. Тэгэхдээ аав үнэхээр дургүйцэхгүй бол очиж уулзъя гэжээ. Захидал хүйтэн хөндий үгтэй байсанд Любовь дахин дахин нулимс дуслуулан уншиж, үрчийлгэн, базсан боловч тэглээ гээд захиа халуун бүлээн болсонгүй, зөвхөн л норжээ.

	Томоор дарж бичсэн захидлын хатуу цааснаас эцгийн нүүр адил түнтгэрдүү, эцэнхий, хөмсөг зангидсан царай нь үрчийн, нэг л итгэлгүй ширтэх мэт санагдана.

	Харин захидал эцэгт нь шал өөр сэтгэгдэл төрүүлэв. Тарас захиа ирүүлснийг дуулаад тэрээр сэртхийн нэг л янзтайхан инээмсэглэн,

	— Алив, нааш нь өгөөч! Үзүүл дээ! Ухаантнууд яаж бичдэгийг уншъя... нүдний шил хаачив? гэж агдаад «Хайрт дүү минь!» -хэ-эн, үгүй бас...

	Хүүгийн захидлыг амандаа уншаад ширээн дээр тавьж, хөмсгөө сүртэй зангидан дув дуугүй гайхсан байртай өрөөн дундуур алхалснаа ширээг бодлогошрон тогшоод:

	— Давгүй ээ, буурьтай л бичиг байна... Олон таван үггүй... Үгүй, юмыг яаж мэдэх... Хүйтэнд хөрсөөр явж, чангарч болох л юм. Хүйтэн ч тэнд амаргүй дээ... Ирвэл ирэг л дээ... Барааг нь харъя... Сонин... Давидовын сударт «заримдаа дайсан ч атугай эгж ирдэг...» гэж гардаг сан... Цааш нь мартаж орхиж... Юу сан билээ? «Өшөөтөн зэвсгээ хурааваас, дурсгал юу нь сүр чимээтэйгээр нурна...» гэдэг байх аа! За даа, бид хоёр чимээ шуугиан бололгүй ярилцана...

	Өвгөн тоомсоргүйхэн инээмсэглэж тайван ярихыг хичээвч харин инээмсэглэл нүүрэнд нь тодрохгүй, үрчлээ нь чичгэнэн, нүд нь нэг л янзтай гялалзана.

	— Любавка, чи цаадхадаа зовох юмгүй, хүрч ир гэж бичээрэй... гэв.

	Любовь Тараст энэ удаад товчхон, намуун аястай захиа бичив. Тэгээд хариу хүлээж байхдаа тэрхүү ахыгаа ямаршуухан яваа бол гэж сэтгэлдээ ургуулан бодох гэж оролдов. Сүсэгтнүүд ариун явдалтны тухай боддог шиг л Любовь урьд нь ахыгаа ариун хүндэтгэлтэй, бишрэн санадаг байсан бол одоо түүнээс айх шиг болж, тэрээр шаналан зовж, залуу насаа цөллөгт өнгөрүүлж явж л амьдрал, хүмүүсийг шүүх эрхтэй болсныг ухаарч... ах нь хүрч ирээд "Чи хайр сэтгэлээрээ энэ хүнтэй сууж байгаа юу?" гэж асууна.

	Бүсгүйн толгойд янз бүрийн гунигт бодол цувран орж ирж түүнийг тарчилган зовооно. Цөхрөх шахаж сэтгэлдээ уурлаж, нулимсаа барьж ядан, дэн дунтайхан байвч эцгийнхээ хэлснийг яг таг биелүүлж байв. Хуучин цагийн мөнгөн эдлэлээр ширээгээ засаж, тод саарал өнгийн торгон палааж өмсөж, толины өмнө суугаад Грузинский вангийнхны удмын үнэт баялгаас Маякинд дэнчинд хоцорсон зүйлсийн нэг болох том маргад эрдэнэ чихэндээ зүүв.

	Тэрээр толинд сэтгэл догдолсон царайгаа харж, цонхигор хацраасаа болоод зузаан, шимтэй уруул нь улам ч улаан болсон мэт харагдах бөгөөд торгоор ороосон түхгэр цээжин биеэ ажиглахдаа ямар ч эр хүний сэтгэлийг булаам жавхаатай болсноо мэдрэв. Чихэнд нь гялалзах ногоон чулуу илүү мэт санагдан хацар дээр нь нарийн, шаравтар сүүдэр тусгана. Любовь чихнээсээ маргад эрдэнийг тайлж аваад жижигхэн бадмаараг зүүхдээ Смолин ямар хүн бол гэж бодож байлаа.

	Нүдэн доорх хар хар цагариг эвгүй харагдсанд тэрээр оо энгэсгээр дарах зуураа өөрийнхөө зориг зүрхгүйг зэмлэж, эмэгтэй болсныхоо зовлонг бодсоор суув. Нүдний хавийн хар хүрээ, толбоо энгэсэгт дарагдахад нүд нь түүнээс болоод өнгө жавхаагаа алдах шиг санагдаж, оогоо арчив... Толь руу охин харахдаа үнэхээр хөөрхөн, давирхай ханхалсан нарс мод адил жинтэй, сүрлэг жавхлан дүүрэн байгаагаа олж харав. Энэхүү таатай бодолдоо түгшүүр, уцаар нь баахан дарагдав. Любовь үнэ цэнээ мэддэг чинээлэг бэрийн буурьтай алхаагаар хоолны өрөө рүү явж оров.

	Аав, Смолин хоёр хэдийн ирчихсэн байв.

	Любовь нүдээ дэгжирхэн анивчаад уруулаа ихэмсгээр жимийлгэн хэсэгхэн зуур үүдэнд зогтустал, Смолин сандлаасаа босож, бүсгүйн өөдөөс алхаад мэхийн хүндэтгэв. Түүнд ийнхүү мэхийн ёсолсон нь аятайхан санагдаж, уяхан биед нь сюртук дээл тун зохижээ... Тэрээр өнөөх л богино тайрсан шаргал үстэй, сэвхтэй хэвээр, гагцхүү урт, өтгөн сахал тавьж, нүд нь арай том болсон мэт үзэгдэв.

	— Ямар эр болсон байна даа? гэж Маякин сүйт эр лүү нь заав.

	Харин Смолин гарыг нь атган, инээмсэглээд хүнгэнэсэн баргил хоолойгоор

	— Хуучин андаа мартаагүй байх гэж найдаж байна... гэсэнд

	— Та хоёр дараа хуучлаарай гээд өвгөн охиноо ширтэн, — Любава чи, хоол унд аялуулж үз, бид яриагаа дуусгая... гэв.

	— Любовь Яковлевна, та намайг уучлаарай! гэж Смолин эелдгээр өгүүлэв.

	— Зүгээр, зоволтгүй! гэж Любовь хариу өчив.

	«Эелдэг юм!» гэж дотроо бодоод ширээ, эргэнэг хоёрын хооронд явах зуураа Смолины яриаг чих тавин чагнав. Тэрээр зөөлнөөр, итгэлтэйгээр:

	— Тэгэхлээр гадаадын зах зээл дээр Оросын булигаар ямаршуу гүйж байгааг дөрвөн жил шахам судалсан. Гучаад жилийн тэртээ бол тэнд манай савхи булигаар дээд зэрэгт үнэлэгдэж байсан бол одоо үнэ ч буурч, эрэлт багасаж байна. Энэ ч аргагүй. Энэ жижиг үйлдвэрлэгчид булигаар үйлдвэрлэлээ хөрөнгө хүч, мэдлэг боловсролгүйгээр зохих түвшинд хүргэх боломжгүй, бас үнийг нь хямдруулж чадахгүй... Тэдний бараа үнэхээр муу, үнэтэй... Шилдэг сайн булигаар үйлдвэрлэдэг гэж цуунд гарсан Оросын нэр хүндийг хугалснаараа тэд буруутай... Ер нь техникийн мэдлэг, хөрөнгө байхгүй жижиг үйлдвэрлэгчид үйлдвэрлэлээ сайжруулах боломжгүй бөгөөд тийм үйлдвэрлэгчид улс оронд гай зовлон, уршиг тарьж, худалдааг сорон мөлжихөөс өөр зүйлгүй...

	Смолин ийнхүү ярихдаа эцэгт нь хүлцэнгүй хандаж буй байдалд Любовийн сэтгэл хөдлөв.

	— А-ан! Тэгэхлээр чи аварга том фабрик байгуулчхаад л бусад нь балрахаар л юм бодоод байгаа юм аа даа? гэж өвгөн нэг нүдээрээ зочноо, нөгөө нүдээрээ охиноо ажиглан өгүүлэв.

	— Үгүй, хаанаас даа! гэж Смолин гараараа дохиод: — Миний зорилго бол гадаадад оросын савхины үнэ, ач холбогдлыг өргөхийн тулд үйлдвэрлэлийн тодорхой мэдлэгээр зэвсэглэж, үлгэр жишээ фабрик барьж зах дээр үлгэр жишээ бараа таваар гаргах л гэсэн юм... Улс орныхоо худалдааны нэр хүндийг бодож...

	— Их хөрөнгө орох уу? гэж Маякин бодлогошрон асуув.

	— Гурван зуун мянга орчим...

	«Миний инжинд аав ийм их мөнгө өгөхгүй» гэж охин бодов.

	— Миний фабрик булигаар, савхийг замдаан хайрцаг, гутал, тоног, уяа, сур болгон гаргана...

	— Тэгээд чи хэдэн хувийн ашиг авахаар санаархаж байгаа юм? гэхэд:

	— Би санаархаагүй, манай Оросын нөхцөлд олж болох тодорхой ашгийг нарийн тооцоолсон. Машин бүтээж байгаа механикч шиг л үйлдвэрлэгч туйлын нарийн тооцоотой байх ёстой... Хэрвээ ажил үйлдвэрлэлийг үнэхээр л явуулах гэвэл эрэг шураг бүрийн жаахан ч гэсэн үрэлтийг хүртэл тооцох ёстой. Орос оронд мах хэрэглэж буй байдал, мал аж ахуйг судалсны үндсэн дээр хийсэн өөрийнхөө тэмдэглэлийг уншуулж болно шүү...

	— Үгүй бас! Түүнийгээ нэг авчраарай! Сонин л юм байна! Европт чи цагаа дэмий өнгөрүүлээгүй байх нь ээ... За одоо, орос заншлаар хоол идэцгээе.

	— Любовь Яковлевна, сайн сууж байна уу? гэж Смолин хутга сэрээ авангаа асуутал,

	— Охин минь ганцаараа уйтгартай л байдаг... Гэр орноо авч яваа... Гэрийн бүх л ажил энэнд оногдоод, наргиж наадах завгүй л суудаг гэж Маякин охиныхоо өмнөөс хариулав.

	— Театр үздэг үү? гэж Смолин сонирхов.

	— Бас л ховор доо... ганцаардаад л...

	— Тэр театрт чинь яахлаараа худалдаачныг дандаа зэрлэг тэнэг амьтан болгон харуулдгийн учрыг хэлж хайрлаач! Маш инээдтэй, гэхдээ ойлгомжгүй, мэдээж худлаа юм чинь! Би л гэхэд дум хуралд ч, худалдаанд ч эзэн л байхад театрт бол... Театрт худалдаачны дүр, амьдралынхтай нийцэхгүй байна! Мэдээж, түүхийг харуулбал өөр. «Эзэн хааны төлөө амь насаа өргөе!» ч гэдэгт гардаг дуу бүжигтэй хэсэг, «Гамлет», «Чародейка», «Василиса»-д бол үнэн гээд байх юм юу байх вэ, өнгөрсөн дивангарын хэрэг, бидэнд ямар хамаатай юм... Аятайхан л бол үнэн, худал нь яах вэ... Харин орчин үеийг л харуулахдаа худлаа хэлж болохгүй. Хүнийг зохих ёсоор нь л харуулах ёстой...

	Өвгөний ярихыг Смолин уруул дээрээ ялдам инээмсэглэл тодруулан, эцгийнхээ үгийг сөргөхийг уриалах шиг Любовь руу харав. Баахан ичингүйрч тэрээр:

	— Аав аа, худалдаачдын давхаргын ихэнх нь боловсролгүй, бүдүүлэг... гэхэд

	— Тийм ээ, хэмээн Смолин толгой дохиод, — Харамсалтай боловч энэ яахын аргагүй гунигт үнэн... 

	— Ямар ч нийгэмлэгт та оролцдоггүй юу? Энд янз бүрийн л нийгэмлэг байгаа шүү дээ?..

	— Тийм ээ, гэвч би тийм юманд оролцдоггүй гэж санаа алдан өчив.

	— Гэр орон! Манай энэ хөглөрсөн эд... бүгдийг цэвэрлэж, эмхтэй хадгалах, тоолж... гэж хөндлөнгөөс аав нь үг хавчуулав.

	Маякин мөнгөн эдлэл дүүрэн өрсөн ширээ рүү доторх эд агуурсаа дааж ядан хотойсон шүүгээний дэлгүүрийн үзэсгэлэнг санагдуулсан тавиур луу додигорхон янзтай толгой дохиход Смолин бүгдийг гүйлгэж хараад уруул дээр нь ёжтой инээмсэглэл тодров. Тэгснээ Любовийн царай өөд харахад харцанд нь түүнийг өрөвдсөн, найрсаг байдал тодрохыг бүсгүй ажиглав. Бүсгүйн хацар ягаарч, дотроо битүүхэн баясаж амандаа:

	— «Бурхан минь...» гэв.

	Хүнд том хүрэл дэнгийн гэрэл болор вааруудын хажуу бөөрөнд тусаж хурцаар гялалзан, тасалгаа дотор саруулсав.

	— Танай энэ эртний, алдар цуутан хот миний сэтгэлийг булаалаа! гэж бүсгүй рүү ялдам инээмсэглэж харахад нь тэрээр хөөрхөн, цовоо бөгөөд нэг л жавхаалаг, ажил хөдөлмөрт уриалсан байдалтай... цаанаа л нэг сэтгэл хөдөлгөм... Баян тарган амьдарч, нухацтай, их ажиллах хүсэл оргилуулна. Бас сэхээтний хот... Сонин нь ажил хэрэгч... Энэ ташрамд хэлэхэд сониныг бид худалдаж авахыг хүсэж байгаа...

	— Бид гэж хэнийг хэлээд байгаа юм? гэж Маякин асуухад:

	— Би, Урванцов, Шукин...

	— Энэ сайн хэрэг байна! гээд ширээ шаагаад, — Амыг татах цаг болсон!.. Ялангуяа Ежов гэгчийг... ёстой хурц шүдтэй хөрөө... Түүнийг нэг сайн болгоод өгөөч!..

	Смолин Любовь руу дахин харж инээмсэглэхэд бүсгүйн зүрх ахин баяраар бялхав. Хацар нь ягаарч, өнгөндөө эцэгтээ хандан, угтаа сүйт эрдээ зориулж:

	— Миний ойлгож байгаагаар бол Африкан Дмитриевич сонины газрыг таны хэлж байгаа шиг амыг нь хамхих гэж худалдаж авах гээгүй байх...

	— Тэгээд яах гэж тэр вэ? гэж өвгөн мөрөө хавчаад, — Тэрнээс чинь болоод хоосон чалчаа яриа, самуурал... харин ажил хэрэгч улс гаргавал ч худалдаачин өөрсдөө түүнд бичнэ...

	— Зөвхөн худалдааны үүднээс үзсэн ч сонин хэвлэх нь тун ашигтай зүйл. Гэвч түүнээс гадна сонинд өөр, чухал зорилго болох бие хүний эрх, үйлдвэр худалдааны эрх ашгийг хамгаалах явдал бий...

	— Хэрэв сониныг худалдаачин өөрөө удирдвал... өөр хэрэг, ашигтай...

	— Аав аа! Та болгооно уу?.. гэж Любовь хэлэхдээ Смолины өмнө үг хэлэх хэрэгтэй гэдгээ мэдэрчээ... Тэрээр түүнд үгийн нь утгыг ойлгож буй зүгээр нэг худалдаачны охин аахар, шаахар юм зардаг хүн, бүжигчин биш гэдгээ түүнд харуулахыг хүсжээ. Смолин бүсгүйд аятайхан санагджээ. Гадаадад олон жил суусан худалдаачны барааг охин анх удаа харж байгаа бөгөөд тэрээр цэмцгэр хувцаслан, юм ярихдаа буурьтай, тус хотын хамгийн ухаантай гэгддэг эцэгтэй нь томчууд бага хүүхдүүдтэй ярих мэт хүлцэнгүй аястай хүүрнэх аж.

	«Хуримынхаа дараа гадаад авч явахыг гуйя» гэж гэнэт бодоод энэ бодолдоо ичингүйрч, эцэгтээ хандаж юу гэж хэлэх гэснээ ч мартаж орхив. Хэсэг зуур чимээгүй байснаа:

	— Та яриандаа болоод зочиндоо архиа барихаа мартчихаж... гэв.

	— Чи эзэгтэй, энэ чиний ажил... гэж аав нь үг сөрөв.

	— Зүгээр, зүгээр санаа зоволтгүй, би архи бараг амсдаггүй гэж залуу цовоо дуугаар хэлтэл:

	— Өө, тийм үү? гэж Маякин асуув.

	— Нээрэн! Заримдаа ядарч, өвдөж зовохлоороо ганц хундага уудаг. Харин дарсыг шунаж уудаггүй. Соёлч хүнд тохирох, арай өөр зугаа бий...

	— Ноёд шиг үү? гэж өвгөн нүдээ ирмэн шалав.

	Смолин Любовь руу харж, эцэгт нь хандан:

	— Театр, ном, хөгжим... гэв. Любовь бүсгүй энэ үгэнд баясан царай нь гэрэлтэв.

	Харин өвгөн залуу руу сүрхий хүнхийн харж жуумалзсанаа гэнэт: 

	— Аяа! Амьдрал урагшилсаар! Урьд нохой талхны зах мэрдэг байсан бол одоо гөлгөнд цөцгий ч шингэдэх болжээ... гашуун үг хэлсэнд өршөөгөөрэй... Гэхдээ л нүдээ олсон үг шүү! Та нарыг хэлээгүй, ер нь л...

	Любовийн царай цайж, Смолин өөд эмээсэн байртай харав. Тэрээр тайван сууж, паалан гоёлтой хуучин цагийн давсны савыг эргүүлж тойруулж үзээд өвгөний үгийг сонсоогүй юм шиг сахлаа л чимхэлнэ... Гэвч нүд нь бараантан, уруулаа чанга жимийлгэснээс болоод мөлчийтөл хуссан эрүү нь урагшаа жаавийн харагдав.

	— За, тэгэхлээр ноён ирээдүйн үйлдвэрийн эзэнтэн! гэж Маякин юу ч болоогүй юм шиг л ам нээн:

	— Гурван зуун мянган цөлхөөв2... Чи тэгээд л шууд хожоод гарах уу?

	— Жил хагасын дараа гэхэд би эхний бараагаа нийлүүлнэ. Булаацалдаад л авна даа... гэж Смолин бат итгэлтэйгээр хэлээд өвгөний нүд өөд эрс, хүйтэн харцаар ширтэв.

	— "Смолин, Маякины худалдааны пүүс" гэсэн шинэ газар гарч ирэх нь ээ... Миний хувьд хожимдуухан л хэрэг байна. Тийм үү? Миний хувьд авсаа зэхчихсэн гэж болно. Чи энэ талаар юу бодож байна?..

	Энэ үгэнд хариулахын оронд Смолин хэсэг зуур хавтай боловч хүйтэн, хэнэггүй байдлаар инээснээ, дараа нь 

	— За болъё... гэхэд

	Тийнхүү ийнхүү инээхэд давхийснээ цочин бүх биеэрээ үл мэдэгдэм хойш болов. Смолины энэ үгийн дараа гурвуулаа хором хэртэй дуугүй сууснаа:

	— Энэ тухай бодох л хэрэгтэй... Би бодох л хэрэгтэй, гэж доош тонгойсон чигээрээ хэлснээ толгойгоо дээш өргөн, охин, сүйт эр хоёрыг ширтэж, суудлаасаа босож, гунигтайгаар, эрээ цээргүй: — Би түр зуур өрөөндөө орлоо гээд бөгцийн тонгойж хөлөө чирсээр гарч одов.

	Залуус хоёулхнаа үлдээд энэ тэрхнийг ярих нь тэднийг улам ч хөндийрүүлэхийг мэдэрч, бие биеэ хүлээн, эв хавгүй чимээгүй суув. Тэгтэл Любовь амтат жүрж авч их л хичээнгүйлэн цэвэрлэхэд Смолин доош тонгойн сахлаа харснаа солгой гараараа их л нямбай илж, хутгаар тоглож байснаа гэнэт хүүхнээс нам дуугаар ийнхүү асууруун:

	— Любовь Яковлевна, танд аавтайгаа байхад амаргүй биз... Хуучин цагийн үзэлтэй юм, хатуу сэтгэлтэй болов уу? Даруу биш загнасанд минь өршөөгөөрэй! 

	Любовь давхийж, шаргал үст рүү талархсан нүдээр харж:

	— Амаргүй л дээ! Гэхдээ би бүр дасчихжээ... Бас ч аавд сайн тал бий...

	— Аа, тэр мэдээж! Гэхдээ, тан шиг залуу хөөрхөн, боловсролтой хүүхэн, тэгээд бас ийм өөрийн үзэл бодолтой хүнд...

	Смолин эелдэгхнээр, өрөвдөлгүй инээмсэглэхэд дуу нь хүртэл зөөлөн... Бүсгүйн сэтгэлийг бүлээсгэсэн халуун уур амьсгал өрөөнд хурж, зүрх сэтгэлд нь аз жаргалын эмзэгхэн найдвар хурцаар гэрэлтэх бөлгөө.

	
XII

	Фома Ежовын дэргэд суугаад хотын сонин сайхныг нөхрийнхөө амнаас дуулж байв. Сонин овоолоостой ширээн дээр суугаад Ежов хөлөө савлан:

	— Сонгуулийн кампани эхэлж, худалдаачид чиний загалмайлсан эцэг, хөгшин чөтгөрийг ахлагч болгох гэж байна! Тэр чинь үхэшгүй мөнх... Лав зуун тавин нас хүр ээ биз дээ? Охиныгоо өнөөх шаргал үст Смолинтой суулгаж байгаа гэнэ... Шударга, төвшин хүн л гэж ярих юм... Одоо ч олигтой хүн олдохгүй болохоор ухаалаг өөдгүй амьтдыг л тохитой томоотой гэлцэх болоо шив дээ! Цаадах Африкашка чинь нэг их боловсролтой хүн болж, сэхээтний нийгэмлэгт шургалж амжаад бүхний анхаарлыг татжээ. Харах царайнаасаа тэр дээд зэргийн луйварчин, гэвч юмны хэр хэмжээг ялгадаг бололтой, их гарын хүн болох янзтай. Дүү минь, Африкашка либерал хүн... Либерал худалдаачин гэдэг бол гахай, чоно хоёрын эрлийз л гэсэн үг...

	— Нохой долоомор! Тэд цөмөөрөө адил! Тэд надад ямар хамаа байна! гэж Фома тоомсоргүй байдлаар гараа дохиод, — Чи архидаад л байна уу?

	— Би яагаад ууж болохгүй гэж?

	Үс нь өрвийсөн, нүцгэн шахуу суугаа Ежов саяхан зодолдож зодолдчихоод амсхийж ч амжаагүй байгаа өд сөд нь зулгарсан шувуу шиг харагдана.

	— Сэтгэл зүрхнийхээ дөлийг унтраах гэхдээ л хааяа архи уудаг юм даа... Харин чи, нойтон хожуул... бага багаар ноцсоор л явна уу?

	— Өвгөнийд очихгүй бол болохгүй!.. гэж Фома нүүрээ үрчийлгэн хэлэв.

	— Үзэлц! 

	— Үзэлцэх дур алга...

	— Тэгвэл очихоо боль...

	— Очих хэрэгтэй...

	— Тэгвэл оч л доо?

	— Хөгжилтэй, наргиантай байгаа юм шиг л... юунд чи дандаа ингэж цэцэрхэж байдаг юм? гэж Фома дурамжхан өгүүлэв.

	— Тэнгэр минь! Надад сайхан, хөхиүн байна! гэж Ежов хашхиран ширээн дээрээс үсрэн бууж ирээд цааш нь: — Өчигдөр би нэг эрхмийг сонинд гайгүй сайн шүүмжилсэн! Тэгээд дараахан нь нэгэн цэцэн шог яриа дууллаа. Хэсэг улс тэнгисийн хөвөөн дээр амьдралын тухай ярилцаж суутал еврей ийнхүү өгүүлрүүн: «Ноёд оо! Олон үгээр юу хийнэ? Чин үнэнийг шуудхан хэлэхэд бидний амьдрал сохор зоосны үнэгүй оволзох тэнгис адил...» гэжээ.

	— Ээ, чамайг даа... За баяртай! 

	— Яв яв! Өнөөдөр би сэтгэл өрнүүн байна... Чамтай хамт шаналж сууж чадашгүй... тэгээд ч чи шаналаагүй... харин гахай шиг хуухирч байна...

	 

	Анх эмээх хэрэггүй 

	Алаг бөмбөрөө нижигнүүл! 

	 

	гэж дуу аялан суугаа Ежовыг орхиж "Чи өөрөө л бөмбөр дөө!" гэж дотроо уурлан гарч одов.

	Маякинд очиход Люба түүнийг угтав. Тэрээр их л сандарч, сэтгэл сэргээсэн янзтай, өмнө нь хүрч ирээд:

	— Энэ чинь чи юу? Бурхан минь! Яасан ч цонхигор царайтай... турж эцээд... Муугүй л амьдарч байгаа юм шив дээ! гэж хурдан хэлэв.

	Тэгээд царай нь сандарсан янзтай эвгүй болж, бараг шивнэх алдан:

	— Аяа, Фома! Чи мэдэж байна уу?.. За тэр... дуулав уу? Хонх дуудлаа... Ирэх шиг боллоо...

	Бүсгүй торгон палаажаа сарчигнуулсаар мэл гайхсан Фомаг орхин тасалгаанаас гүйн гарав. Аавыг нь гэртээ байгааг ч асууж амжсангүй. Яков Тарасович гэртээ байлаа. Тэрээр гоёж урт сюртук өмсөж, энгэртээ одон медалиа зүүгээд хаалга алдлан зогсож байв. Ногоон нүдээрээ Фомаг ажиглан, хараа тусаж байгааг мэдээд толгойгоо өндийлгөхөд харц тулгарав.

	— Эрхэм ноён, сайн байна уу? гэж яриа үүсгэн зэмлэнгүй толгой сэгсрэн: — Хаанаас хүрч ирэв? Наад өөхийг чинь хэн ингэтэл нь сорчих оо вэ? Гахай шалбааг эрдэг байхад Фома аль муухайг л хайж байна даа?

	— Танд надад хэлэх өөр үг байхгүй юу? гэж өвгөний өөдөөс харав.

	Загалмайлсан эцэг нь гэнэт давхийж, хөл нь чичрэн, нүдээ ойр ойрхон анивчин үүдний яс модноос зуурч авахыг харав. Өвгөний бие эвгүйрхлээ гэж санаад Фома ойрттол, Яков Тарасович сөөнгө дуугаар уцаартайгаар

	— Хойшоо бай... холд! гэлээ.

	Фома хойш ухартал дэргэд нь нэгэн намхандуу бүдүүн хүн зэрэгцэн ирж, Маякинд мэхийн ёсолж сөөнгө хоолойгоор:

	— Аав аа, сайн сууж байна уу? гэхэд:

	— Сайн, сайн байна уу? Тарас Яковлевич! гээд гараа хаалганы яс модноос буулгалгүйгээр, мэхийгээд, ярвайн инээмсэглэж хөл нь чичирч харагдлаа.

	Фома саваагүйтсэндээ мэл гайхан хажуу тийш зайлж суув.

	Маякин хаалганыхаа дэргэд зогссон чигээрээ, хаалганы яс мод тулж, турьгүй биеэ ганхуулан, хажуу тийшээ гилжийн хүү өөдөө дуугүй харна. Хүү өмнө нь толгойгоо гэдийлгэн хөмсгөө дүрлэгэр хар нүдэн дээрээ зангидан зогсоно. Тэрээр доод эрүүндээ жижигхэн шаангаг хэлбэрийн хар сахалтай, дээд уруулдаа бас сахал тавьсан нь хуурай нүүрэн дээр нь сөрвөлзөх бөгөөд эцгийнх шигээ мөгөөрслөг хамартай аж.

	Түүний араас Любагийн айснаас цонхийж, баяртай гэрэлтсэн царайг Фома ажиглаад эцгээ аргадангуй харах нь одоо л орь дуу болмоор байртай үзэгдэв. Хэсэг зуур цөм сэрж мэдэрч байгаадаа балмагдан, дуугүй зогсоно.

	— За, Тарас чи... гэх Яков Маякины намуун боловч жигтэй бүдэг дуу тэрхүү анир чимээгүйг эвдэв.

	Хүү нь эцгийнхээ нүүр өөд харан мишээж хөлөөс нь аваад толгой хүртэл шалавхан гүйлгэж харав.

	Эцэг нь гараа хаалганаас буулгаж, хүү өөдөө алхсанаа хөмсгөө зангидан зогтусав. Тэгтэл Тарас Маякин нэг том алхам эцгийнхээ өмнө очоод гараа өөдөөс нь сарвайв.

	— За алив... үнсэлцье! гэж эцэг өгүүлэв.

	Тэр хоёр татганалдан тэврэлдэн авч чанга үнсэлцээд, хойш ухран зогсов. Өвгөний үрчлээс чичирхийлж, залуугийн хуурай арьстай нүүр хөдөлгөөнгүй, бараг л ширүүн дүртэй. Любовь баярласандаа мэгшин уйлав. Фомагийн амьсгаа давхцахад тэрээр сандал дээрээ эв хавгүй хөдлөв.

	— Ээ дээ! Хүүхдүүд гэж зүрхний шарх болгохоос баяр баясгалан биш! гэж Яков Тарасович цангинасан дуугаар гомдол мэдүүлэхдээ энэ үгээ их л жинтэйгээр хэлчхээд л царай нь гэрэлтэн сэргэж, охиндоо хандаж:

	— Үгүй чи чинь бүр алмайрч орхио юу даа? Алив шалавхан бидэнд аяганы амсар зуулгаач! Хэрмэл хүүгээ дайлах уу даа! Аавынхаа ямаршуу төрхтэйг бүр мартчихаа юу?

	Тарас Маякин эцгийгээ бодлогоширсон харцаар ажиглаад, чимээгүйхэн инээмсэглэх бөгөөд тэрээр хар хувцастай болохоор толгой, сахалд нь унасан буурал үс улам ч тодрон харагдах аж.

	— За суу! Яаж амьдарч явна? Юу хийж байв даа?.. Юу хараа вэ? Энэ бол миний загалмай зүүлгэсэн хүү. Игнат Гордеевийн хүү Фома. Чи өнөөх Игнатыг санаж байна уу?

	— Санаж байна. Бүгдийг санаж байна.

	— А-а тийм үү? Онгироогүй бол энэ сайн хэрэг! За тэгээд авгайтай юу?

	— Бэлэвсэн...

	— Хүүхэдтэй юу?

	— Хоёр байсан, нас барчихсан...

	— Хайран хүүхэд... Би ачтай байх байж...

	— Би тамхи татаж болох уу? гэж Тарас эцгээсээ асуув.

	— Тат л даа! Үгүй бас! Янжуур татна аа...

	— Та янжуурт дургүй юм уу?

	— Би юу? Надад ялгаагүй... Янжуур нэг л баярхсан юм шиг оргиод байдаг... Инээдтэй юм... би зүгээр л хэлсэн юм... Гадаад маягийн сахалтай, амандаа янжуур зуусан... энэ буурьтай эр... хэн сэн бил ээ? Миний хүү... гээд тас тас инээгээд өвгөн Тарасын мөр лүү түлхсэнээ үсрэн зайлж, хэт эрт баярлаж байна уу даа, энэ буурал сууж яваа эрд ийнхүү хамаагүй хандах хэрэг байна уу? гэж болгоомжлох мэт. Тэрээр хүүгийнхээ шар туяатай бэлцгэр том нүд рүү сэжиглэнгүй, сонжсон байртай харна.

	Тарас эцгийнхээ царай өөд ялдам зөөлөн инээмсэглэн харж, бодлогошронгуй өгүүлрүүн:

	— Миний л мэдэхийн та ийм л хөгжилтэй, цовоо хүн сэн... Яг л хэвээрээ, өнгөрсөн хугацаанд ер хувирч өөрчлөгдөөгүй л юм шиг байна...

	Өвгөн ихэмсгээр биеэ цэхлэн зогсож цээжээ цохин:

	— Би хэзээ ч өөрчлөгдөхгүй! Үнэ цэнэ мэддэг хүнийг амьдрал захирч чаддаггүй юм...

	— Аяа! Та чинь яасан бардам амтай юм...

	— Хүүгээ л дуурайсан юм байлгүй... гэж тэрээр нүдээ ирмээд: — Хүү минь арван долоотойгоосоо л бардам зангаасаа болоод надтай дуугараагүй юм... гэв.

	— Эцэг нь хүүгийнхээ үгийг сонсохыг хүсээгүйгээс л тэр... гэж Тарас сануулахад:

	— За яах вэ! Хэн нь буруутайг бурхан л ялгаад өгнө... Бурхан шударга болохоор чамд хэлээд өгнө өө, гайгүй! Үүнийг одоо ярих цаг биш... Харин чи өнгөрсөн хугацаанд юу хийж явснаа яриач... Яаж яваад чи тэр содын заводод орчихсон юм? Яажшуу овоо хүн болов доо?

	— Энэ их түүхтэй! гэж санаа алдаад амнаасаа бөөн утаа савсуулан, яаралгүйгээр цааш өгүүлрүүн, — Эрх дураараа амьдрах бололцоотой болоод Ремезовынхны алтны уурхайн захиргаанд ажилд орсон...

	— Тийм ээ, би мэднэ... ах дүү гурав... танина! Нэг нь эрэмдэг, нөгөө нь тэнэг, удаах нь харамч...

	— Тэднийд хоёр жил ажиллаад, дараа нь охинтой нь суусан... гэж Тарас Маякин сөөнгө дуугаар хүүрнэв.

	— Болдог л хэрэг байна...

	Тарас бодлогошрон, дуугүй болоход өвгөн түүний гунигтай царайг ажиглаад:

	— Авгайтайгаа сайн байсан юм биз дээ... Одоо яая гэх вэ! Үхсэний хохь, амьдын зол гэгчээр!.. Чиний нас бас чиг болоогүй байна... Бэлэвсрээд удсан уу?

	— Гурван жил...

	— Содын үйлдвэрт яагаад орчихсон юм?

	— Энэ бол хадам эцгийн завод...

	— Аа, тийм үү? Аль хэр орлоготой вэ?

	— Таван мянгаад...

	— Тийм ч муугүй! Тэгээд ч цөлөгдсөн ялтан хүнд...

	Энэ үгэнд Тарас сэртхийн эцэг рүүгээ ширүүн харж, хуурай хөндий аясаар:

	— Намайг цөллөгт байсан гэж та яагаад хэлж байгаа юм? гэж асуув.

	Өвгөн гайхсан янзаар харснаа энэ үгэнд баярлах шиг болж:

	— Юу гэсэн үг вэ? Чи цөллөгт байгаагүй юм уу? Юу болж байна даа, энэ чинь? Чи битгий гомдоорой! Учрыг нь ямар олох биш! Сибирьд л явсан гэсэн. Тэгэхлээр л цөллөг л гэж бодсон...

	— Үүнийг дахин ярихгүйн тулд би танд болсон бүх явдлыг хэлье. Сибирьд намайг зургаан жил нутаг зааж суулгасан юм... Ленийн уулын тойрогт сууж байлаа... Москвад есөн сар хэртэй шоронд хоригдсон... тэгээд л тэр...

	— Үгүй тэгэхлээр! Энэ чинь юу болж байна? гэж Яков Тарасович зовонгуй боловч баяртайгаар амандаа бувтнав.

	— Энд баахан худал цуу тараад...

	— Ёстой худал цуу... гэж өвгөн шагшрахад:

	— Нэг удаа надад бүр юу гэж ярьсан гэж санана...

	— Нээрэн үү?

	— За... би ч ажлаа эхэллээ...

	Фома аав хүү Маякины яриаг чих тавин чагнаж сая ирсэн хүү өөд нь ширтэн харж хий дэмий гайхахдаа нүдээ цавчин суулаа. Любовь ахдаа хэрхэн ханддаг байсныг эргэн санахад Тарас гээд л сэтгэл хөдлөм юм ярьж байсан болохоор ер бусын л хүн байх юм шиг санаж явжээ... Тэгээд л Тарас хувцасласан нь ч, ярьж хөөрөх нь ч өөр, жирийн хүмүүстэй адилгүй гэж боддог байлаа. Гэтэл одоо өмнө нь янжуур татдагаар л гэхээс эцгээсээ ялгагдахааргүй, нүүр царай тун төстэй, дэгтэй хувцасласан, буурьтай эр сууж байлаа. Тэрээр товчхон ажил хэрэгчээр ярина, тун энгийн юмыг ч гэсэн... Өнөөх онцгой шинж нь хаана байна? Эцэгтээ содын үйлдвэрлэлийн ашигтай талыг ярьж гарав... Цөллөгийн ялтан байгаагүй болж таарлаа, Любовь худлаа ярьжээ! 

	Любовь тасалгаанд байсхийгээд орж гарч, царай нь баяр хөөр дүүрэн гэрэлтэж, нүд нь том том товчтой, хажуудаа халаастай зузаан сюртук өмссөн Тарасын хар бараан биеийг бахархан харна. Тэрээр хөлийнхөө өлмий дээр явж, ах руугаа хүзүүгээ сунган харна. Фома хүүхэн рүү юм асуух аятай харахад наадах нь ер ажиглахгүй, таваг сав зөөж өнгөрнө.

	Ах нь эцэгтээ цөллөгийн хүнд хүчир ажлын тухай ярьж байх яг тэр үеэр Любовь өөрөө шагайчхаад тосгуураа барьсан чигээрээ ахынхаа амссан зовлонг чагнан зогсоно. Чагначхаад шалавхан гараад явахдаа Фомагийн гайхсан, тохуурхсан харцыг ч ажигласангүй. Тарасын талаарх бодолдоо дарагдан, басхүү хэн ч түүнийг анзаарахгүй байгаад баахан гомдонгуй, хэсэгхэн зуур тэдний яриаг анхаараагүй байтал гэнэт хэн нэг хүн түүний мөрнөөс бариад авахад Фома давхийн босон харайхдаа загалмайлсан эцгээ золтой л дайрч унагачихсангүй.

	— За, хар! Аргагүй л Маякин байна даа! Ёстой тамын тогоонд буцлаад л амьд гараад ирж байна! Бас ч үгүй хөлжчихсөн шүү! Мэдэв үү? Хэн ч туслаагүй байхад ганцаараа зүтгэсээр санасандаа хүрчээ! Ёстой л Маякин мөн дөө! Маякин бол хувь заяагаа гартаа атгасан хүн. Ойлгов уу? Түүнээс суралц! Зууд ч, бүр мянгад ч ийм хүн байхгүй, мэдэв үү! Маякиныхныг бурхан богд, буг чөтгөр ч болгож чадахгүй...

	Энэ үгэнд цочирдож балмагдсан... Фома өвгөний ингэж их магтаж, хөөргөсөн үгэнд хэрхэн хариулахаа мэдэхгүй байв. Тарас янжуураа яаралгүй татаж эцэг рүүгээ харан инээмсэглэхэд завж нь татганана. Царай нь сэтгэл хангалуун, бүх бие нь ноён хүний бардам янзтай. Тэрээр өвгөний баярлаж байгааг хараад сэтгэлийн зугаа гаргаж байгаа мэт.

	Харин Яков Тарасович Фомагийн цээж рүү хуруугаараа чичлэн зааж:

	— Би энэ хүүгээ мэдэхээ байж, надад санаа бодлоо хэлэхээ байсан... Бидний хооронд бүргэд ч нисэж гаршгүй, чөтгөр ч авирч чадашгүй их ангал шиг зөрүү тогтсон шиг байна... Магадгүй цус нь буцалж, эцгийн цусны үнэр ч байхгүй болжээ... Харин Маякин л гэсэн үг! Үүнийг би доор нь мэдэж мэдэрч байна... «Эзэн тэнгэр минь! Муу бодлоо одоо явуулна биз...3» гэдгийг би биеэр мэдэрч хэлж байна...

	Өвгөн Фомагийн өмнө зогсоод учир зүггүй баярласандаа бүжиглэх шиг салгалан чичрэхэд:

	— Аав, та тайвшир! гэж Тарас сандлаасаа яаралгүйхэн босож эцэг рүүгээ ирээд: — Сууцгаа... гэв.

	Тэрээр Фома өөд тоомсоргүйхэн инээмсэглэж, эцгээ сугадан ширээ рүү аваачив...

	— Би удам угсаандаа итгэдэг. Түүнд л хамаг учир байгаа юм! Миний аав: «Яшка! Чи бол ёстой миний мах цусны тасархай!» гэдэг сэн. Маякиныхны цус өтгөн, ямар ч авгай хэзээ ч шингэрүүлж чадахгүй... За цөмөөрөө шампан дарс ууцгааж байна... За уух уу? Өөрийнхөө тухай, тэр Сибирьд яажшуу байснаа яриач...

	Тэгснээ өвгөн айж нэгэн бодлоос гэнэт ухаарсан мэт хүүгийнхээ царай өөд сорьсон янзтай ширтсэнээ хэдэн минутын дараа Тарасын товч жинтэй хариултад хөөрөн баярлав. Фома энэ бүхнийг чагнан, өнөөх л буландаа томоотой суугаад ажиглана.

	— Алтны үйлдвэрлэл мэдээж чухал ажил, гэхдээ л ихээхэн хөрөнгө шаардсан, осолтой зүйл... Харь газрынхантай холбоотой байх нь тун ашигтай... Тэдэнтэй бага сага ч атугай наймаа хийхэд л унац сайтай... Тун ч ашигтай газар даа... Харин уйтгартай... Тэнд ухаан их зарах юмгүй... Санаачилга сайтай хүнд хийгээд байх юмгүй...

	Любовь орж ирээд бүгдийг хоолны өрөөнд орохыг урив. Аав хүү Маякин тийшээ ороход Фома сэмхэн Любовийн ханцуйнаас татаж үлдээсэнд бүсгүй яарч 

	— Чи юу гээ вэ? гэхэд:

	— Зүгээр... Чи баяртай байна уу? гэж л асуух гэсэн юм...

	— Баярлалгүй яах вэ дээ! 

	— Юунд тэр вэ?

	— Чи чинь ямар хачин хүн бэ? Харахгүй байна уу? гэж гайхан харахад:

	— Чиний байж байгааг! гэж Фома зэвүүцэн хэлээд, — Чиний эцгээс, ер нь манай худалдаачдын дундаас сайн хүн төрж гарах уу? Тарас тийм ийм гээд л байсан чинь алив. Яг л нэг худалдаачин л байна шүү дээ! Шал худлаа хэлээд...

	Энэ үгэнд Любовь зэвүүцэн царай нь улайж, цайж, уруулаа хазлахыг хараад Фомагийн сэтгэл ханамжтай болов.

	— Фома, чи... Чи өөрөө! гэж Любовь бачимдан хэлээд шал дэвслэн байж,

	— Чи надтай ингэж бүү ярь! гээд тасалгааны босгон дээрээс түүн рүү эргэж нам дуугаар: — Муу, үзэн ядагч!.. гэв.

	Фома инээд алдав. Баяр хөөртэй гурвын сууж байгаа ширээ рүү очмооргүй санагдав. Тэрээр тэдний хөгжилтэй дуу, сэтгэл хангалуун инээд, сав суулганы тар нярхийх чимээг сонсохдоо сэтгэл нь ийнхүү шаналан байгаа болохоор тэдэнтэй нэгэн ширээнд суух бололцоогүй гэдгээ ухаарав. Түүнд байх суух, багтаж шингэх газар олдохгүй нь ээ. Тасалгааны гол дунд ганцаараа зогсоод хүмүүсийн баярлаж баясаж байгаа энэ гэрээс гарахаар шийдэв. Гадагшаа гарч яваад Маякиныханд гомдсоноо ойлгов. Эд нар чинь хорвоод түүний санаж сарвайх хамгийн ойр дотнын хүмүүс бил ээ. Өвгөний ногоон нүд баяр хөөртэйгөөр гэрэлтэн нүүрний үрчлээс нь ч чичирхийлэх нь нүдэнд харагдах шиг болов.

	«Олдохгүйд мундахгүй» эр байна даа гэж хорсолтойгоор бодоход Тарасын тайван, буурьтай царай, ах руугаа... сэтгэл зүрхээрээ тэмүүлж буй Любагийн дүр санаанд оров. «Намайг хэн ингэж харах бил ээ?..» хэмээн бодохоос энэ бүхэн түүнд атаархал, гуниг төрүүлнэ.

	Тэрээр мөрний хөвөөний онгоцны зогсоолын хавьд очих үедээ ажил хийж бужигнасан улсын дуу чимээгээр энэхүү бодлоосоо сая салав. Зүсэн зүйлийн бараа таваар ийш тийш зөөж, хүмүүс яаран үймж, хөтөч нар морьдоо шавдах дуу гарч, бие биеэ загнаж, учир зүггүй үймж, яарч, сандарсан хүмүүсийн чих дүлийрэм чимээ шуугиан гудамж дүүрчээ... Чулуу дэвссэн нарийхан зурвас газарт улс бужигнах бөгөөд нэг талаасаа өндөр өндөр байшинтай, нөгөө талдаа гол руу хошуурч буусан гуу жалгаар хаагджээ. Энэ... бүх ажил... үймээнийг харахад цөм л шавар шавхай, чимээ... шуугиан, омгорхон зайнаас, энэ ажлаас зугтаах гэж байгаа ч юм шиг, бас тэднийг тавихгүй бариад байгаа, хийж дуусгаагүй зүйлээ гүйцээх гэж яарч байгаа ч юм шиг Фомад санагдана. Мөрний хөвөөнөө утаа савсуулан зогсох аварга том галт онгоцнууд тэднийг хүлээнэ. Онгоцнуудад шахагдсан мөрний булингарт ус хормын төдий ч амар жимэр байхыг хүсэн гуйх мэт эргээ аяархан, өрөвдөлтэй мөргөлнө...

	Нэгэн зогсоолоос «Завьхан» гэдэг наргиантай дуу цуурайтна.

	Ачаа ачигчид шаламгай хөдөлгөөн шаардсан нэгэн зүйл хийх бөгөөд үе үе дууны дахилтыг түрэх аж. Гоцлон дуулагч цовоо хоолойгоор:

	 

	Өвөртөө мөнгөтэй худалдаачид 

	Өтгөн дарс гуанзанд залгилаад

	 

	хэмээн ярилцах аястай аялахад бусад нь нэгэн зэргээр: 

	 

	Аяа, бяцхан завь минь, шалавлаарай! 

	 

	гэж түрнэ.

	Тэгтэл баргил хоолойгоор:

	 

	Хөвөн, хөвсөөр...

	 

	гэж чанга аялахад

	 

	Хөвөн хөвсөөр...

	 

	гэж цээл хоолойгоор араас нь давтана.

	Фома дууны аяыг чагнасаар зогсоол тийш очиход ачигчид хоёр эгнээ болоод онгоцны ходоодноос аварга торхнуудыг олсоор чангаана. Задгай захтай хиртэй улаан цамцныхаа ханцуйг тохойг нь хүртэл цуулчхаад, гартаа бээлийтэй тэд онгоцны ходоодны амсар дээр зогсож, найрсгаар наргиа болгон дууны аяар олсоо чангаана. Гэтэл тэртээ доороос нэгэн чанга, инээсэн дуу хадаж:

	 

	Ард бид уух гэхээр

	Амсах архи ч олдохгүй ээ...

	 

	гэхэд цаадуул нь нэгэн хүн шиг эвсэг тодхоноор: 

	 

	Аяа, бяцхан завь минь ээ, хөдлөөрэй! 

	 

	гэж хүнгэнүүлэв.

	Хөгжим шиг эвсэг найртай ажлыг харж зогсоход Фомад таатай байлаа. Ажилчдын халтар царайд инээмсэглэл тодорч, ажил нь хөнгөн, төвөггүй, эхлэн дуулагч энэ өдөр золбоотой байлаа. Хөгжилтэй дууны аяар сайн санаат нөхөдтэйгөө эвсэг найртай ажиллаж, ажилдаа эцэж цуцахдаа аяга архи хөнтөрч, энэ ажилчдын биерхэг, шалмаг тогооч авгайн тостой шөлнөөс идвэл аятайхан ч юм шиг Фомад санагдав.

	— Залуус аа! Түргэлээрэй, шалавлаарай! гэх эвгүй, сөөнгө дуу хажууд нь гарахад Фома эргэж хартал цүдгэр гэдэстэй бүдүүн эр зогсоолын тавцан руу таягаараа тогшин, ажилчид руу онигор нүдээр ширтэнэ. Хүзүү, нүүрэнд нь... хөлс дааварлан, тэрээр солгой гараараа арчиж, уул өөд авирсан мэт аахилах аж.

	Фома тэр хүн рүү зэвүүцэн харж, дотроо «Хүмүүс ажиллаж байхад, хий дэмий аахилаад... Гэтэл би өөрөө энэнээс ч доор...» хэмээн... бодов.

	Амьдрах чадваргүй гэсэн хурц бодол түүнийг онцгой зовооно. Анхаарал нь төвлөрч буй тэрхүү зүйл нэг л гомдолтой, цээжин дотор нь хатуу тоосго адил горойх бөлгөө.

	Үдэш тэрээр Маякиныд ахин очив. Өвгөн байсангүй. Хоолны өрөөнд Любовь ахтайгаа цайлж суув. Үүд рүү нь очиж яваад:

	— Аав түүнтэй юунд зууралдаад байгаа юм? гэж Тарасын сөөнгөдүү дуу гарав.

	Фомаг орж ирэхэд тэрээр дуугаа хурааж өмнөөс нь сонжсон янзтай ажна... Любовийн царай зовнисон шинжтэй болж, уучлал эрэх мэт Фомад хандаж:

	— А-ан, чи юу?.. гэхэд «Миний тухай л ярьж байж» гэж бодон, ширээнд ойртон суув.

	Тарас түүнээс нүд буруулж, түшлэгт сандалд шигдэн суув. Хормын төдий чимээгүй дүнсийхэд Фомад таатай байв.

	— Цайллагад чи очих уу? гэж Любовь түүнээс ам нээн асуухад

	— Юун цайллага?..

	— Чи дуулаагүй юу? Кононов шинэ онгоцоо мялаах гэнэ... Мөргөл үйлдэж, дараа нь Ижилээр өгсөх гэнэ лээ...

	— Намайг уриагүй...

	— Хэнийг ч уриагүй... Намайг хүндэтгэсэн хүн Бирж дээр л очоорой гэж хэлсэн гэнэ лээ...

	— Түүнийг хүндлэх хэрэг надад байхгүй...

	— Тийм үү? Их л архидах гэнэ лээ... гэж Любовь түүн рүү хулгай нүдээр харахад:

	— Архидъя гэвэл би өөрийнхөө хэдээр дөнгөнө өө...

	— Тийм ээ! гэж Любовь толгой дохив.

	Тарас амны халбагыг хурууныхаа завсар хавчуулан эргэлдүүлж, наадан, тэр... хоёр луу духаараа харж суув.

	— Загалмайлсан эцэг хаачаа вэ? гэж Фома асуухад:

	— Баянк орохоор явсан... Захиргааны хуралтай... Сонгууль болно...

	— Ахиад л түүнийг сонгох уу?

	— Мэдээж...

	Тэдний яриа ахин тасрав. Тарас цайгаа аажуухан том том балгаад аягаа дүү рүүгээ сэмхэн ойртуулж инээмсэглэв. Дүү нь нэг адил баяртай инээмсэглэж, аягыг авч, хичээнгүйлэн угаав. Тэгснээ царайд нь хүчилж буй янз тодорч, их л болгоомжлон шивнэх шахам дуугаар

	— Яриагаа үргэлжлүүлж болох уу?

	— За, тэгье! гэж Тарас товчхон зөвшөөрөв.

	— Таны хэлснийг би ойлгосонгүй. «Хэрэв энэ бүхэн үл гүйцэлдэх санаа бол, таны бодлоор, болдоггүй юм бол... амьдралд сэтгэл дундуур явдаг хүн юу хийх ёстой бил ээ?» гэж асуув.

	Любовийн нүд ахынхаа амарлингуй царай өөд хичээнгүйлэн ажиглахад ах нь түүн рүү харж, түшлэгтэй сандал дээр толгой унжуулан сууж, уужуу тайван, сүртэйгээр:

	— Амьдралд сэтгэл дундуур явдгийн эх үүсвэр чухам юунд байгааг л бодолцох хэрэгтэй... Магадгүй, энэ нь хөдөлмөрлөж чаддаггүйгээс ч юм уу, эсвэл ажил хөдөлмөрийг хүндэтгэдэггүйгээс ч болсон байж болно...

	Ихэнх хүн өөрийгөө хэрээсээ давсан их авьяас билигтэйд тооцдогт л хамаг гай зовлон байдаг... Гэтэл үнэндээ тун өчүүхэн зүйл шаарддаг. Хүч чадалдаа тохирсон ажил л сонгож аваад сайн хийвэл болох нь тэр... Хийж байгаа зүйлдээ дуртай байх хэрэгтэй... Тэгвэл хамгийн бүдүүн баргийн ажил хүртэл уран бүтээл болтлоо дэвжиж болно... Сэтгэл гаргаж хийсэн сандал л ямагт бат бэх, сайн, гоёмсог сандал байх болно... Бүх юманд л ийм байгаа... Смайльсыг чи уншсан уу, уншаарай... Тун чухал ном... догь ном... Леббонийн «Амьдралын баясгалан»-г уншаарай... Ер нь англичууд хамгийн ажилсаг үндэстэн, тиймээс ч аж үйлдвэр, худалдаанд бишрэм амжилт олжээ... Хөдөлмөрийг тэд бараг л тахин шүтнэ... Өндөр соёлтой байх нь ажил хөдөлмөрт дурлахаас шууд хамаатай... Хэчнээн өндөр соёлтой байвал, төдий чинээн л хүний хэрэгцээ ахихад саад тотгор багасдаг... Хэрэгцээг бүрэн хангавал л аз жаргал ирнэ... Тэгэхлээр хүний аз жаргал хөдөлмөрт яаж харьцаж байгаатай холбоотой байгааг чи харж байгаа биз...

	Тарас Маякин өөрт нь нэг л эвгүй, ярих ч уйтгартай байгаа мэт их л аажуухан, сунжруулан ярих аж. Харин Любовь хөмсөг зангидан, түүн рүү зүтгэн, ахынхаа яриаг чих тавин чагнаж, юу л хэлснийг хүлээж авахад бэлэн янзтай сууна.

	— Хэрэв хүнд энэ эвгүй байвал яах вэ?.. гэж Фома үг сөргөхөд:

	— Юу нь эвгүй гэж? Фома өөд харж Маякин тайван асуув.

	Фома ширээ тохойлдон шанаа тулан гилжийн сууж,

	— Юм бүгд... санаанд хүрэхгүй байвал... ажил, төрөл... хүмүүс... аль аль нь... Бүх юм худал хуурмаг байвал... Жинхэнэ ажил хэрэг биш... зүгээр л ор нэр... Сэтгэлийн хоосон зайг бөглөх... Нэг хэсэг нь ажиллаж, нөгөө хэсэг нь захирч, хий л хөлөрч, аахилна... Гэсэн мөртөө хамгийн их хувийг хүртэнэ... Яагаад ингэж байгаа юм?..

	Любовь уурлаж, муухай харахыг мэдээд Фома яриа таслахад Тарас

	— Таны юу хэлэх гээд байгааг би ойлгохгүй байна! гэв.

	— Та ойлгохгүй байна уу? гэж Фома Тарас өөд доогтой хараад,

	— За, тэгвэл жишээ нь, нэг хүн завиар явж байлаа гэж бодъё... Магадгүй, завь нь сайн бат бэх байг л дээ... Харин ус их гүн... тэгээд тэр хүн дороо хөлгүй ус байгааг мэдэрвэл л түүнийг... ямар ч завь аварч эс чадна...

	Тарас Фомаг тайван тоомсоргүйхэн харж дуугүй сууснаа, ширээний ирмэг дээгүүр хуруугаараа тогшиж байв. Любовь сандал дээрээ... тавгүй эргэлдэнэ. Ханын цагны дүүжин бүдэгхэн, сүүрс алдах мэт авиа гарган, хором өнгөрснийг мэдээлнэ... Түүний энэхүү их тээнэгэлзэх сэтгэлийг хэн ч халуун дотно үгээр өлгөхгүйг мэдээд Фомагийн зүрх шархиран, удаан цохилов.

	— Ганцхан ажлаар ч хүн ханахгүй... гэж тэрээр тэдэнд хэлэхээсээ илүү өөртөө хэлэх мэт... өгүүлээд... — Ажил хөдөлмөрөөр л тэд цагаатгана гэдэг худлаа... Амьдралдаа юу ч хийгээгүй хүмүүс, хэнээс ч чинээлэг амьдарч байдаг шүү дээ!.. Хөдөлмөрчид бол хувь... заяагүй морьд... уналгад хэрэглэхэд хөөрхийс, тэсээд л суухаас... өөр яах вэ? Гэхдээ тэд бурхны өмнө биеэ зөвтгөх үгтэй... «Та нар юуны төлөө амьд яваа юм?» гэхэд тэд «Үүнийг бодох зав байсангүй... бид цаг ямагт ажиллаж ирлээ...» гэлцэнэ. Гэтэл надад өөрийгөө зөвтгөх үг бий юу? Захирдаг хүмүүс өөрсдийгөө юугаар зөвтгөж, цагаатгадаг бол оо? Яах гэж амьдарч ирлээ? Хүн бүр л юуны тулд амьд яваа гэдгээ заавал ч үгүй хатуу мэдэх хэрэгтэй гэж би боддог.

	Тэрээр түр зуур дуугүй болсноо толгойгоо гэдийлгэн, бүдэг дуугаар ийнхүү өгүүлрүүн:

	— Ажил хийж мөнгө олох, байшин барьж хүүхэд төрүүлээд, хожим нь үхэх л гэж хүн төрсөн гэж үү? Тийм байх ёсгүй.., амьдрал цаанаа утга учиртай зүйл шүү... Хүн төрж, амьдарч, байгаад... үхээд өгнө... Ямар хэрэгтэй вэ? Яах гэж амьдарч байгаагаа ухаарах хэрэгтэй. Бидний амьдралд ашиг алга... Эцэстээ шал дэмий нь харагдаж байна... Зарим нь баян чинээлэг, мянган хүнд хүрэх мөнгөтэй... зүгээр л сууж байхад бусад нь борви бохисхийхгүй зүтгэвч сохор зоос ч үгүй л байна...

	Гэтэл хүмүүсийн хооронд ялгаа тун бага... Зарим нь өмдгүй атлаа, торго өмссөн юм шиг ярьж явдаг...

	Бодолдоо автан, ам нь халсандаа Фома их л юм ярих байсан авч, Тарас ширээнээс сандлаа зайлуулан босож, санаа алдан нам дуугаар:

	— За баярлалаа, одоо больё... гэлээ.

	Фома яриагаа огцом таслан, мөрөө хавчин гайхаж, Любовь руу жуумалзан харав.

	— Чи хаанаас ийм сүрхий гүн ухаан сурчих аа вэ? гэж бүсгүй итгэл муутай, хөндий асуув.

	— Энэ гүн ухаан биш ээ!.. захиас... нүдээ нээгээд эргэн тойрноо хар... Тэгвэл аяндаа толгой руу чинь ороод ирнэ... гэж Фома аяархан өгүүлэв.

	— Ташрамд хэлэхэд, англи-саксон үндэстэнд амьдралын гутрангуй үзэл ер байхгүй. Люба чи үүнийг мэдэж ав гэж Тарас ширээнээс буруу харан зогсож хэлээд цааш нь: — Свифт, Байрон нарын гутрангуй үзэл гэж нэрлэдэг зүйл нь хүний амьдралын төгс бус байдлын эсрэг егөөдөл юм... Харин хүйтэн цэвдэг, идэвхгүй, ухаалаг, гутрангуй үзэл тэдэнд байдаггүй...

	Гэнэт тэрээр Фомаг санасан мэт түүн рүү эргэж, нуруугаа үүрч, гуяа хавчин:

	— Та тун чухал асуудал хөндлөө. Зарим хүн түүнийг хүүхдийн л гэдэг юм. Та энэ асуудлыг үнэнээсээ сонирхож байгаа бол ном унших хэрэгтэй... Тэндээс та амьдралын утга учрын талаар багагүй үнэтэй санаа олж үзэх болно... Та ном уншдаг уу?...

	— Үгүй! Би ном унших дургүй! гэж Фома товчхон өчив.

	— Гэхдээ л ном танд зарим талаар тус нэмэр болно л доо... гээд жуумалзав...

	— Миний бодол санаанд хүмүүс тусалж чадахгүй л байхад ном ч дээ... гэж Фома дүнсийн хариу өчив.

	Энэ хэнэггүй хүнтэй ярихад Фомад залхуутай байсанд явах аядсанаа Любовад ахын нь тухай гомдмоор үг хэлэх дур нь хүрчээ. Тэгээд л Тарасыг өрөөнөөс гарахыг хүлээв. Любовь сав суулга угааж байхдаа царай нь бодлогоширсон, анхаарсан янзтай, гар нь турь муутай хөдлөх аж. Тасалгаа дотуур Тарас ийш тийш холхин мөнгөн эдлэл өрөөстэй шүүгээний өмнө зогсон исгэрч, шилийг нь тогшлон, нүдээ онийлгон эд агуурсыг ажиглах бөлгөө. Любовь хэд хэдэн удаа асуух аятай, эвгүйрэм, хүлээзнэсэн янзтай өөдөөс нь харахыг Фома ажиглаад өөрөөс нь ичингүйрч байгааг ойлгов.

	— Би танайд хононо оо! Загалмайлсан эцэгтэй уулзмаар байна... Тэгээд ч ганцаараа гэрт уйтгартай юм... гэж тэрээр бүсгүйд хэлэв.

	— Булангийн өрөөнд ор засаж өг гэж чи Марфушад хэлээч... гэж Любовь даруй зөвлөв.

	— За... гээд тэрээр босож, хооллох өрөөнөөс гарч явахдаа Тарас дүүгээсээ нэг юм аяархан асуухыг сонсов.

	— «Миний л тухай...» гэж тэрээр бодоод, гэнэт толгойд нь «ухаантай улс юу ярьдгийг сонсъё» гэсэн хорон санаа гялсхийн орж ирэв...

	Фома хооллох өрөөтэй залгаа тасалгаа руу сэмхэн ороход тэнд харанхуй бөгөөд хооллох өрөөний онгорхой хаалгаар нарийн зурвас гэрэл шалан дээр тусна. Фома сэмхэн, зүрх түгшсээр хаалга руу очиж зогсов...

	— Хэцүү л хархүү байна даа... гэж Тарас хэлэв.

	Тэгтэл Любовь яаруу нам дуугаар: 

	— Энэ архидаад болохгүй байгаа юм... Тун ч их дэггүйтсэн дээ... Гэв гэнэт л ийм болчихдог юм. Эхлээд энэ клубт мужийн дэд захирагчийн хүргэнийг зодоод... Хэл амыг нь дарах... гэж аав л баахан хөөцөлдсөн. Аз болоход тэр зодуулсан нь нэр муутай хүн байжээ... Гэхдээ л хоёр мянгаадыг л гаргасан даа... Тэгээд л аавыг нэг хэл амыг арай хийж дарж явах хооронд Фома Ижил мөрөнд хэсэг улсыг живүүлчих шахсан...

	— Мөн айхтар хэрцгий амьтан! Амьдралын утга учрыг судалж байгаа нь тэр...

	— Дараа нь өөр шигээ хэдэн юмтай нийлж галт онгоцоор зугаалж архидаж яваад гэнэт тэдэнд хандаж: «Бурхандаа залбирцгаа! Та нарыг ус руу шидлээ!» гэжээ. Фома бяр тэнхээ гэж тамтаггүй, цаадуул нь орилолдоод л... Тэрээр: «Эх орондоо зүтгэхийг хүснэм. Өөдгүй муу хүмүүсээс хорвоо дэлхийг цэвэрлэх гэсэн юм» гэжээ.

	— Ухаалаг үг байна! 

	— Айхтар хүн дээ! Хэчнээн ч удаа зэрлэг авирлав?.. Хэчнээн ч мөнгө үрэн таран хийв! 

	— Аав ямар болзолтойгоор түүний ажил төрлийг эрхэлдэг юм бэ? Чи мэдэх үү?

	— Мэдэхгүй. Тэр бүрэн итгэмжлэлтэй... юу гэж?

	— Зүгээр... Уг нь аятайхан ажил юм сан. Мэдээж, орос маягаар тун л олиггүй хийжээ. Гэхдээ л сайхан ажил! Олигтойхон хийвэл ч ашигтай л эд...

	— Фома юу ч хийдэггүй... Бүх юм аавын гарт...

	— Тийм... үү?

	— Заримдаа би Фомагийн бодлогошронгуй сэтгэлтэй, үг... яриа нь үнэнч, магадгүй үнэхээрийн шударга ариун хүн байгаа юм уу гэж боддог... Гэвч түүний бодол, үг яриаг нь хэрүүл маргаантай амьдралтай зохицуулж чадахгүй...

	— Тэгэхийн ч хэрэггүй... маанаг, залхуу амьтан л залхуурснаа зөвтгөх гэж байгаа нь тэр...

	Заримдаа... тэр үнэхээр бүр хүүхэд шиг байдаг... Тийм болохоор нь л би маанаг гэж хэлсэн юм. Өөрөө зэрлэг, харанхуй бүдүүлэг хүн байхыг хүсээд байгаа хүний тухай ярих хэрэг байна уу даа? Ёгт үлгэрт гардаг тэрэгний гуя тахийлгадаг баавгай шиг л юм ярьж байгааг та хараа биз дээ! 

	— Та их хатуу хүн юм...

	— Тийм ээ, би хатуу хүн! Ийм байхыг хүмүүс шаардаж байна... Оросууд бид цөм туйлын салан задгай... улс... Аз болоход бид дуртай дургүй ч жаахан өөд татаж, амьдрал болж л байна... Хөвгүүд, охидод хүсэл мөрөөдлийг, хашир хүмүүст чамбайхан ажил өгвөл таарна...

	— Заримдаа би Фомаг өрөвддөг юм... Тэр яваандаа яана даа...

	— Юу болох вэ? Муу ч юм болохгүй, сайн ч юм болохгүй... Мөнгөө бараад, ядуурна... Үүний байж байгааг! Одоо ийм хүн ховордсон... Худалдаачид одоо эрдэм боловсролын ид чадлыг ойлгодог болсон... Харин чиний энэ нэг хөгийн ах чинь баларна даа...

	— Нээрэн тийм шүү, ноёнтон! гэсээр Фома үүдэнд гарч ирэв. Тэрээр хөмсөг зангидаж, уруулаа мурийлган цонхигор царайлан Тарас өөд эгц харж, бүдэг дуугаар:

	— Нээрэн... би баларна аа... тэнгэр минь! Тэр цаг шалавхан л ирээсэй! гэв.

	Любовь цочиж эмээсэн царайтай сандлаасаа босон харайж, тасалгааны голд тайвуухан, халаасандаа гараа хийгээд зогсож байгаа Тарас руу гүйж очоод:

	— Хүүш, Фома! Ичмээр юм! Чи хүний яриа чагнаад... гэж сандран хэлтэл:

	— Хүлцэнгүй амьтан чи, дуугай бай! 

	— Хаалганы араас чагнах ч муухай! гэж Фомагаас жигшсэн харцаар салгалгүй Тарас аажуухан хэлэв.

	— Муухай л байг! гэж Фома гараараа дохиод, — Үнэнийг сэмхэн чагнасан минь буруу болоо юу?

	Любовь ахынхаа биед наалдаад:

	— Фома, явж үз! хэмээн гуйв.

	— Та надад юм хэлэх гээгүй биз? гэж Тарас тайван асуухад:

	— Би юу? гэж Фома уулга алдан, — Би юу хэлэх бил ээ? Хэлэх юм алга!.. Та нар л... бүхнийг чаддаг...

	— Тэгвэл танд надад хэлэх юмгүй шив дээ? гэж Тарас ахин асуув.

	— Байхгүй! 

	— Энэ ч... таатай байна... гээд тэрээр хажуу тийш эргэн Любовоос, — Аав мөд ирэх болов уу? Чи юу гэж бодож байна? гэв.

	Фома  түүн рүү хараад, хүндэтгэж ч байгаа юм шиг сэмхэн гэрээс гарч одов. Алхах гишгэх бүр нь цуурайтсан, ханхай том байшиндаа очих дур хүрсэнгүй, намар орой цагийн уйтгарт орог саарал үдэш болж буй гудамжаар алхална. Тэрээр Тарас Маякины тухай ийнхүү бодно: «Хатуу чанга, яг л эцэг шигээ, ганцхан тийм их мэгдүү биш юм... Бас л зальтай гайхал байна. Харин Любка, тэнэг... амьтан, түүнийг арай л гэгээнтэн гэх нь дутуу байсан... Намайг мөн сүрхий зэмлэв ээ!.. Шүүгч шиг... Любка харин надад сайн байна...».

	Гэвч энэ бүх бодол нь Тараст гомдох, Любовад талархах сэтгэл төрүүлсэнгүй.

	Дэргэдүүр нь загалмайлсан эцгийн хатирч морь өнгөрөхөд Фома Яков Маякины жижигхэн дүрсийг олж харсан боловч сэтгэл нь огт хөдөлсөнгүй. Дэн асаагч хажуугаар нь гүйн өнгөрч, дэнгийн шон өөд шат тавьж авирав. Гэнэт шат нь даалгүй доош унаж, тэрээр дэнгийн шонг тэвэрч унахдаа уурсан чангаар харааж зүхэв. Нэг хүүхэн Фомагийн хажуу руу боодолтой юмаараа түлхчхээд 

	— Ээ, уучлаарай... гэв.

	Фома өөдөөс нь харж, юу ч хэлсэнгүй. Тэгтэл тэнгэрээс нарийн хур бууж, нүдэнд үзэгдэхтэй үгүйтэй чийгийн нарийн ширхэг дэнлүүний гэрлийг бүдгэрүүлж, дэлгүүрийн цонх өлөн бор тоосонд дарагджээ. Тэр их тоосон дунд амьсгалах ч бэрх байлаа... «Ежовынд очиж хонодог юм бил үү? Нийлж архидах сан» гэж Фома бодоод Ежовынд очив. Түүнд юм уух ч, шог сэтгүүлчтэй уулзах дур хүсэлгүй боловч тэрээр Ежовынх руу явав.

	Ежовынд буйдан дээр саарал өмд, гадуур цамцтай сэгсгэр үстэй нэг хүн сууж байлаа. Нүүр нь утчихсан мэт бараан, нүд нь ууртай, гөлийсөн, памбагар уруулан дээрээ цэрэг маягийн ширүүн сахалтай аж. Тэрээр буйдан дээр хөлөө тавин том гараараа тэвэрч суугаад, эрүүгээ өвдгөн дээрээ тавьжээ. Ежов түшлэгт сандал дээр хажуулдан хөлөө хөндлөвч дээгүүр нь унжуулан суужээ. Ширээн дээрх ном, цаасан дунд шил архи тавьж, өрөөн дотор давсалсан загасны үнэр ханхална.

	— Чи юу хийгээд хэсээд явна? гэж Фомагаас Ежов асуугаад буйдан дээр сууж байгаа хүнд хандан:

	— Гордеев! гэж түүн рүү толгой дохив.

	Цаадах өөдөөс нь огцом, хурц харцаар ширтэн

	— Красношеков! гэлээ.

	Фома буйдангийн өнцөгт суун:

	— Хонохоор ирлээ... гэж Ежовт өчив.

	— За, тэгээд Василий цааш нь... гэхэд тэр хүн Фома өөд сэмхэн харж:

	— Миний санахад та мунхаг улсыг дэмий л дайрах юм. Мазаньелло тэнэг хүн байсан боловч... хийх ёстой зүйлээ дээд зэргээр хийчихдэг байсан. Винкельрид гэгч мөн тэнэг боловч... эзэн хааны цэргийн гилбэрийг биедээ хатгаагүй сэн бол хаалгачийг хатгах л байсан... Тэд баатарлаг л улс... Харин ухаантнууд хулчгар... Саад бэрхшээлийг таслан зогсоохын оронд «Эндээс ямар ашиг гарах вэ? Ашиггүй өнгөрчих вий!» гэж л бодно. Давж туулан туултал ажлын өмнө... гадас шиг л зогсож байлаа... Тэнэг хүн зоригтой! Хана руу л духаараа түсхийтэл мөргөөд авна... Толгойгоо хагалахад ч бэлхэн... Тэнэг толгой хайран биш... Тэгээд л хананд ан цав гаргачихвал өнөөх ухаантнууд түүнийг томсгон үүд болгочхоод л алдар нэрийг өөртөө олно!.. Николай Матвеич, эр зориг сайн хэрэг, бас ухаангүй бол...

	— Василий, чи тэнэг юм ярьж байна! гэж Ежов түүн рүү гараа сарвайв.

	— Тийм л дээ! Гэхдээ би тэгээд яах бил ээ?.. Сохор биш болохоор харж л байна, ухаан их байвч, ямар ашиг байна даа! 

	— Хүлээж бай! гэж Ежов хэлтэл:

	— Өнөөдөр жижүүртэй... Чадашгүй нь! Би бүр хоцорлоо... Маргааш ирье, тэгэх үү?

	— Яв, яв! Би чамайг сэнхрүүлээд өгнө! 

	— Таны ажил тийм болохоор...

	Василий буйдан дээрээс яаралгүйхэн босож ирээд Ежовын хатангир шар гарыг том гараараа атгаж: — Баяртай! гэснээ Фома өөд харж толгой дохиод гарч одов.

	— За харав уу? гэж Ежов хөлийн хүнд чимээ гарч байгаа үүд рүү гараараа заав.

	— Юун хүн бэ?

	— Туслах машинч Васька Красношеков... Үүнээс чи үлгэр аваач! Арван тавтайгаасаа... бичиг үсэг сурч, одоо хорин наймтай болтлоо өдий төдий сайн ном уншиж, хоёр хэл төгс сурчээ... Одоо гадаадад явах гэж байна...

	— Яах гэж? хэмээн Фома... асуухад:

	— Ном үзэх, бас тэнд хүмүүс яажшуу амь зуудгийг харахаар...

	— Мунхгуудын талаар тэр сүрхий ярьсан... гэж Фома бодлогошроход:

	 — Би мунхаг биш болохоороо мэдэхгүй юм даа...

	— Хэрэгтэй л юм ярьж байна! Мулгуу хүн шууд л дайраад л... унагахаас...

	— Бужигнаж гарав аа! гээд Ежов цааш нь: — Маякиний хүү эргэж ирсэн гэдэг үнэн үү? гэж асуув.

	— Үнэ-эн... Юу гэж?

	— Зүгээр! 

	— Наад зүс царайг чинь харахад нэг л юм байна даа... Тэр хүүг бид мэднэ... Эцэгтэйгээ адил байгаа биз?

	— Арай бүдүүн юм... илүү буурьтай... яг л эцэг шигээ хүйтэн хөндий...

	— Чи одоо их болгоомжтой бай! Аягүй бол цаадуул чинь чамайг мөлжөөд тавьчихна шүү... Энэ Тарас Екатеринбургт хадам эцгээ айхтар овжин араар нь тавьсан...

	— Намайг залилбал ч залилаг, хэрэв дуртай юм бол... Тэгвэл би түүнд гялайлаа гэхээс өөр юу... ч хэлэхгүй.

	— Чи өнөөх л улиг болсон юмаа давтаж суух шив? Сулрах, чөлөөтэй болохын тулд уу? Боль чи! Чи эрх чөлөөгөөр яах юм бэ? Түүгээр юу хийх юм? Чи эрдэм боловсролгүй, юу ч хийж чадахгүй... Харин би энэ үмх талх, тагш архины мөнгө олох гэдэггүй сэн бол... эрх дураараа болбол ч өөр хэрэг шүү... гээд тэрээр босон харайж Фомагийн өмнө зогсоод аялгуулан унших мэт нарийн хоолойгоор:

	— Чөтгөр ав! Тамлагдан зовсон сэтгэл санааны үлдэгдлийг зүрхнийхээ цустай хамт манай сэхээтний нүүр өөд нулимах сан! Тэдэнд би ингэж хэлэх сэн: «Өт хорхойнууд аа! Та нар манай эх орны шилдэг шим шүүс! Та нарын оршин буйг хэдэн арван орос хүмүүсийн цус, нулимсаар төлсөн бил ээ! Ээ, муусайн хуурснууд! Та нарт эх орон ямар их хөрөнгө хүч зарна вэ? Гэтэл та нар эх орондоо юу бүтээв? Өнгөрсөн үеийн нулимсыг л та нар тана сувд болгож, хувиргаа шив дээ? Амьдралд та нар юу өгөв? Юу бүтээгээ вэ? Өөрөө өөрийгөө ялсан уу? Юу хийж байна? Элэг барих бололцоо тавьж өгөв үү?..

	Тэрээр уурласандаа шал дэвсэлж, шүдээ зуун, Фома өөд догширсон махчин аятай дүрэлзсэн, ууртай нүдээр харж зогсоод:

	— Тэдэнд чинь би ингэж хэлмээр байна: «Та нар! Та бүхэн хэтэрхий их ярих боловч, ухаан мулгуу. Чадалгүй хулчгарууд юм! Та бүхний сэтгэл зүрх сайн санаа, ёс суртахуунаар дүүрэн боловч өд шиг зөөлөн дулаан, бүтээх туурвихын үзэл санаа тэнд тайван, бөх нойрсож, зүрх тань цохилохгүй зүгээр л өлгий адил аажуухан савлаж байна». Зүрхнийхээ цусанд хуруугаа дүрээд тэдний духан дээр зэмлэлийн тэмдгээ тавих сан... Сэтгэлээр үгүйрсэн, өөртөө санаа дүүрэн явдагтаа золгүй тэд нар шанална даа!.. Аяа, тэгвэл тэд хөөрхий, мөн ч их шаналан зовно доо! Шилбүүр минь нарийхан ч гар минь чадалтай даа! Би өрөвчхөн сэтгэлтэй. Харин тэд зовж, шаналж байгаагаа хэтэрхий олонтоо, чанга дуугаар ярьж байгаагаас тэд одоо шаналахгүй байна. Худлаа хэлж байна! Үнэнхүү шаналал зовлон дуугүй байдаг, үнэнхүү хүсэл тэмүүлэлд саад тотгор гэж үгүй!.. Шунал, шунал тачаал! Хүний зүрхэнд хэдийд үүсдэг вэ? Шунал тачаалгүйдээ л бид цөм аз жаргалгүй явдаг бил ээ!..

	Ежов галзуу юм шиг гараа сарвагануулан тасалгаа дундуур гүйж, аахилан, бүгшин ханиалгасаар Фомагийн өмнө цус хурсан нүдтэй, цонхигор царайлан зогсож байв. Хүндээр амьсгалан жижиг, хурц шүдээ ярзайлган, уруул нь чичирхийлнэ. Өрвийсөн, тачирхан үстэй толгой нь уснаас гаргаж хаясан хадран загастай адил харагдана. Фома түүнийг ийм байдалтай байхыг нэг бус удаа харж байсан бөгөөд урьд адил даган сэтгэлийн хөөрөлд автав. Тэрээр энэ атигар хүний оргилуун яриаг чагнаж, Хэний эсрэг хандсаныг ч мэдэхийг хүссэнгүй, утгыг нь ухаж ойлгохыг ч бодсонгүй, гагцхүү үгийн их хүч чадлыг л биширнэ. Ежовын үг түүн өөд буцлам халуун ус шиг үсчин, сэтгэлийг бүлээцүүлэх аж.

	— Хэлэх үгийнхээ хэр чадлыг ч би мэднэ... «Дуугүй бай!», «Боль!» гээд л намайг зандарна. Намайг элэглэн шоолж, биеэ өргөмжлөн ухаалаг үг тайвнаар хэлж байна. Би бол алтан гургалдай биш, бяцхан шувуухай билээ... Тэдэнтэй харьцуулахад би номгүй хүн, жирийн л нэгэн шог найруулагч, олны зугааг гаргадаг... Хашхирвал л хашхираг... намайг урж таствал тастаг л даа... Алгадвал хацар байна, зодовч зүрх минь булгилсаар л байх болно! «Тийм ээ, би эрдэм ном дутуу дулимаг сурсан хүн! Гэхдээ би та нарыг бодвол хүнээс илүү үнэ цэнтэй гэчхээр нэг ч номын үнэнийг би олж үзээгүй. Хүн бол хорвоогийнх, хорвоо ертөнцийг биедээ тээж яваа хүн үүрд мандтугай! Харин та нар бол тэр болгон өөрсдөд чинь... хүртэл ойлгомжгүй утга агуулгатай үгийн төлөө л явдаг. Заримдаа өөр хоорондоо тийм үгийн төлөө л яр шарх учруулж, сэтгэлийг нь түрэмгийлж, бие биеэ цөсөөр булдаг... Үүний чинь төлөө та бүхнийг амьдрал хатуухан болгоод өгнө өө... шуурга босож, модны тоос шороог салхи хийсгэн бороо угаан авах адил та нарыг газар дэлхийгээс арчин тонилгоно! Хүний хэлээр хэнд ч ойлгомжтой, хүндэтгэлтэй ганц л үг байдаг бөгөөд түүнийг хэлбээс «эрх чөлөө» хэмээн цуурайтна!»

	— Эвдэл! гэж Фома хашхиран буйдан дээрээс үсрэн босож Ежовын мөрнөөс шүүрч авав. Гялалзан эргэлдэх нүдээр Ежовын нүүр өөд харан, түүн рүү тонгойн, их л уйтгар, гаслантайгаар: — Хүүе! Николка... хонгор минь... би чамайг туйлаас өрөвдөж байна... Юу гэж ч хэлэх вэ дээ!.. гэж бараг л орь дуу тавив.

	— Юу болов? Чи яаж байна? гэж Ежов түүнийг хойш нь түлхээд Фомагийн энэ гэнэтийн хачин үг, сэтгэлийн хөдлөлд балмагдан гайхав.

	— Хүүе чи! Цовоо сэргэлэн хүн, чи яагаад баларч байна? гэж Фома дуугаа намсган өгүүлэхэд дуу нь улам бүдүүн, улам итгэл төгс болж ирэв.

	— Хэн?.. Би юу? Баларч байна гэж үү? Худлаа! 

	— Эрхэм минь! Чи хэнд наад үгээ хэлэх юм бэ? Хэлэх хүн алга... Хэн ч чиний үгийг сонсохыг хүсэхгүй... Би л...

	— Чи чөтгөр лүү тонилбол таарна! гэж Ежов уурлан хашхираад, түлэгдсэн аятай үсрэн зайлав.

	Харин Фома их л гунигтай, басхүү итгэлтэйгээр:

	— Чи ярь, ярь! Би чиний үгийг даана... Би чамайг ойлгож байна. Аяа, улс амьтныг би сайн болгоод өгөх сөн! Гайгүй ээ, цаг нь ирнэ ээ...

	— Зайл! гэж Ежов хана налан зогсоод галзуу юм шиг хашхирав. Тэрээр уурлаж, сандарч мэгдэн, уруу царайлан зогсоод, түүн рүү гараа алдлан очиж яваа Фомаг түлхэж холдуулав.

	Гэтэл яг энэ үед үүд нээгдэн босгон дээр хар хувцастай эмэгтэй орж ирэхийг харвал хилэгнэж унтууцсан царайтай, хацраа алчуураар дарж боосон аж. Тэрээр толгойгоо гэдийлгэж, Ежов руу гараа сунган исгэрэх аясаар:

	— Николай Матвеевич! Уучлаарай... Би тэсэхгүй нь... Зэрлэг араатан шиг архираан, дуу чимээ... Өдөр бүр зочин гийчин... Цагдаа ч эргэлдээд... Би тэсвэрлэшгүй нь... Санаа сэтгэл хямруулаад... Маргааш байр суллаж өгнө үү... Та ямар эзгүй цөлд байгаа биш, эргэн тойронд чинь хүн амьтан байна!.. Улс амьтанд амгалан тайван хэрэгтэй... Миний шүд янгинаад... Маргааш л гарч үзээрэй, таныг гуйхад... гэв.

	Тэр эмэгтэй шулганан ярихад үгийн ихэнх исгэрэх, шүгэлдэх аясанд булагдан гагцхүү унтууцан, хүчлэн хэлсэн үгс ялгаран сонстоно. Эрүүний яс нь чичрэн, толгой дээрх алчуурын зангилаа бяцхан эвэр адил ёрдойно. Тэр эмэгтэйн сандарч тэвдсэн, инээдэмтэй бие хасыг хараад Фома буйдан дээр суучхав. Ежов түүний үгийг хичээнгүйлэн сонсож, духаа арчин зогсоно...

	— За тэгэхлээр, маргааш гарна шүү! Замбараагүй гэдэг нь... гэсээр гарав.

	— Чөтгөр! гэж! хэмээн Ежов үүд өөд хүлцэнгүй ширтэн зогсоход:

	— Мөн ширүүн байх чинь! гэж Фома түүн өөд гайхан харав.

	Ежов мөрөө хавчин ширээ рүү очоод цайны аяга дундуур архи хийж залгилаад, ширээний дэргэд толгой унжуулан хэсэг хором чимээгүй суухад Фома зөөлхөн болгоомжилсон дуугаар:

	— Энэ бүхэн нүд ирмэхийн зуур болчхов оо... гэв гэнэт... гэхэд

	— Чи! хэмээн Ежов гэдийн амандаа шивнэн Фома өөд муухай харан:

	— Чи дуугүй бай! Чөтгөр авмар, чамайг!.. Унт... мангар минь... аймаар юм... гээд тэрээр Фомаг нударгаараа заналхийлснээ, архи аягалж уусаар...

	Хэдэн хормын дараа гэхэд Фома буйдан дээр хувцсаа тайчин хэвтээд нүдээ дутуу анин ширээний ард эвгүй, мурийн суугаа Ежовыг ажиглаж байв. Цаадах нь шал ширтэн, уруул нь аяархан хөдөлнө... Юу гэж Ежов өөрт нь уурлаад байгааг Фома ойлгохгүй байв. Байрнаасаа гарах болсонд ч биш байх... өөрөө л хашхирсан шүү дээ...

	Фома сэмхэн дэрнээс толгойгоо өндийлгөхөд Ежов уртаар сүүрс алдан ахиад л лонх руу гар сарвайв... Тэгэхэд нь Фома нам дуугаар 

	— Оройтоогүй дээр хоёул нэг зочид буудалд очъё... гэв.

	Ежов өөдөөс нь харж, хачин инээд алдаад толгойгоо гараар үрчхэв. Тэгснээ суудлаасаа босож ирээд 

	— Алив, хувцасла! гэв.

	Буйдан дээр Фома хөдөлж ядан удаан хөрвөж байгааг хараад Ежов тэсэж ядан, уурлаж:

	— За алив, бушуул!.. Болхи амьтан! 

	— Чи битгий загнаад бай л даа! гэж Фома хэлээд эвлэрэнгүй инээмсэглэж: Нэг эм гуагласны төлөө багтарч үхчих гээд байхдаа яадаг юм! гэсэнд Ежов түүн рүү хараад, шал руу нулимж, тас тас хөхрөв...

	
ХIII

	Шинэ онгоцны хошуун дээр Илья Ефимович Кононов зогсоод зочдыг баяр хөөр бялхсан нүдээр харж 

	— Цөм ирж үү? За ирсэн шиг байна! гээд баярлан, мантгар улаан нүүрээ дээш болгож, өндөрлөсөн тавцнаа дуу өсгөгчийн хажууд зогсож байгаа ахмадад хандан:

	— Петруха! Явуулъя! гэхэд:

	— За! 

	Ахмад малгайгаа авч халзан толгойгоо ил гарган, тэнгэр өөд харан учиргүй загалмайлан залбирч, бавгар хар сахлаа илж янцаглаад: 

	— Ухраад! Аяар! гэж тушаав.

	Зочид ахмадыг даган бас л залбирцгааж, хар хар шувуун сүрэг лугаа адил тэдний бортого болон саравчтай малгай агаарт зурс зурсхийлээ.

	— Тэнгэр минь, адисалж хайрла! гэж Кононов хичээнгүйлэн гуйв.

	— Жолоогоо залаад, урагшаа! гэж ахмад тушаав.

	Аварга том «Илья Муромец» хөлөг зогсоолын хажуу өөд өтгөн цагаан уур савсуулсаар урсгал сөрөн хун шувуу адил хөвөхөд:

	— Хөдөллөө! Доргихгүй нь! Яг л авхай нар харилцаа бүжиг хийх шиг... гэж худалдааны зөвлөх Луп Резников гэгч өндөр нуруутай, цэвэрхэн царайтай, эцэнхий хүн их л бахдаж хашхирав.

	Хотын тэргүүн зэргийн мөнгө хүүлэгч, сүмийн ахлагч Трофим Зубов гэдэг цоохор нүүртэй бөгтөр нэгэн бээр:

	— Левиафан! гэж төв байдлаар санаа алдан егүүлэв.

	Бүүдгэр өдөр байлаа. Намар цагийн үүл нэлэнхийдээ бүрхсэн тэнгэр голын уснаа тусаж хүйтэн зэвхий өнгөтэй харагдана. Будаг нь хатаагүй шахам гялалзсан шинэ онгоц мөн л ижил өнгийн толиотой голоор нэгэн том толбо адил бараантан хөвөхөд түүний амьсгал хар утаа бөөн үүл болон агаарт оволзоно. Ягаавтар хальсан бүрхүүлтэй, хурц улаан дугуйтай цав цагаан онгоц хошуугаараа хүйтэн усыг хялбархан зүсэн хөвөө тийш элдэв шахаж, дугуй цонхны шил, дээд давхарлагийн цонх дүүрэн, баяртайгаар инээмсэглэх адил тодхон гялалзана.

	— Ноёд оо, эрхэм анд нар аа! гээд Кононов малгайгаа авч, зочдод хандаж мэхийн ёслоод, — Бид бурхандаа мөргөчихлөө, одоо эзэн хаанаа өргөн мандуулахыг хөгжимчдөд болгооно уу? гээд зочид хариу хэлэхийн завгүй нударгаа амандаа аваачин:

	— Хөгжим! «Мандан бадраг!» дууг тогло! гэж тушаав.

	Машины ард зогсож байсан цэргийн үлээвэр найрал хөгжмийнхөн марш эгшиглүүлэв.

	Худалдааны банкны захирал Макар Бобров цүдгэр гэдэс дээрээ хуруугаараа тогшин, хөгжмийн аяар сайхан аргил хоолойгоор

	 

	Манай Оросын эзэн хаан

	Мандан бадартугай! Мандан бадраг! 

	Бам-бам! Бам-Бам! 

	 

	гэж аялав.

	— Ноёд оо! Ширээнд урьж байна. Байгаа бүхнээрээ дайлъя... Урьж байна... гэсээр Кононов бөөгнөрөн зогссон зочдыг урьж байлаа.

	Эндхийн худалдаачдын сор болох буурь суурьтай гучаад хүн иржээ. Арай ахмад насны халзан толгойтой, буурал үстэй нь хуучин цагийн сюртук дээл, саравчтай малгай, цүдгэр түрийтэй гутал өмсжээ. Тийм хувцастай нь цөөхөн байв. Голдуу л бортого малгай, ганган шаахай, дэгжин сюртук дээлтэй. Цөм онгоцны хошуу руу овоорч байснаа Каноновын урилга залаагаар аажимдаа зууш өрсөн ширээ зассан, зотон хаалтын цаана, хитэг рүү очив.

	Луп Резников Яков Маякиныг сугадаж, түүн рүү бөхийн чихэнд шивнэхэд цаадах нь чагнан үл мэдэг жуумалзана. Загалмайлсан эцэг нь Фомаг ятгасаар байж энэ ёслолд авчирчээ. Тэрээр энэ дотнын биш хүмүүсийн дунд байх суух газраа олж ядан, царай цонхигор, дүнсгэрдүү зайдуухан зогсоно. Сүүлийн хоёр өдөр Ежовтой нийлж архидсандаа шартаж тархи толгой нь ангалзаж байв. Тэгээд ч ийм догь улсын дунд эвгүйрхэж, улсын дуу шуу, хөгжмийн нүргээн, онгоцны чимээ шуугианд хий л бухимдана.

	Шараа тайлахгүй бол горьгүйг мэдрэхийн сацуу загалмайлсан эцэг яагаад өнөөдөр түүнтэй ийм эелдэг байгаа, энэ хотын дээгүүр зиндааны худалдаачид дээр авч ирсэн юм бол гэсэн бодол зовоосоор байлаа. Энэ Кононовын цайллага, мөргөлд яах гэж заавал очихыг ятгаад байсан юм бол оо?

	Мөргөлийн үеэр Фома онгоцон дээр ирээд олноос зайдуухан зогсож худалдаачдыг ажиглаж байв.

	Худалдаачид их л бишрэн чимээгүй зогсох бөгөөд царай нь сүсэглэсэн байртай, хичээнгүйлэн залбирч, гүнзгий сүүрс алдан, толгой мэхийгээд харцаа тэнгэр өөд зөөлөн тусгана. Харин Фома энэ тэр хүн рүү харж, тэдний талаар дуулж мэдсэн элдвийн юм санаанд орно.

	Энэ Луп Резников янхны газар байгуулж дорхноо хөлжжээ. Гэртээ зочилж ирсэн Сибирийн нэг баяныг багалзуурдаж алсан гэлцдэг... Зубов залуудаа тариачдаас ээрсэн утас худалдан авч борлуулдаг байгаад хоёр ч удаа өрөнд оржээ. Кононов хориод жилийн өмнө гал тавьсан хэргээр яллуулж, одоо насанд хүрээгүй хүүхдийг бузарласан гэж мөрдөгдөж байгаа, бас тийм явдлаар Захар Кириллов Робустав гэгч наргиантай цэнхэр нүдтэй, дугуй царайтай намхан бүдүүн худалдаачин хоёр дахь удаагаа хэрэгт татагджээ. Энэ хүмүүсийн дунд ямар ч гэм зэмгүй хүн бараг байхгүй гэдгийг Фома мэдэж байв.

	Жил бүр галт онгоцоо нэмж байгаа Кононовт эд цөм л битүүхэн атаархаж байгааг Фома мэдэж байлаа. Цөмөөрөө л өөр хоорондоо хэрэлдэж, худалдаа наймаандаа хэн нь хэндээ буулт хийдэггүй, цөм л бие биеийнхээ элдэв паянг мэднэ... Харин одоо бол азтай, баяртай эр Кононовынд хуран цугларч, бөөн хар юм болон нягтарч, нэгэн хүн шиг амьсгалан, чимээгүй зогсож, нүдэнд үл үзэгдэх, хатуу чанга зүйлээр хүрээлэгдсэн нь л Фомаг тэднээс холдуулан түлхэж, тэднээс эмээх сэтгэлийг төрүүлнэ. «Мэхлэгчид...» хэмээн бодож, сэтгэлээ засах аж.

	Харин тэд лам нарыг битүү хүрээлж аяархан ханиалгаж, санаа алдаж, залбирч, мэхийн ёслон, бул хар чулуу адил хөдөлгөөнгүй бат зогсоно.

	«Худлаа л маяглаж байна!» гэж Фома амандаа бувтнав. Гэтэл дэргэд нь зогсож байсан солиотой дүүгийнхээ хүүхдүүдийг саяхан хөөж явуулсан бөгтөр, мурий Павлин Гущин гэгч долир нүдээрээ бүүдгэр тэнгэр өөд харан:

	— «Тэнгэр минь! Өчүүхэн миний нүглийг илчлэн, хилэгнэн залхаана» гэж бишрэлтэй шивнэнэ.

	Энэ хүн бурхан тэнгэрт голт зүрхнээсээ сүсэглэн залбирч байгааг Фомд мэдрэв.

	«Бурхан минь» бид бүхний эцэг дээдэс өчүүхэн боол Нойд ертөнцийг авран тэтгэхийн тусын тулд ариун баян үйлдэхэд...» гэж лам аргил хоолойгоор уншихдаа гараа дээш сунган тэнгэр өөд өлийн харж: «Хөлөг онгоц мөнхөрч, тэнгэрийн хур бороонд угаагдан... түүгээр аялагчдыг авран тэтгэх...» хэмээн хүнгэнүүлэв.

	Худалдаачид гараа даллан нэгэн зэрэг загалмайлан залбирахад нүүр царайнд нь мөргөлийн хүчинд шүтэн биширсэн нь илт...

	Бурхны нигүүлсэнгүй сэтгэлд бат итгэдэг атлаа хүнд болохоор харгис хэрцгий ханддаг хүмүүсийг хачирхан гайхах бодол Фомагийн ой тойнд оров.

	Тэдний энэхүү өөртөө итгэх итгэл, чанга дуу, баясгалант царай, цаанаа л нэг тууштай байдал, инээд ханиад, уур уцаарыг нь хүргэх бөлгөө. Зууш дүүрэн өрсөн ширээнд тэд сууж, том том хавч ногоогоор хачирласан аварга хилэм загасыг хорхойтон шимтэн харцгаах аж. Трофим Зубов амны алчуур зүүгээд өнөөх аварга загасыг онийсон нүдээрээ хорхойтон шуналтай харж хажуудах нөхөр гурилын наймаачин Иона Юмковт:

	— Иона Никофорыч аа! Энэ хилмийг хараач! Чи бол дотор нь орчихмоор байгаа биз... Гуталд хөл шургуулах адил л... ха-ха.! 

	Атигар, бөөрөнхий биетэй Иона шинэхэн түрс дүүрэн дэлбэгэр сэнжтэй мөнгөн хувин руу богинохон гараа болгоомжтойхон сунгаж, уруулаа хомхой тамшаалаад өмнө байгаа лонх савтай юмыг унагачих вий хэмээн болгоомжлон хялайна.

	Конововын өмнө Польшоос ирүүлсэн удаан хадгалсан архитай бяцхан торхыг тусгай хөлөн дээр тавьжээ. Мөнгөн бүслүүртэй том дун дотор хясаа хийж, идээнийхээ дээр цамхаг хэлбэртэй хийсэн нэгэн алаг нухаш байрлуулжээ.

	— Ноёд оо! Хэн юу дуртайгаа зооглоорой! Хоол ундаа цөмийг өрчихжээ... Юу дуртайгаа идэж ууцгаа... Манай оросын идээ будаа... харь газрынх ч байгаа. Юу дуртайгаа... Хясаа, дун хэн идэх вэ?.. Энэтхэгээс авчирсан л гэлцдэг...

	Харин тэр үед Зубов дэргэдээ суугаа Маякинд:

	— Онгоц барихад зориулсан уншлага «ийм гол мөрний чиргүүлийн онгоцонд тохирохгүй өөрөөр хэлбэл, тохирохгүй ч гэж дээ, нэг зүйл дутуу байна!.. Гол мөрний онгоц бол онгоцны багийнхны байнгын орон байр гэж үзэж гэр оронтой нь адилтгаж үзэх ёстой... Тэгэхлээр «Онгоц барихад зориулсан уншлага»-аас гадна гэр барих мөргөлөөс унших хэрэгтэй... Чи юу уух вэ?

	— Би дарс уудаггүй, надад миний архинаас хийчих... гэж Яков Тарасович өчив.

	Фома ширээний буланд хэсэг даруу, хулчгардуу хүмүүсийн дунд суугаад хооллож байх зуураа Маякин өвгөн түүн рүү үе үе сүрхий харж байгааг мэдэв. «Хэрэг мандуулах вий гэж болгоомжилж байна даа» гэж Фома бодов.

	— Ах дүү нар аа! Би май загасгүй бол хооллосон болдоггүй юм... Заавал түүнээс л эхэлдэг... би тийм зантай... гэж галт онгоцны эв хавгүй бүдүүн эзэн Яшуров хэржигнэсэн дуугаар өгүүлэв.

	— Алив хөгжим! «Перс марш» дараарай! 

	— Хэрэггүй ээ! «Алдартай сан бол...» дээр...

	—  «Алдартай сан бол...»-ыг дар...

	Машины уухилах, онгоцны дугуйны эргэлдэх нүргээн хөгжимтэй нийлж, өвлийн шуурганы зэрлэг дуутай төстэй дуу агаарт хадна. Лимбэний исгэрээн, бишгүүрийн огцом дуу, аргил дууны уйтгарт дүнгэнээн, бага бөмбөрийн нүргэлээн, их хэнгэргийн дэлдээн энэ бүхэн ус зүсэн эргэх дугуйны нэгэн хэвийн бүдэг дуунд хутгалдан нийлж, онгоцны цаад талд хар салхин адил хуйлрахад хүмүүс байдгаараа орь дуу тавив. Заримдаа машины хэсэгт уур савсан ширчигнэх чимээ сонстон, тэрхүү дуунд орилоон хашхираан болж, сүүлдээ бүр замбараагүй болох нь нэг л зэвүүн, сүрдэм цочмоор...

	— Чи ерийн баталгааг тоолохоос яагаад татгалзсан юм бэ? Түүнийг үхэн үхтлээ мартахгүй ээ! гэж хэн нэг нь догшин дуугаар хашхирахад:

	— Тооцно оо! Энд ямар өшөө хонзон тооцох газар биш... гэх Бобровын аргил дуу гарав.

	— Ах дүү нар аа! Үг хэлэх хэрэгтэй! 

	— Хөгжмөө болиулаарай...

	— Чи манай банканд яваад очоорой, яагаад тоолоогүйг үзүүлэмз...

	— Үг хэлье... Чимээгүй...

	— Хөгжим зогсоо...

	—  «Во лузяк!»...

	—  «Ангу хатагтай»-г даръя! 

	— Хэрэггүй! Яков! Тарасыч та үг хэлээч! 

	— Үүнийг Страсбургийн бялуу гэдэг...

	— Бялуу юу? Үгүй ээ, шал өөр... алив би дуулъя! 

	— Тарасыч! Ярь ярь...

	— Ах дүүс ээ! Хөгжилтэй байна аа, бурхан минь! 

	—  «Сайхан Елена»-д тэр чинь бараг нүцгэн шалдан гардаг... гэх Робустовын шингэн, ялдам дуу шуугианд тасалдав.

	— Хүүш! Ионов Исавыг хуурчихсан уу?

	— Тарасыч! Алив, гуйлгахаа болиоч! 

	— Ноёд оо, чимээгүй! Одоо Яков Тарасович үг хэлнэ! 

	Чимээ намжсан яг энэ үед хэн нэгний:

	— Тэр муу луйварчин намайг... чимхэх нь... гэх эгдүүцсэн шивнээ тодхон сонстов.

	Тэгтэл Бобров баргил чанга дуугаар:

	— Тэгээд... хаанаас нь тэр вэ? гэхэд: улс нирхийтэл инээлдэн, төдхөн дуугүй болов. 

	Яков Тарасович Маякин босож ирээд, ханиалган хоолойгоо засаж, халзан толгойгоо илэн, чимээ намдахыг хүлээн худалдаачдыг тойруулан буурьтай сүрхий харна.

	— За, ах дүү нар аа, чих тавин сонсоорой! гэж Кононов дуртай нь аргагүй хашхирав.

	— Ноёд худалдаачид аа! гэж Маякин инээмсэглээд, — Эрдэм боловсролтой хүмүүсийн ярианд «культура» гэдэг нэг үг гардаг. Тэгэхлээр тэр үгийн талаар сэтгэлдээ бодогддог зүйлээ ярья...

	— Чимээгүй ээ! 

	— Эрхэмсэг ноёд оо! гэж Маякин дуугаа чангаруулж, — Сонинд худалдаачид бид нарыг тэр «культура» хэмээх соёл гэдгийг мэддэггүй, мэдэхийг ч хүсдэггүй, ойлгодоггүй гэж бичиж байна. Бид нарыг зэрлэг хүмүүс гэж байна... «Культура» гэгч нь юу юм бэ? Иймэрхүү үг яриа сонсоход өвгөн надад гомдмоор байна. Тэгээд би тэр үгний утга учрыг оллоо...

	Маякин дуугүй байснаа улсыг тойруулан хараад, сүртэйеэ инээмсэглээд үгээ зөөн:

	— Үгийн утгыг олохоор эрэлхийлбэл тэр үг амьдралын хэв журам, ажил төрөлдөө дуртай, туйлын ихээр эрхэмлэх л гэсэн санаа юм байна. «Тэгэхлээр би бодохдоо соёлч хүн гэдэг маань ажил төрөлдөө ч эмх замбарааг эрхэмлэдэг, амьдралд дуртай, өөрийн болон амьдралын үнэ цэнийг мэддэг хүнийг л... хэлнэ» гээд Яков Тарасович татвалзаад инээмсэглэхэд нүдний тэндээс уруул ам руу нь түмэн үрчлээ судалтан, халзан толгой нь ямар нэгэн бараан одтой адилхан санагдав.

	Худалдаачид ам өөд нь дуугүй, анхааран ширтэж, царайгаа төв болгожээ. Тэд Маякиныг яриа эхлэхэд байсан тэр л янзаараа таг болчихжээ.

	— Тэр үгийг ингэж л тайлбарлах хэрэгтэй. Тэгэхлээр биднийг соёлгүй, зэрлэг бүдүүлэг гэж байгаа тэр хүмүүс та биднийг дайран муучилжээ. Учир нь: тэд энэ үгийг хэлэх дуртай боловч утгыг нь бодолцсонгүй. Харин бид үгийн язгуурыг, бүр цаад эх үүсвэрийг гаргах дуртай. Бид амьдралыг бишрэн шүтэж, өөрөөр хэлбэл амьдралыг эрхэмлэдэг. Тэд нар өгүүлэмжийг, бид соёлыг, ажил хэргийг шүтдэг. Жишээ нь: ноёд худалдаачид аа, бидний соёлтойн, ажил хэрэгт хайртайн жишээ нь Ижил мөрөн юм! Энэ бол та бидний төрсөн эх бил ээ!

	Ижил мөрөн усныхаа дусал бүрээр бидний нэр төрийг хамгаалж, муучилсан үгийг няцааж чадна... Эзэн хаан Их Петр энэ мөрөнд анхны далбаат модон онгоц тавьснаас хойш зуун жил өнгөрөхөд одоо үүгээр мянга мянган уурын хөлөг онгоц холхилдох болов... Тэднийг хэн барив? Огтын боловсролгүй, орос эрчүүд... Энэ том том онгоц, чиргүүлүүд хэнийх вэ? Биднийх! Хэн үүнийг бариулав? Бид л... Бүгд биднийх, цөм л бидний оюун ухааны үр шим, ажил үйлсэд дуртайнх, авхаалжтайн ач... Хэн ч бидэнд юугаар ч туслаагүй! Бид өөрсдөө Ижилийг дээрэм тонуулаас чөлөөлж, цэрэг цуухыг хөрөнгө мөнгөөрөө хөлсөлж, дээрмээс хамгаалж, хэдэн мянган мод газрын турш хэдэн мянган хөлөг онгоц явуулж байна... Ижил мөрөн дагуу хамгийн сайхан хот хаана байна, тэнд л худалдаачид байна... Хотын шилдэг байшин барилга л бол худалдаачдынх... Ядуучуудыг хэн их харж хандаж байна? Худалдаачид! Мөнгө зоос цуглуулж хэдэн зуун мянгаар нь цацаж байна. Сүм дуган хэн бариулав? Бид л шүү дээ! Улсад хэн их мөнгө өгч байна! Худалдаачид! Ноёд оо! Амьдралыг төвхнүүлэхийн төлөө, ажил хэргийг амжуулахын төлөө л бид зүтгэдэг... бид амьдралд эмх журамд дуртай... Харин биднийг элдвээр хэлж байгаа улс өөрсдөө... гээд бүдүүлэг хараалын үг хэлээд... өөр юмгүй! Муу хэлбэл хэлэг! Салхи үлээж, цагаан уд шуугина. Салхилахаа больчихвол уд бургас шуугихаа болино... Цагаан удаар тэрэгний арал ч, хогийн шүүр ч хийж болохгүй! Ашиггүй мод! Ашиггүй болохоор л бөөн шуугиан гардаг... Биднийг шүүгчид, тэд юу бүтээсэн, амьдралыг юугаар чимсэн юм бэ? Үзэгдэх, харагдах юм алга... Харин биднийх бол бүхний нүдэнд ил... Ноёд, худалдаачид аа! Амьдралыг тэтгэгч хүмүүс, ажилдаа дуртай хөдөлмөрийн хүмүүс, бүхнийг хийсэн, хийж чадах та бүхнийг хараад би сэтгэл зүрхний угаас гүн хүндэтгэлтэйгээр энэ дүүрэн хундагыг манай оросын яруу алдарт, ажилсаг, өөдрөг сэтгэлтэй худалдаачдын төлөө ууцгаая! Урт насалж удаан жаргаарай! Орос эх орныхоо алдрыг мандуулъя! Ура! 

	Маякины огцом, чичирхийлсэн дууг дамжин худалдаачид чих дүлийрэм, сүртэйгээр хашхиралдав. Эдгээр махлаг лагс биес, архинд халж, өвгөний үгэнд хөөрсөндөө бужигнан, газар доргитол чангаар, их л нэгэн зэрэг хашхиралдав.

	— Яков! Чи ч бурхны яндан юм аа! гэж Зубов Маякин өөд хундагаа өргөв.

	Ширээ түлхэн, сандал дайрч сав суулга, лонх шил унагасаар цөмөөрөө л Маякин руу гартаа хундага барьсаар, зарим нь нүдэндээ нулимстай, баяр хөөр болон зүтгэлнэ.

	— Аяа! Юу гэж хэлэв ээ! гэж Кононов Робустовын мөрнөөс барьж сэгсрэн, — А-ан гэж бай! Агуу сайхан үг хэллээ! 

	— Яков аа! Алив үнсье! 

	— Маякиныг савъя! 

	— Хөгжим тоглоорой!..

	— Перс марш, ёслолын хөгжим!..

	— Хөгжмөөр яах юм! Чөтгөр аваг! 

	— Хөгжим, хөгжим! Маякин...

	Харахад яльгүй язгууртан ч гэсэн харвах ухаан нь хамбынх юм аа...

	— Трофим чи худлаа хэлж байна! 

	— Яков аа! Мөдхөн үхэх чинь л хайран байна даа! Даанч харамсалтай... хэлэх үг ч алга...

	— Ээ дээ, оршуулах ёслол нь юутай сүртэй болох бол! 

	— Ноёд оо! Маякины нэрэмжит мөнгө хуримтлуулъя! Би мянгыг гаргалаа! 

	— Дуугүй бай! Хүлээж бай! 

	— Ноёд оо! гээд хамаг бие нь салганан, Яков Тарасович ахиад:

	— Эх орондоо бид жинхэнэ эзэд, энэ амьдралыг үүсгэгчид, бид эрчүүд! гэж үргэлжлүүлэхэд:

	— Зө-өв! 

	— За өвгөн, ээ халаг минь!..

	— Алив үг хэлье...

	— Бид нутгийн унаган оросууд, бидний юм бүр орос янзаараа! Тэгэхлээр тэр бүх юм жинхэнэ эд, хамгийн ашигтай, чухал...

	— Хоёр хоёрын дөрөв шиг! Маргашгүй...

	— Амархан! 

	— Цэцэн үг нь цээжинд...

	— Товч тодорхой...

	— Харцага шиг үү! Ха-ха!

	Худалдаачид илтгэгчийг бүчин авч, талимаарсан нүдээр ширтэн сэтгэл хөдөлсөндөө үгийг нь тайван сууж сонсож чадахгүй байв. Түүний ойр орчимд хүмүүсийн яриа өрнөн дүнгэнэлдээд, машины чимээ онгоцны дугуй ус цохилох дуутай нийлэн өвгөний яриаг даран бөөн шуугиан болж байлаа. Гэтэл хэн нэг нь бахдан:

	— Каммаринский! Орос ая!..

	— Бүхнийг бид л бүтээсэн... гэж Яков Тарасович гол руу зааж, — Цөм биднийх! Бид амьдралыг барьж байгуулсан! гэж хашхирав.

	Гэнэт бүх дуу авиаг шингээсэн хатуу чангаар уухай сонстов.

	— Хэ-эн? Та нар уу даа? Ээ, чааваас...

	Тэгээд л араас нь агаарт гудамжны хараал тодхон сонстов. Тэр үгийг хуран цугларагсад цөм сонсоод, хэлсэн эзнийг нь нүдээрээ эрж, хоромхон зуур чимээгүй болов. Яг энэ үед гагцхүү машины хүндээр уухилах, жолооны гинжний хяхнаан... сонстсоор байлаа.

	— Хэн ингэж донгосоод байна? хэмээн Кононов хөмсөг зангидан асуув.

	— Аяа! Дүрсгүйтэхгүй байж чадахгүй юм даа! гэж Резников харамсан сүүрс алдав.

	Худалдаачдын нүүрэнд сандрал, гайхал, зэмлэл, шохоорхол тодорч, хүмүүс яагаад ч юм учраа олохгүй мэгджээ. Ганцхан Яков Тарасович л уужуу тайван байх бөгөөд тэр ч атугай энэ бүхнийг хараад сэтгэл дүүрэн байгаа бололтой. Тэрээр өлмий дээрээ өндийн хүзүүгээ сунган ширээний нөгөө өнцөг рүү харахад нүд нь тэнд нэгэн таатай зүйл олж харсан мэт хачин гялалзав.

	— Гордеев!.. гэж Иона Юшков аяархан хэлтэл бүх хүмүүс Яков Маякины ширтээд байгаа зүгт эргэж харав.

	Тэнд Фома гараараа ширээ тулан зогсож байв. Тэрээр шүдээ ярзайлган, дүрэлгэр нүдээ бүлтийлгэн худалдаачдыг дуугүй тойруулан харах аж. Доод эрүү нь чичрэн, мөрөө хавчисхийж гарын хуруугаараа ширээний захаас чанга зуурч, бүтээлгийг салганан маажилна. Чонынх шиг зэвүүн царай, уурласан байр байдлыг нь худалдаачид хараад хором зуур чимээгүй болоход:

	— Та нар юугаа гөлрөө вэ? гэж Фома асууж, энэ асуултаа дагуулж хэлэх дуртай өнөөх айхтар хараалаа урсгав.

	— Шал согтчихжээ! гэж Бобров толгой сэгсрэн хэлэв.

	— Яах гэж үүнийг урьсан юм? гэж Резников аяархан шивнэв.

	— Фома Игнатьевич! Дүрсгүйтэх хэрэггүй... Толгой эргээд байвал өрөөнд орж жаахан хажуул. Хонгор минь! гэж Кононовын хэлэхэд:

	— Чи дуугүй бай! гэж түүн рүү хараа тусган Фома хашхираад: — Надтай ингэж бүү ярь! Би согтуу биш ээ, бүгдээс тань эрүүл байна... Мэдэв үү! 

	— Хүүе, чи байзнаарай! Ингэхэд хэн чамайг урьсан бил ээ? гэж Кононов гомдсондоо нүүр ам нь час улайн асуухад:

	— Би энийг дагуулаад ирсэн юм! гэх Маякины дуу гарав.

	— Аа, тийм үү? Тэгвэл, Фома Игнатьевич уучлаарай... Яков та л дагуулж ирснээрээ наадахыгаа номхотгох болж дээ!.. Эс тэгвэл эвгүй...

	Фома дуугүй инээмсэглэнэ. Худалдаачид түүнийг харан чимээгүй зогсоно.

	— Ээ дээ, Фомка минь! Чи дахиад л өвгөн намайг зовоох нь уу...

	— Загалмайлсан аав! гэж шүдээ ярзайлган хэлээд цааш нь: — Би яагаа ч үгүй... тэгэхлээр та намайг сургамжлах хэрэггүй... Би согтуу биш байна... архи уугаагүй, харин та нарын яриаг л чагналаа... Ноёд худалдаачид аа! Би хэдэн үг хэлье. Та бүхний ихэд хүндэлдэг загалмай зүүлгэсэн эцэг маань ярилаа... Одоо та нар загалмай зүүлгүүлсэн хүүгийнх нь ярихыг сонс...

	— Юун яриа бил ээ? Яах юм түүгээр. Наргих гэж л ирсэн...

	— Үгүй ээ, Фома Игнатьевич, больж үз...

	— Наадах архинаасаа уу...

	— Ууцгаая хө! Чи бол алдарт эцгийн үр! 

	Фома ширээнээс зайлж биеэ цэхлэн, инээмсэглэсэн хэвээр зусарч ятгалгыг сонсоно. Энэ буурьтай улсын дунд тэрээр хамгийн залуу, сайхан нь байлаа. Сюртук дээл жавхайтал өмссөн түүний гоолиг бие бүдүүн гэдэстэй тарган хүмүүсийн дунд тодорно. Том нүдтэй бор царай нь бусдын шалхгар улаан нүүрнээс хавьгүй цэвэр, дулаахан харагдана. Тэр цээжээ түхийлгэн, шүдээ зуун, дээлийнхээ хормойг задгай тавьж, гараа халаасандаа хийгээд:

	— Зусарч бялдууч үгээр миний амыг та нар одоо таглаж чадахгүй ээ! Сонссон ч, сонсоогүй ч би ярих л болно. Эндээс намайг хааш нь хөөх юм... гэж тэрээр заналхийлэн ширүүнээр хэлэв.

	Тэр толгой сэгсрэн, мөрөө өргөн тайвнаар:

	— Хэрэв надад гар хүрвэл ална шүү! Бурхны нэрээр андгайлъя, хэнийг ч хамаагүй ална шүү! гэлээ.

	Түүний өмнө зогсож байсан хүмүүс салхинд найгах бут мэт дайвалзав. Хүмүүс сэтгэл түгшин шивнэлдэв. Фомагийн царай хүрлийж, нүд нь дугуй болжээ...

	— Та нар энэ амьдралыг, жинхэнэ үнэн зөв амьдралыг бүтээсэн гэж яриад байсан...

	Фома гүнзгий санаа алдан, хүмүүсийн хавдчихсан юм шиг гэв гэнэт хачирхалтайгаар хөөчихсөн царайг зүйрлэшгүй үзэн ядсан харцаар тойруулан харав... Худалдаачид бие бие рүүгээ шахан юу ч үл дуугарна. Арын эгнээнд хэн нэг нь бөвтнөн:

	— Юу яриад байгаа юм бэ? Номоор яриад байгаа юм уу, санаанаасаа юм уу?

	Гордеев толгойгоо сэгсчин:

	— Новшнууд минь! Та нар юу хийчхээ вэ? Амьдралыг төвхнүүлээгүй, шорон гяндан байгуулсан. Дэг журам ч тогтоогоогүй, хүнийг л гинжилсэн шүү дээ. Амьд хүн байх газар алга, бүгчим давчуу... Хүн үхэж мөхөж байна... Та нар бол хүний амь хороогчид... Зөвхөн хүний тэсвэр тэвчээрээр л амьдарч байгаагаа ойлгодог уу, та нар? 

	— Энэ чинь юу болж байна? Би ийм яриа сонсож чадахгүй! хэмээн Резников эгдүүцэн, уур хилэнгээр зүхэн шагшрав.

	— Ингэж хамаагүй яривал ч... хэмээн Зубов сүртэйгээр хэлэв.

	— Дуугүй бай! Хуухирч байх шив!.. гэж Фома уурлав. Нүд нь час улайжээ.

	— Ноёд оо! Түүнд битгий саад болж үзээч! Эрхэмлэн гуйя. Хуцаж л байг, тэгээд намдана. Түүний үгнээс та бүхэн ямар эвдэрч хэмхрэх юм биш! гэх Маякин тайван атлаа зэвүүн хоолой төмөр хөрөөний хяхтнах дуу шиг чахрав.

	— Үгүй, тэгэх ч үгүй шүү! гэж Юмков бахирлаа.

	Фомагийн дэргэд зогсож буй Смолин чихэнд нь:

	— Хонгор минь, больж үз. Солиоров уу чи? гэж шивнэсэнд

	Фома: 

	— Зайл! Тэр Маякин руу очиж долоо, үмх юм унах юуны магад! хэмээн түүнийг хилэнт нүдээр ширвэн догшин хэлэв.

	Смолин шүднийхээ завсраар исгэчин хажуу тийш зайлахад худалдаачид ч ар араасаа онгоцоор тархав. Эл байдал Фомаг улам цухалдуулан, хүмүүсийг өөрийнхөө үгээр байранд нь хадахыг хүсэж байсан боловч тийм хүчтэй үг санаанд орж ирсэнгүй.

	— Та нар амьдралыг төвхнүүлээ юу? Та нар чинь хэн бил ээ? Луйварчид, тонуулчид шүү дээ! гэж хашхирахад хэдэн хүн өөрсдийг нь дуудсан мэт эргэн харав.

	— Кононов! Нөгөө охины хэргээр чамайг тун удахгүй шүүх байлгүй? Цөлж л таарна даа, баяртай Илья минь! Шал дэмий онгоц барьж байх юм. Сибирь лүү сангийн унаагаар аваачна шүү дээ...

	Кононов сандал дээр суучхав. Түүний царай час улайн, дув дуугүй л гараа атган зангав. Тэгээд хэржигнэсэн дуугаар:

	— За яах вэ... тийм байж... би үүнийг чинь мартахгүй гэв.

	Фома түүний үрчийсэн царай, чичгэнэсэн уруулыг хараад ямар зэвсгээр хүмүүсийг илүү хүчтэй цохивол дээрийг ойлгов бололтой.

	— Амьдрал байгуулагчид аа! Хүүе Гушин! Зээ нартаа өглөг хайрлахгүй юу? Өдөрт ядаж ганц зоос ч болсон өгч байгаач... Тэднээс чи багагүй юм хулгайлсан шүү дээ! Бобров! Яах гэж чи нууц амрагаа хулгайд худлаа гөрдөн гянданд хийлгэв? Уйдсан юм бол хүүдээ өгчихгүй дээ. За заа, адилхан даа. Тэр чинь чиний хүүхнүүдийн нэгийг дэгээдчихсэн. Харин чи мэдээгүй юү, муу бүдүүн гахай... Харин Луп, чи нөгөө янхны байраа дахин нээж зорчдыг дуртай цагтаа жанчаач! Дараа нь чамайг чөтгөр болгож тавина биз! ха-ха! Иймэрхүү шүтлэгтэй царай гаргасан хүн луйварчин байхад тохирдог биз... Луп чи тэгэхэд хэнийг аллаа?

	Фома яриагаа үе үе таслан хөхөрч, үг нь энэ хүмүүст сүрхий нөлөөлж байгааг харж байв. Фомаг бүгдэд хандан ярих үест хүмүүс түүнээс буруулан, хажуу тийш зайлан бөөгнөрөн зогсож, өөрсдийгөө илчлэгчийг жигшсэн, хорссон нүдээр холоос харна. Тэр хүмүүсийн нүүрэн дээрх инээмсэглэлийг харж, тэдний хөдөлгөөн бүр үл тоомсорлосон янзтайг мэдэрч хэдийгээр түүний үг хүмүүсийг хорсговч түүний хүссэн шиг хорыг малтаж чадахгүйг ойлгов. Энэ бүгдээс уур хилэн нь намдаж, тэднийг дайрсан нь амжилтгүй болж байгааг гашуунаар ухамсарлаж байв. Гэвч хүн бүрийн тухай тус тусад нь ярьж гарангуут тэдний хандлага эрс хурдан өөрчлөгдөхийг тэрээр ажиглав.

	Фомагийн хатуу үгийг даалгүй Кононов сандал дээрээ лагхийн суух үед хорсолтой, гашуун инээмсэглэл заримынх нь царайд тодрохыг Фома ажив. Гэнэт хэн нэгэн хүний сайшаасан, гайхширсан: 

	— ёстой болж! гэх шивнээн сонстов. Энэхүү шивнээн Фомад хүч оруулж, тэр нүдэнд өртсөн хүн бүрийг элэглэн зүхэж гарав. Хэлсэн үг нь хэрхэн тэдэнд нөлөөлж буйг харж баясгалантайгаар архирна... Түүний үгийг чимээгүй анхааралтай сонсож байхад хэдэн хүн ойртож зогсов.

	Эсэргүүцэн халаглах дуу сулхан, огцом сонстовч Фомаг хэн нэгнийг нэр усаар нь хэлэхэд цөм дув дуугүй анхааралтай сонсож, илчлэгдэгчийн зүг тавласан янзтай хулгай нүдээр хялайн харцгаана.

	Бобров ичингүйрэн инээвч түүний жижиг нүд Фомаг өрөм адил өрөмдөж байв. Харин Луп Резников гараа даллан, болхидуу доороо цовхорч амьсгаадан:

	— Та нар гэрчилнэ шүү... Би үүнийг зүгээр өнгөрөөхгүй. Цагдаа дуудлаа. Юу гэсэн үг вэ? гээд гэнэт Фома өөд гараараа заан жингэнэсэн хоолойгоор: — Энийг хүл! гэв.

	Фома тас тас инээв.

	— Үнэн юмыг хүлж чадахгүй ээ, шал худлаа! 

	— Аа, тийм үү? хэмээн тасалдсан бүдэг дуугаар Кононов хэлтэл:

	— Ноёд худалдаачид аа! Энийг хар даа! Ийм л байгаа юм даа! хэмээн Кононов жингэнэв.

	Худалдаачид цувран Фомад дөхөж очоод нүүрэнд нь уур хилэн, сониуч зан, тавласан шинж, айдас илэрч буйг Фома харж байв. Фомаг хүрээлсэн даруухан хүмүүсийн нэг нь

	— Тэднийг ингэх хэрэгтэй... Тонилго тэднийг! Үүнийг тооцох юм... гэж шивнэв. Фома цааш нь:

	— Робустов! Юунд инээгээ вэ? Юунд баярлаа вэ? Чи цөллөгт л байвал таарна хэмээн хашхирав.

	Гэнэт Робустов: 

	— Цаадхыгаа эрэгт буулга хэмээн босон харайнгаа хэлэв.

	Кононов ахмадад хандан:

	— Ухраад! Хот яв! Мужийн захирагч руу! гэж хашхирлаа.

	Хэн нэг нь сандарснаасаа болж чичирхийлсэн дуугаар сүртэй байртай:

	— Цаанаасаа зориуд зохион байгуулсан... Энэнд зааж өгчээ... зүрх зориг оруулах гэхдээ согтоожээ... гэжээ.

	— Үгүй ээ, энэ бол үймээн! 

	— Наадхаа хүл! Зүгээр л хүлчих!..

	Фома шампан дарсны шил авч толгой дээгүүрээ эргүүлэн:

	— Хохь чинь шүү! Тэгж ярихгүй шүү! Та нар намайг сонсох л болж дээ... гэж заналхийлэв.

	Тэрээр өөрийнх нь үгэнд нам цохиулсан хүмүүс самгардан бужигнахад баярласнаасаа бараг ухаангүй шахам, уур хилэн нь улам бадран хүмүүсийг нэрээр нь хэлж, хараалыг дахин урсгаж гарсанд өнөөх эгдүүцсэн шуугиан намдав. Фомагийн үл таних зарим хүмүүс түүнийг шохоорхон, сайшаан, зарим нь баярлан ширтэж байв. Гэнэт тэдний дундаас ягаан хацартай, бүлтэлзсэн нүдтэй, цал буурал, атигар өвгөн Фомад гоморхсон худалдаачдад хандан эвлэгхэн хоолойгоор сөөнгөтөн:

	— Энэ бол үнэн санааны үг. Энэ бол юу ч биш. Тэвчих хэрэгтэй... Зөн билигтэй илчлэл... Нүгэл хилэнцтэй шүү дээ! Үнэнийг ярих хэрэгтэй... гэв.

	Хүмүүс түүнд зэвүүрхэн дургүйцэж, Зубов бүр мөр лүү нь ёвроод авав. Сайх өвгөн навтасхийн бөөн улс дунд орон уусан алга болов.

	— Хүүе, Зубов! Хэчнээн хүнийг цөлмөсөн бэ? Чамаас болж боож үхсэн Иван Петрович Мякиновичийг зүүдэлдэг үү? Үдийн мөргөлийн үеэр сүмийн бадраас арван цөлхөөв хулгайлдаг чинь үнэн үү? хэмээн Фома хашхирлаа. Ингэж хэлнэ гэж огт санаагүй Зубов гараа дээш өргөсөн хэвээр байрандаа хөшчихөв. Тэрээр:

	— Өө бүр, чи намайг хэлж байна уу? н-намайг уу? хэмээн шингэн дуугаар хачирхалтайгаар доороо цовхчин хэлэв. Тэгээд гэнэт хацраа түнтийлгэн, ууртаа нударга зангидан занаж, гонгиносон дуугаар:

	— Солиотой хүний үг... бурхан номгүй... Хамбад очиж хэлнэ! Буруу номтон! Чамайг цөлбөл таарна! гэв.

	Онгоцон дээрх хөл үймээн ихсэж, хорсон балмагдаж гомдсон хүмүүсийг хараад тэрээр өөрийгөө мангасыг дарсан үлгэрийн баатар шиг санаж байлаа. Тэд сүүтгэнэн гараа даллан бие биедээ ямар нэг юм ярьж, уурласнаасаа болж зарим нь улайж, зарим нь цонхийж бүгд Фомагийн доромжлолыг зогсоох чадалгүй болжээ.

	Резников Кононовын мөр лүү түлхэн;

	— Хүүе Матросов! Илья чи биднийг элэглүүлэх гэж урьсан юм уу?

	— Ганцхан гөлөгний эсрэг... Зубов чарлав.

	Яков Тарасович Маякины ойролцоо хүмүүс бөөгнөрч, түүний намуун яриаг сонсож хорсонгуйгаар толгойгоо дохин:

	— Хөдөлж үз, Яков! Бид бүгд гэрчилнэ. Алив, түргэл! гэж Робустов чангаар ярина.

	Олны шуугианыг Фомагийн чанга дуу цуурайтан дарж:

	— Та нар амьдрал байгуулаагүй. Та нар угаадасны нүх л ухсан. Та нарын хийсэн бүтээсэн зүйл бохир заваан, байх аргагүй бүгчим болгов. Та нар нинжин сэтгэл гэж байна уу? Бурхнаа санаж байна уу? Тавтын улаан мөнгө л та бүхний бурхан. Та нар нинжин сэтгэлээ үлдэн хөөчихсөн. Хааш нь хөөсөн бэ, цус сорогчид оо? Та нар бусдын хүчээр хүний гараар амьдарч байгаа... Та бүхний тэр их хэргээс болж хэчнээн хүн уйлав? Новшнууд минь, та нарт тамд ч очих газар байхгүй. Та нарыг голд биш, буцлам халуун шавхайд чанана даа. Зовлонгоос насаараа ч салахгүй... гээд Фома ташаагаа тулж, хөл дээрээ ганхан, толгойгоо дээш өргөн хоржигнон хөхөрнө.

	Энэ үес хэдэн хүн нүд ирмэлцэн, шууд л Фома руу дайрч түүнийг биеэрээ түрэв. Хүмүүс бужигналдаж эхлэв.

	— Баригдлаа гэж хэн нэгний давчидсан дуу гарав.

	— Аа, та нар ингэх нь үү? хэмээн Фома сөөнгө дуугаар хашхирав.

	Баахан бараан дүрс нэг доороо хагас минут хэртэй овоорч хөлөө дэвслэн, тэр дундаас:

	— Газарт унагаа...

	— Гарыг нь барь, гарыг нь... хөөх!..

	— Сахлаас нь уу?

	— Битгий цохь, бүү зов...

	— Бэлээн!..

	— Булиа эр!.. гэх нь бүдэгхэн сонстоно.

	Фомаг онгоцны хажуу руу чирч аваачин, ахмадын өрөөний хана руу хаяад хувцсаа засаж, хөлөө арчсаар түүнээс холдоцгоов. Эсэргүүцсэндээ ядарч, ялагдаж нүдний булай болсондоо бие нь сульдан, хувцас хунар нь хуурч урагдан, ямар нэгэн зүйлд будагдан гар хөлөө алчуураар тас хүлүүлсэн Фома чимээгүй хэвтэх аж.

	Одоо түүнийг тохуурхах ээлж болжээ. Зубов эхэллээ. Тэр Фомад ойртон, хажуу тал руу нь өшиглөн, өширхөн бахадсанаас татвалзан

	— За, аянга адил зөнч минь! Алив, эрээ цээргүй аашилсныхаа шанг хүрт дээ ха-ха-ха.

	— Азнаж бай, азна, амраадахъя. Та нар миний хэлийг хүлж зүрхлээгүй гэж Фома түүн рүү харалгүйгээр хэлэв. Гэвч Фома юу ч хийж, юу ч хэлж чадахгүйгээ хэдийнээ ойлгож байлаа. Тэр хүмүүсээс биш харин гутаж, сэтгэл нь харанхуйлж, хов хоосон болсон учраас л ийм байлаа.

	Зубов дээр Резников хүрч ирэв. Дараа нь цөм цував. Бобров, Кононов, бас хэд хэдэн хүн Яков Маякины хамт ямар нэгэн юмны тухай аяархан ярьсаар давхарлаг өөд явав.

	Онгоц хотын зүг хар хурдаараа явж байлаа. Түүний их бие доргиход ширээн дээрх лонхнууд доргин хавиралдаж, энэхүү тарчигнах дуу Фомад тов тодхон сонстоно. Түүний дээд талд зогсож буй бөөн хүн хорсмоор бөгөөд гомдмоор зүйлийг ярина. Гэвч Фома эдгээр хүмүүсийн царайг бүдэг бадагхан харж байсан бөгөөд тэдний үг ч зүрх сэтгэлийг нь хөндсөнгүй. Сэтгэлийн гүнд нэгэн их гунигт бодол төрөв. Тэгээд тэрхүү бодол нь хэрхэн өсөж томорч байгааг Фома ажиглан хэдийгээр түүнийгээ ойлгоогүй ч, гуниг, басамжлалыг мэдэрч байв...

	— Чи өөрийгөө ямар болгож байгаагаа бод доо муу луйварчин! Одоо чамд ямар амьдрал байх вэ дээ! Одоо бидний хэн маань ч чам руу нулимахыг ч үл хүснэ! гэж Резников ярина.

	«Би яасан бил ээ?» хэмээн учрыг ойлгохыг хичээв. Худалдаачид бараан хана мэт түүнийг хүрээлэн зогсжээ...

	— За, Фомка минь, хамаг юм чинь ингээд өнгөрчээ... хэмээн Яшуров өгүүлэв.

	— Чамайг даа!.. гэж Зубов аяархан хэлтэл:

	— Миний хүлээсийг тайл! гэж Фома шаардлаа.

	— Үгүй ээ, санасны гарз байх.

	— Загалмайлсан эцгийг дуудаач! гэв.

	Яг тэр үед Яков Маякин өөрөө хүрч ирэв. Яков Фомагийн дэргэд ирээд тэрийн хэвтээ бие рүү нь ширүүхэн харж санаа алдсанаа:

	— За Фома минь... гэхэд

	— Миний хүлээсийг тайлуулаач, гэж шаардаач гэж үхээнц хоолойгоор гуйлаа.

	— Ахиад агсам тавих гээ юу? За, больё. Ингээд хэвтэж байсан чинь дээр... гэж загалмайлсан эцэг нь өчив.

	— Би дахиад нэг ч үг дуугарахгүй... Бурхны нэрээр андгайлъя! Намайг тайлаад өгөөч, ичгэвтэр юм. Би ямар согтуу байгаа биш! гэхэд нь:

	— Агсамнахгүй гэж бурхны нэрээр андгайлж байна уу? гэж Маякин асуухад:

	— Бурхан минь! Дахиад тэгэхгүй... гэж тэрээр гонгинов.

	Хөлийн хүлээсийг нь тайлж гарыг нь хүлээстэй орхив. Фома босож ирээд бүгдийг тойруулж харснаа нэг муухан мишээж:

	— За та нар дийлэв бололтой...

	— Дандаа л дийлэх болно доо гэж загалмайлсан эцэг нь хариулав.

	Гар нь ардаа хүлээстэй Фома бөгтийн, хэн рүү ч харахгүй ширээ рүү дөхөн очлоо. Тэрээр урьдхаасаа турж арай номхон болжээ. Ширэлдсэн үс нь дух, шанаа руу унжин, урагдаж үрчийсэн цамц нь хүрмийнх нь доороос цухуйж, цамцных нь зах уруул амыг нь таглажээ. Тэрээр цамцныхаа захыг эрүүн доогуураа оруулах гэж толгойгоо хөдөлгөхөд намхан буурал өвгөн захыг нь засаж өгөөд нүд рүү нь харснаа:

	— Тэвчих хэрэгтэй... гэв.

	Фомаг элдвээр тохуурхаж байсан хүмүүс Маякины дэргэд болохоор чимээгүйхэн зогсоно. Тэд өвгөнийг яах бол гэж хүлээсэн маягтай. Түүш рүү үе үе харна. Маякин их тайван байв. Гэвч түүний нүд уг байдалтай үл авцалдам их сэргэлэн харагдана. Фома ширээний ирмэгийг цээжээр тулан суугаад:

	— Надад архи өгөөч!.. гэж гуйв. Түүний бөгтийсөн арчаагүй байдлыг харахад өрөвдмөөр. Хүмүүс нам дуугаар ярьж, явахдаа хүртэл ямар нэг зүйлийг сэрэмжилсэн янзтай, сэмхэн алхлан, өөд өөдөөсөө харан сууж байгаа Маякин, Фома хоёрыг ээлжлэн ширтэх аж. Өвгөн Фомад шууд архи өгсөнгүй. Загалмайлсан эцэг нь түүнийг харж байснаа архи яаралгүй хундагалаад үг дуугүй Фомагийн аманд ойртуулахад, тэрээр сорчхоод:

	— Дахиад... гэхэд

	— За болно!.. гэж Маякин хариу өчив.

	Дараа нь чив чимээгүй дүнсгэр байдалтай боллоо. Хүмүүс ширээ рүү сэмхэн дөхөн очиж өлмий дээрээ өндийн хүзүүгээ сунган Фомаг харцгаана.

	— За, Фома минь, юу хийснээ чи одоо ойлгож байна уу? гэж Маякин нам дуугаар асуусан боловч бүгд энэ үгийг сонсжээ.

	Фома толгойгоо сэгсрэн дуугарсангүй.

	— Чамайг өршөөшгүй! Хэдийгээр бид христос шашинтан ч гэсэн чамд өршөөл үзүүлэхгүй! Ойлгов уу гэхэд Фома толгойгоо өндийлгөн, бодлогошрон Маякинд хандаж:

	— Аав, таныг би бүр мартчихжээ... та надаас ямар ч муу үг дуулаагүй...

	— Хараач, та минь! гэж загалмайлсан эцэг нь гараараа заан хашхирав.

	Эргэн тойронд Фомаг зэмлэх чимээ гарлаа.

	— Ямар ч гэсэн ашиг гарсангүй гэж уртаар сүүрс алдан хэлээд, ширээн дээгүүр дахин тонгойвол:

	— Чи яах гэсэн юм бэ? гэж Маякин ууртай асуухад:

	— Яах гэсэн юм гэнэ ээ? гэж толгой өргөн худалдаачид руу харснаа, — Уг нь би... гэхэд

	— Муу архичин, өөдгүй амьтан! 

	— Би хоёрхон хундага архи уусан. Цоо эрүүл байсан шүү дээ! гэж Фома эсэргүүцэхэд,

	— Яков Тарасович таны зөв юм аа... Энэ чинь солиотой хүн байна гэж Бобров хэлэв.

	— Би юу? гэж Фома дуу алдахад хэн ч анхаарсангүй.

	Резников, Зубов, Бобров нар Маякин руу тонгойж ямар нэгэн зүйлийг ярилцаж гарав. «Асрамжлах» гэсэн үг Фома тэдний ярианаас олж сонсоод:

	— Би өөрийн ухаантай байна. Та бүгдийн үнэн төрхийг чинь илчлэх гэсэн юм. Би яах гэснээ мэднэ гэж сандлынхаа түшлэг налан худалдаачид руу харлаа. Фомагийн сэтгэл түгшиж, гэнэт тэрээр гараа угзарч суллахыг оролдоход Бобров мөрөн дээрээс нь барьж аваад:

	— Хүүе, чи боль! Үүнийг барьцгаагаарай! гэхэд:

	— За яах вэ, барьцгаа, барьцгаа! гэж Фома харуусал, гунигтай хэлэв.

	— Томоотой суу! гэж загалмайлсан эцэг ширүүн зандрав. Фома дуугүй боллоо. Түүний бүх оролдлого худалдаачдын шийдвэрийг өөрчилсөнгүй. Тэд бүгд Фоматай агсамнагчтай харьцаж байгаа мэт харьцан, түүний эсрэг ямар нэгэн зүйл сэдэж, тойрон зогсоход эргэн тойрон юу ч үл харагдана. Хүрээлж буй тайван, эрс шийдмэг, ухаалаг хүмүүс түүнийг бүрмөсөн няц дарсан юм шиг Фомад санагдана.

	Эдэнд тэрээр ямар муу юм учруулсан, яах гэж тэгснээ үл ойлгон өөрөө өөрөөсөө ч ичих шиг болно. Фомагийн хоолой хорсож, зүрх нь тоосонд дарагдчихсан мэт хүндээр алдаг оног цохилно.

	— Би үнэнийг л хэлэх гэсэн юм..... гэж Фома хэнийг ч харалгүйгээр дахин давтан хэлэхэд:

	— Тэнэг минь, чи юу ойлгож байгаа юм? Ямар үнэнийг хэлэх гэсэн юм гэж Маякиныг хэлэхэд:

	— Миний зүрх сэтгэл шаналж гүйцлээ... Би үнэн мөнийг мэдрэв.

	— Энэний ухаан санаа хиртсэн нь ярианаас илэрхий гэж нэг хүн! өгүүлэв.

	— Үнэнийг хэн бүхэн хэлж чадахгүй гэж Яков Тарасович гараа өргөн бусдыг сурган

	— Чиний мэдэрсэн гэдэг шал дэмий хэрэг. Сүүлийг нь хугалчихвал үхэр ч мэдэрнэ. Чи ухаар! Бүгдийг сайтар ойлго. Дайснаа ч тань... Түүний юу зүүдэлдгийг хүртэл мэдэж байж л ярих хэрэгтэй. Маякин сурснаараа бодолдоо автан дэлгэрэнгүй яриа дэлгэх гэснээ, ялагдсан хүнийг сургадаггүйг гэнэт ойлгов бололтой чимээгүй болов. Фома учрыг олоогүй харцаар түүнийг ширтэн, толгойгоо сэгсрээд,

	— Намайг орхиод өгөөч! Бүх зүйл та нарынх... Та нарт өөр юу хэрэгтэй юм? гэж Фома гуйв. Эргэн тойрон бүгд түүнийг анхааралтай сонсох нь цаанаа нэг л эвгүй, зориудын юм шиг санагдана.

	— Амьдралынхаа туршид их зүйл үзэж сэтгэл зүрх минь шархалж яваад шарх нь задарчээ... Хамаг цус минь гоожчихсон юм шиг, надад одоо ямар ч тэнхээ тамир алга...

	Фомагийн үг ямар ч сэтгэлийн хөдөлгөөнгүй, дүнгэнэн, солиорол шиг сонстоно.

	— Чи уулыг хэлээрээ долоох гэж санаагүй биз? Жоомонд гаргасан уураа баавгайд гаргах нь уу? Солиот минь! Эцэг чинь чамайг одоо хардаг сан бол... 

	Гэтэл Фома гэнэт:

	— Ямар ч байлаа гэсэн та нар л буруутай, та нар амьдралыг баллаж байна, та нараас болж хоолой боогдсон мэт амьсгаа давчидна. Миний хэлж буй зүйл та нарын өмнө хүчгүй ч гэсэн үнэн юм шүү! Та нар гайтай амьтад! Далд ороосой! гэж Фома хашхираад нүд нь гялалзан, гараа сугалах гэж сандал дээрээ тонгочив.

	— Гарын уяаг тайл! гэхэд, түүнийг худалдаачид хүрээлээд, царай нь ширүүн дүртэй болж, Резников их л сүртэйгээр:

	— Чи битгий агсамнаад бай! Удахгүй хот орно. Өөрийгөө болон бусдын нэрийг битгий бузарлаад бай, чамайг усан онгоцны зогсоолоос шууд галзуугийн эмнэлэгт аваачихаас биш! 

	— Аа, тийм үү? Та нар намайг тийш нь аваачих гэж байгаа юм уу? гэхэд хэн ч хариулсангүй. Фома бүгдийг тойруулан харснаа тонгойн суулаа.

	Зүгээр байвал хүлээсийг чинь тайлна! гэж хэн нэг нь хэллээ.

	— Тайлах хэрэггүй! гэж аяархан өгүүлээд, яриа нь солиоролтой адил болж ирэв.

	— Би өнгөрсөн! Гэхдээ та март дийлэгдсэндээ биш, өөрийнхөө муугаас боллоо! Тийм ээ! Та нар ч гэсэн бурхны өмнө өчүүхэн өт хорхой шүү дээ! Харж л байгаарай, бүтэж үхнэ ээ, гайгүй. Их юм үзсэнээсээ болж би сохорчээ. Яг л шар шувуу шиг... бага байхдаа би нэг шар шувуутай жалганд хөөцөлдөж билээ. Тэгэхэд тэр нисэж байгаад л юм мөргөөд унаж байж билээ... Аргагүй дээ хөөрхий, нарны гэрэлд сохорчих юм чинь! Юм мөргөлж унасаар байгаад хамаг тэнхээгээ бараад үхэж билээ... Аав минь тэгэхэд надад хандаж: — Хүн ч гэсэн ийш тийш зүг чигээ олохгүй үсчсээр байгаад цөхрөнгөө бараад хаашаа ч хамаагүй тааралдсан газартаа амсхийхийн тулд унаад өгдөг юм! гэж билээ. Хүүш та нар миний гарын уяаг тайлаач... гэв.

	Царай нь цонхийн цайж, нүд аниастай, хоёр мөр нь чичирнэ. Хамаг хувцас нь урагдаж, үрчийж, сандал дээрээ савчин цээжээрээ ширээний ирмэг мөргөн, юу ч бүү мэд нэг л юм амандаа бувтнан сууна. Худалдаачид бие бие рүүгээ харж чимээгүйхэн Фомаг харан толгой дохино. Яков Маякины нүүр чулуугаар сийлсэн мэт гөлийн барайжээ.

	— Хүлээсийг нь тайлчихдаг юм бил үү? гэж Бобров шивнэхэд Маякин: 

	— Үгүй ээ, хэрэггүй, түүнийг энд орхичих, нэг нь яваад сүйх тэрэг аваад ирэг, шууд л эмнэлэг рүү аваад явахаас, үүнийг харж байгаарай, гай болж ус руу үсэрчих вий гэж намуун дуугаар хэлээд ахмадын байр луу явав.

	— Хайран залуу... гэж Бобров Маякины араас харахад,

	— Энэний тэнэглэсэнд хэн ч буруугүй! гэж Резников ширүүн хариулав.

	— Яков ч гэж Яков л юм даа гэж Зубов Маякины хойноос толгой дохин хэлэхэд:

	— Яков яасан юм бэ? Мань эр ч харин алдаагүй дэг ээ...

	— Яков ч түүнийг асрамжилна даа...

	Тэдний шивнэсэн яриа, инээд, машины дуутай холилдон Фомад сонстохгүй байлаа. Фома урагшаагаа сүүмгэр харцаар хөдөлгөөнгүй харж, зөвхөн уруул нь үл ялим татганах ажээ...

	— Маякины хүү нь ирсэн, гэж Бабров шивнээд: — Түүний хүүг би мэднэ ээ. Пермь хотод тааралдсан гэж Яшуров хэлэхэд:

	— Ямар хүн байна?

	— Их ажилсаг хүн... Усольед их гарын ажил эрхэлдэг...

	— Одоо л мэдлээ. Тэгээд энэ Фома Яковд хэрэггүй болоо юм биз дээ...

	— Тэр харав уу? Нөгөөдөх чинь уйлж байна...

	Фома сандлын түшлэг налан толгойгоо мөр лүүгээ гилжийлгэн суугаад, аниастай нүдний нь сормуус доороос нулимс бөмбөрөн унаж, хацрыг даган сахал руу нь урсана... Фомагийн уруул өмөлзөхөд, нулимс дамжин хэнхдэг рүү нь дусална. Тэрээр дуу шуугүй, хөдөлгөөнгүй, зөвхөн л хүндээр тасалдангуй амьсгалахад цээж нь оволзоно. Худалдаачид түүний цонхигор, шаналсан, уйлсан царай, унжсан завжтай уруул амыг хараад чимээгүйхэн түүнээс холдоно. Фома ганцаараа найрын үлдэгдэл бохир аяга саваар дүүрсэн ширээний ард гар нь ардаа хүлээстэйгээ үлдэв. Тэр үе үе хавдсан зовхио аажимхан нээн, ширээн дээрх ундуй сундуй хөглөрөх зүйлийг нулимс цийлгэнэсэн гунигтай нүдээр харах аж.

	 

	 

	Түүнээс хойш гурван жил өнгөрөв.

	Жилийн өмнө Яков Тарасович Маякин насан өөд болжээ.

	Үхэхдээ тэр ухаан санаа саруул, өөрийн бодолдоо итгэл төгс байжээ.

	— За хүүхдүүд минь! Баян чинээлэг сайхан амьдраарай... Энэ хорвоод идэж уух хоногийн тоо минь гүйцэж байна... Үхэхдээ хүртэл гуньж гутрахгүй байгааг минь харж байгаа биз. Энэ бүхнийг бурхан тооцох болно. Бурхныг би баярлуулж явснаас биш зовлонгоо тоочиж зовоосонгүй. Бурхан минь! Таныхаа тааллаар муугүй амьдарсандаа баярлаж байна. Үүрд хагацъя, хүүхдүүд минь! Эвээ хичээж яваарай! Цэцэрхэхийн хэрэггүй... Нүглээс зугтан тайван хэвтэгч хүн бүр нүгэлгүй ариун байдаггүйг санаж явцгаа. Хулчгар зангаар нүглээс зайлахгүй гэж авьяас билигтний тухай хууч үгэнд гардаг. Амьдралдаа амжилт олъё гэвэл нүглээс бүү ай. Хэрэв алдаа гаргавал бурхан өршөөнө. Бурхан хүний амьдралыг төвхнүүлэхээр бүтээсэн боловч ухаан хомсхон заяажээ. Тиймээс бурхан биднээс дутуу дулимгийг нэг их хатуу нэхэхгүй. Бурхан хиргүй ариун, нигүүлсэнгүй билээ. Маякин түргэхэн зуур их зоволгүй амь тавив.

	Усан онгоцон дээр болсон явдлаас хойш удалгүй Ежовыг хотоос хөөж явуулжээ. Хотод «Тарас Маякин ба Африкан Смолин» гэдэг нэртэй худалдааны нэгэн шинэ том газар нээгдэв.

	Гурван жилийн турш Фомагийн тухай юу ч дуулдсангүй. Эмнэлгээс гарсны дараа Маякин түүнийг Урал тийш эхийн нь хамаатан руу явуулсан гэлцэнэ.

	Саяхнаас Фома хотын гудамжинд үзэгдэх боллоо. Хувцас хунар нь элэгдэж үрчийсэн, өөрөө ухаан солиотой болжээ. Тэр заримдаа гунигтай, хөмсөг зангидан толгойгоо унжуулан, заримдаа солиотой хүний мишээлт царайндаа тодруулан, ихэнхдээ л согтуу явна. Тэр хааяа нэг агсагнах боловч тун ховор. Тэрээр эгчийнхээ нэгэн илүү байшинд сууна. Таньдаг худалдаачид, хотынхон түүнийг заримдаа тоглоом тохуу хийнэ.

	— Хүүе, зөнч өө, нааш ир! гэж гудамжаар явж байхад гэнэт араас нь дуудна.

	Фома хүн дуудахад бараг очихгүй, хүн амьтантай уулзах, ярих дургүй аж. Хэрэв хүрээд ирвэл,

	— За алив, зөнч минь, галав юүлэх тухай яриач! ха-ха-ха гэцгээнэ...

	 

	1899 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


Пролетарийн их зохиолч Максим Горькийн гурамсан туужийн эхний хоёр дэвтэр — «Хүүхэд ахуй цаг» «Амьдралд орсон нь» хэмээх номыг та нар уншсан гэдэгт эргэлзэх юун... Дээрх хоёр дэвтрийг орчуулсан доцент Д. Дашдаваа гурав дахь тууж болох «Миний их сургууль»-ийг хүүхэд багачууд та бүхэндээ ирэх жил толилуулна.

	 

	Мөн Жеймс Уэлсийн «Үүлэн бор», М. Розенфельдын «Алмасын хавцал», Распэгийн «Мянгуужин», Сетон Томпсоны «Адгуусан амьтдын тухай өгүүллэгүүд», X. Хиросукогийн «Луугийн нулимс», В. Гауфын «Бяцхан Мука», «Андерсены үлгэрүүд», «Муурын байшин» зэрэг номыг дахин хэвлэхээр төлөвлөж байна.

	 

	Б. Пүүшил

	 


1990 оны хэвлэлийн Хэвлэн нийтлэлийн мэдээлэл

	 

	М. ГОРЬКИЙ

	 

	ФОМА ГОРДЕЕВ

	(Роман)

	 

	УЛСЫН ХЭВЛЭЛИЙН ГАЗАР

	Улаанбаатар 1990

	 

	Антон Павлович Чеховт зориулав.

	 

	84.3(2)

	Г-584

	 

	VII— 3

	731— 88

	 

	Орчуулагч Д. Дашдаваа

	Редактор Б. Пүүшил

	 

	Уран сайхны редактор А. Лүндэн

	Техник редактор М. Бүжингаа

	Хянагч Н. Заяа, О. Туяа

	 

	Өрөлтөд 1990 оны 1 сард 

	Хэвлэлтэд 1990 оны 3 сард 

	 

	Цаасны хэмжээ 84x108/32, 

	Өндөр хэвлэлийн цаас 

	Үсэг: Утга зохиолын 

	 

	Хх 8,75 

	Хнх 14,70

	Тх 13,22 

	 

	Хэвлэсэн тоо 4000 

	 

	ХГ №252У 110/9, 

	За № 200 

	 

	Үнэ 6 тө

	 

	Улсын Хэвлэлийн Газар. 

	Улаанбаатар-11. Элдэв-Очирын гудамж, 7.

	 

	Армийн СХ-ийн хэвлэх үйлдвэрт хэвлэв. 

	Улаанбаатар. Партизаны гудамж, 2.

	
Заметки

		[←1]
	 Марфа Посадница (Хотын даргын эхнэр Марфа) бол 15 дугаар зуунд байсан Новогород хотын даргын эхнэр, бодит хүн. Новгородыг Москвагийн эзэнт улсад нэгтгэхийн эсрэг тэмцсэн (Орч.)




	[←2]
	 Целковын — Хаант Оросын цаасан мөнгө. Монголчууд эртнээс цөлхөөв гэж дууддаг байжээ (Орч.)




	[←3]
	 Евангели сударт гардгаар бурхныг мэндэлтэл ертөнцийн мөнх бусыг үзэж ядахгүй байсан Симеон өвгөн нярай Есүс бурхныг сүмд залахад ингэж хэлсэн гэлцдэг

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

